
MINUTI

Il-Minuti tas-Seduta Nru. 7 li saret fl-4 ta' Novembru, 1998 ġew konfermati.

RULING
  THE DEPUTY SPEAKER (Onor. Michael Bonnici):  Is-Sedja kkonsidrat it-talba dwar il-ksur ta' privileġġ imqajjem mill-Kap ta' l-Oppożizzjoni fis-Seduta tat-Tnejn, 26 ta' Ottubru, 1998;

Eżaminat id-diversi dispożizzjonijiet ta' l-Ordinanza biex tara jekk prima facie dak allegat mill-Onor. Membru jinkwadrax f'waħda mid-dispożizzjonijiet ta' l-istess Ordinanza;  

Waslet għall-konklużjoni illi l-ilment ta' l-Onor. Alfred Sant ma jinkwadra fl-ebda waħda mid-dispożizzjonijiet ta' l-Ordinanza dwar il-Privileġġi u s-Setgħat ta' din il-Kamra;

U għalhekk il-ksur ta' privileġġ ma jirriżultax.


MISTOQSIJIET  -  TWEĠIBIET ORALI

SIGURTA SOĊJALI - BENEFIĊĊJI

43.    L-ONOR. NOEL FARRUGIA staqsa lill-Ministru għall-Politika Soċjali u Kap tal-Kamra tad-Deputati:  Jista' l-Ministru jgħid kemm huwa n-numru ta' persuni f'pajjiżna li jibbenefikaw mill-pensjoni bħala persuni b'diżabilita'?  Kemm minnhom huma nisa u kemm huma rġiel?  Kemm minnhom huma taħt il-35 sena?

  ONOR. LAWRENCE GONZI (Ministru għall-Politika Soċjali u Kap tal-Kamra tad-Deputati):  In-numru ta' persuni f'pajjiżna li jibbenefikaw mill-pensjoni bħala persuni b'diżabilita' huwa ta' 1,898.

  Minn dawn 873 huma nisa, filwaqt li l,025 huma rġiel.

  Persuna tikkwalifika għal din il-pensjoni meta tilħaq l-eta' ta' 16-il sena, u f'każ ta' persuna li tbati min-nuqqas ta' dawl ma' l-eta' ta' 14-il sena.  Għaldaqstant ma tinħassx il-ħtieġa li tinżamm statistika ta' l-eta' tal-benefiċċjarji.

  THE DEPUTY SPEAKER:  L-Onor. Farrugia, mistoqsija supplimentari.

  ONOR. NOEL FARRUGIA:  Jista' l-Ministru jgħidli x'passi ttieħdu minn nhar l-Erbgħa 'l hawn sabiex ikun magħruf eżatt min huma dawk it-tfal b'diżabilita' li fil-preżent la għandhom speech therapist u lanqas facilitator biex jassistihom?

  THE DEPUTY SPEAKER:  Il-Ministru Gonzi.

  ONOR. LAWRENCE GONZI:  Sur President, kif diġa' għidt fis-seduta ta' nhar l-Erbgħa hemm impenn sħiħ min-naħa tal-Ministeru ta' l-Edukazzjoni li qiegħed jittratta dan il-qasam u m'għandix l-iċken dubju li qed jittieħdu l-passi kollha li hemm bżonn.

  THE DEPUTY SPEAKER: L-Onor. Evarist Bartolo, mistoqsija supplimentari.

  ONOR. EVARIST BARTOLO:  Jista' l-Ministru jgħid xi sforzi qed isiru - flimkien mal-ministeru ta' l-edukazzjoni - dwar il-proposta li kienet diġa' bdiet tiġi diskussa mal-Malta Union of Teachers sabiex l-Iskola Santa Marija ta' l-Imsida ssir transitional educational structure, fis-sens li tipprepara lil dawk iż-żgħażagħ b'diżabilita' li għalqu s-16-il sena għax-xogħol u għad-dinja soċjali?

  THE DEPUTY SPEAKER:  Il-Ministru.

  ONOR. LAWRENCE GONZI:  Sur President, nissuġġerixxi lill-Onor. Bartolo jindirizza din il-mistoqsija direttament u bil-miktub lill-Ministru ta' l-Edukazzjoni.

  THE DEPUTY SPEAKER:  L-Onor. Farrugia.

  ONOR. NOEL FARRUGIA:  B'riferenza għall-mistoqsija supplimentari tiegħi, jista' l-Ministru almenu jinforma lill-Kamra jekk hemmx target date partikolari meta se toħroġ il-call for applications biex persuni jiġu mpjegati bħala speech therapists jew bħala facilitators?  Qiegħed ngħid dan għaliex naħseb li l-Ministru japprezza li t-tfal u l-familjari tagħhom qed jistennew li jkollhom dan it-tip ta' servizz edukattiv minn ġurnata għall-oħra.
  THE DEPUTY SPEAKER:  Il-Ministru.

  ONOR. LAWRENCE GONZI:  Sur President, l-informazzjoni li għandi hija li l-call for applications għal facilitators diġa' ħarġet.  Pero' nerġa' nirrepeti li jkun aħjar jekk dawn il-mistoqsijiet isiru bil-miktub direttment lill-Ministru ta' l-Edukazzjoni biex ikun jista' jirrispondihom fid-dettall. 

  THE DEPUTY SPEAKER: L-Onor. Marie Louise Coleiro, mistoqsija supplimentari.

  ONOR. MARIE LOUISE COLEIRO:  Jista' l-Ministru jgħid x'tip ta' prijorita' qed jingħataw dawk il-każijiet fejn hemm bżonn għajnuna finanzjarja - mhux pensjonijiet - biex familji li jkollhom lil xi ħadd b'xi diżabilita' jkunu jistgħu jagħmlu alterazzjonijiet strutturali meħtieġa fid-dar tagħhom, per eżempju, biex tfal f'wheelchair jitilgħu fl-appartamenti ta' fuq mingħajr tbatija?

  THE DEPUTY SPEAKER:  Il-Ministru.

  ONOR. LAWRENCE GONZI: Sur President, din il-mistoqsija tolqot l-aspett kollu tal-housing u l-akkomodazzjoni soċjali u allura tolqot ukoll id-diffikultajiet li jinqalgħu fil-konfront tas-setturi differenti tal-popolazzjoni Maltija għal dak li għandu x'jaqsam ma' bżonnjiet ta' akkomodazzjoni alternattiva.  Diġa' jeżistu, u ilhom jeżistu, skemi apposta indirizzati lil persuni b'diżabilita'.  Per eżempju, hemm skema li permezz tagħha familji li għandhom lil xi ħadd b'diżabilita' ikunu jistgħu japplikaw għal għajnuna finanzjarja ħalli jkunu jistgħu jagħmlu ċerti alterazzjonijiet strutturali fid-djar tagħhom, inkluż l-istallazzjoni ta' lift.  Fil-fatt jiena diġa' tlabt lill-bord ta' l-Awtorita' tad-Djar biex jassessja dawn l-iskemi ħalli naraw x'effett kellhom s'issa u fejn u taħt liema aspetti nistgħu nameljorawhom.  U dan għaliex naf li hemm ċerti diffikultajiet prattiċi li bi ftit immaġinazzjoni nisgħtu ntaffuhom u ngħinu aktar lil dawn il-familji.  

  Naċċerta lill-Onor. Interpellant li dan is-settur huwa fost il-prijoritajiet tal-lista ta' kwalita' ta' talbiet li d-dipartiment ta' l-akkomodazzjoni soċjali jkollu, u meta ngħid id-dipartiment ta' l-akkomodazzjoni soċjali nkun qed ninkludi wkoll il-policy sħiħa għal dak li għandu x'jaqsam mad-djar. 

  THE DEPUTY SPEAKER: L-Onor. Coleiro.

  ONOR. MARIE LOUISE COLEIRO:  Sur President, biex forsi niftiehem sewwa jiena qiegħda nitkellem fuq prijoritajiet tal-prijoritajiet.  Jiena naf b'każ fejn ilhom is-snin - jiġifieri mhux mill-aħħar leġislatura imma anke fi żmien Gvern Nazzjonalista ta' qabel - jistennew l-għajnuna tal-gvern biex jiġi stallat lift jew inkella ssirilhom alterazzjoni strutturali fid-dar tagħhom.  Dawn huma ġenituri anzjani li ta' kuljum ikollhom iġorru ġuvni ta' kważi 30 sena.

  THE DEPUTY SPEAKER:  Il-Ministru.

  ONOR. LAWRENCE GONZI:  Sur President, irridu nagħmlu daqsxejn ta' distinzjoni għaliex il-lifts huma ttrattati mod u l-alterazzjonijiet strutturali huma ttrattati mod ieħor.  Għal dak li għandu x'jaqsam ma' lifts, l-iskema tipprovdi għal għajnuna finanzjarja biex familja tkun tista' tistalla lift  Jiġifieri l-istallazzjoni tal-lift u x-xogħol konness miegħu ma jsirux mid-dipartiment ta' l-akkomodazzjoni soċjali jew mill-Housing Authority imma mill-familja li tkun għamlet applikazzjoni biex tingħata għajnuna finanzjarja min-naħa tad-dipartiment.  Imma hemm limitu ta' kemm għandu jkun dan is-sussidju.  (Interruzzjonijiet)

  L-Onor. Interpellant qiegħda tgħid li hija qiegħda titkellem fuq proprjeta' tal-gvern u mhux fuq applikazzjonijiet in ġenerali.  Il-policy tal-gvern għal dak li għandu x'jaqsam ma' stallazzjoni ta' lifts se tibqa' hemm u rridu nagħtuha prijorita'; u dan mhux sempliċement u esklussivament minħabba dawn il-każijiet partikolari biss imma minħabba numru ta' każijiet oħrajn ta' anzjani li jgħixu f'postijiet jew flats tal-gvern illi jinsabu fit-tielet jew fir-raba' sular.  Il-vantaġġ ta' din il-policy li se nagħtuha importanza u prijorita' huwa illi malli jiġi nstallat lift fi blokk ta' flats, allura f'daqqa waħda inti tkun irrendejt il-flats kollha aċċessibbli u tkun issodisfajt id-domanda - jew parti minha - li d-dipartiment ta' l-akkomodazzjoni soċjali għandu bħalissa.  Din pero' ġġib ċerti diffikultajiet magħha.

  Qed ngħid dan għaliex naf li għandna sitwazzjoni fejn ċerti familji li joqogħdu fi blocks ta' flats tal-gvern, għal raġuni li jiena għadni ma nistax nifhimha, isibu diffikulta' li jintrabtu li jħallsu għall-manutenzjoni ta' dawn il-lifts.  Allura qiegħda tqum id-diffikulta' illi l-erba' familji li jinzertaw fit-tielet u fir-raba' sular ikunu mhux biss disposti imma anke interssati li dak il-lift jiġi stallat u jikkontribwixxu għall-manutenzjoni tiegħu fuq bażi regolari, imma l-familji li jgħixu fl-ewwel u fit-tieni sular ma jkollhomx inċentiv biex iħallsu għall-maintenance.  Għalhekk jiena tlabt lill-bord ta' l-Awtorita' tad-Djar biex jeżamina l-possibbilta' li nsibu mezz kif nikkordinaw il-maintenance tal-lifts kollha li għandna nstallati b'mod illi nġibu prezzijiet tajbin u b'hekk intaffu mill-piż fuq il-familji li bilfors iridu jidħlu għal dan l-obbligu.

  Tajjeb ngħid hawnhekk li l-istallazzjoni ta' lifts isir bi proċess ta' tendering u sejħa għall-offerti.  Mela għandek il-problema ta' lifts differenti li ġew supplied minn ditti differenti u allura l-maintenance tagħhom ma tistax tkun waħda kkontrollata u koordinata, imma jkollha tinqasam f'tip ta' arranġamenti ta' maintenance ma' ħamsa jew sitt ditti differenti.  Dawn huma diffikultajiet ta' kuljum illi rridu bilfors insolvuhom għaliex ma tistax tinstalla lift fi blokk ta' għaxar flats fejn erba' familji biss qegħdin jikkontribwixxu għall-maintenance u s-sitt familji l-oħra ma jikkontribwixxux, speċjalment meta jgħidulek li huma daħlu f'dawk il-flats qabel ma kien hemm il-lift u allura ma jaċċettawx li r-rata tal-kirja tiżdied ħalli jikkontribwixxu għall-maintenance tal-lift.

  THE DEPUTY SPEAKER:  L-Onor. Farrugia.

  ONOR. NOEL FARRUGIA:  Sur President, billi jirriżulta li 'l fuq minn 8,373 tilfu l-benefiċċji soċjali taċ-children allowance minħabba s-sistema l-ġdida li kien introduċa l-Gvern Nazzjonalista preċedenti, jista' l-Ministru jinforma lill-Kamra jekk il-gvern huwiex qed jerġa' jikkonsidra li jirrevedi dawn il-metodi ġodda biex b'hekk ma jkunx hemm aktar familji li jitilfu dan il-benefiċċju?

  THE DEPUTY SPEAKER:  Il-Ministru.

  ONOR. LAWRENCE GONZI:  Jekk qed nifhem tajjeb, l-Onor. Membru qed jitkellem fuq is-sistema tal-means testing marbuta ma' l-għoti taċ-children allowance.  Jiena għandi l-impressjoni li hawn consensus bejn iż-żewġ naħat fuq din is-sistema għaliex l-amministrazzjoni preċedenti matul is-sentejn li għaddew ma bidlithiex.

  THE DEPUTY SPEAKER:  L-Onor. Coleiro.

  ONOR. MARIE LOUISE COLEIRO:  Bir-rispett kollu lejn il-Ministru, jiena għad m'għandix rasi mistrieħa li min qiegħed jgħix fis-sulari ta' fuq u għandu xi tfal b'diżabilita' jew xi anzjani se jkollu l-għajnuna mingħand il-gvern biex ikollu aċċess aħjar.  Jiena nħoss li min qed iżomm persuna bi bżonnijiet speċjali jew xi anzjani fid-dar tiegħu diġa' qed jagħmel ġid lis-soċjeta' għaliex m'huwiex jgħabbi bil-piż tagħhom lill-Istat billi jpoġġihom f'xi home jew f'xi day care centre.  Wieħed irid iqis ukoll li ma nistgħux noqogħdu nħarsu lejn il-liri u ċ-ċenteżmi.  

  It-tip ta' problema li semma l-Ministru teżisti u huwa veru li mhux kulħadd lest jikkontribwixxi għall-manutenzjoni tal-lifts pero' min-naħa l-oħra ma naħsibx li minħabba f'hekk għandna ndawru daharna għal din il-problema akuta.  Dawn in-nies qed jagħmlu ġid lill-membri tal-familji tagħhom pero' rridu nqisu wkoll li qed jagħmlu ġid lis-soċjeta' sħiħa għax mhux qed ikomplu jgħabbu lil pajjiżna b'piżijiet biex inżommulhom u nieħdu ħsieb il-parenteli tagħhom.

  THE DEPUTY SPEAKER:   Il-Ministru.  

  ONOR. LAWRENCE GONZI:  Sur President, naċċerta lill-Onor. Interpellant li din hija prijorita' importanti.  Jien weġibt għall-mistoqsija tagħha dwar il-lifts pero' ma jfissirx li m'huwiex qed isir xogħol ieħor.  Meta joħorġu skemi jew postijiet ġodda għall-allokazzjoni, il-postijiet li jkunu fis-sular t'isfel jingħataw preferenza lil dawk il-familji li jkollhom il-problema ta' aċċessibilita'.  Lill-Onor. Interpellant naċċertaha wkoll li meta jkun hemm il-possibbilta' ta' bdil ta' postijiet bejn l-inkwilini minn sular għal ieħor, u fl-istess ħin inkunu qed inwieġbu għal dan il-bżonn ta' aċċessibbilta',  dan it-tip ta' bdil isir mingħajr ħafna burokrazija ladarba nkunu nafu li l-każ ikun ġenwin u jkun tassew jistħoqqlu.  

  L-idea hi li nagħmlu unit ċentrali fil-housing department biex jieħu ħsieb dawn it-tip ta' talbiet.  Jiena m'għandix dubju li b'dan il-mod persentaġġ mhux ħażin ta' dawn it-tip ta' domandi jiġu solvuti.  Jiena weġibt għal dak li għandu x'jaqsam mal-lifts pero' hemm policy ħafna iktar mifruxa biex tindirizza l-bżonn - mhux limitata għall-kwestjoni tal-lifts imma hija miftuħa wkoll għall-policy in ġenerali - li postijiet li jkunu fuq ground floor nirriservawhom għal dawk il-familji li verament ikollhom il-problemi ta' mobilita'.

SERVIZZI VETERINARJI - TOBBA

44.  L-ONOR.  NOEL FARRUGIA staqsa lill-Ministru għall-Agrikoltura u Sajd:    Jista' l-Ministru jgħid kemm huwa n-numru ta' tobba veterinarji li fil-mument jaħdmu mad-dipartiment tas-servizz veterinarju?  Kemm minnhom huma barranin jew fuq bażi ta' kuntratt?  X'sezzjonijiet ta' tjur, annimali eċċ. huma responsabbli tabib tabib u min huwa d-direttur fosthom?

  ONOR.  NINU ZAMMIT (Ministru għall-Agrikoltura u Sajd): Ninforma lill-Onor. Interpellant li kemm in-numru, kif ukoll kull responsabbilta' tal-veterinarji mpjegati mal-gvern fuq bażi permanenti jew kontrattwali, huma l-istess bħal meta kien hu responsabbli għall-istess ministeru, jiġifieri kif ġej:

	Dr C L Vella
	direttur;

	Dr A Gruppetta
	senior vet surgeon inkarigat mill-biċċerija u mill-industrija tal-majjali;

	Dr F Galea
	inkarigat minn Għawdex;

	Dr S Chircop
	inkarigat mill-veterinary diagnostic laboratory;

	Dr A Casha
	inkarigat mill-akwakultura u mill-mard tan-naħal;

	Dr A Vella
	inkarigat mill-veterinary drugs formulatory u mill-industriji tal-fniek u t-tjur;

	Dr M Vella
	inkarigat mill-epidimiology u l-industrija tal-prodotti tal-ħalib;

	Dr M Buttigieg
	inkarigat mill-animal health u mill-control programme;

	Dr R Balbo
	inkarigat mill-ispezzjoni tal-laħam. 


  THE DEPUTY SPEAKER:  L-Onor. Noel Farrugia, mistoqsija supplimentari.

  ONOR. NOEL FARRUGIA:  Xtaqt li l-Ministru jinfurmana daqsxejn fuq liema kriterji saru l-arranġamenti fuq bażi ta' outright purchase għall-aħħar esportazzjoni ta' 600 tunnellata patata u preferibbilment jekk huwiex f'pożizzjoni jgħidilna f'liema perijodu partikolari, jiġifieri jekk hux mal-bikrija jew  mal-waħħara, dan ġie miftiehem.   

  THE DEPUTY SPEAKER:  Il-Ministru Zammit.

  ONOR. NINU ZAMMIT:  Nieħu pjaċir li l-Onor. Farrugia qed jistaqsi din id-domanda għalkemm m'għandha x'taqsam xejn mad-domanda nru. 44.  Nixtieq ngħidlu li xi tliet ġimgħat ilu kien hemm talba biex importatur Olandiż jieħu iżjed patata fuq dak l-ammont li kien miftiehem miegħu.  Dan kien ta' madwar 6,000 tunnellata - qed ngħid kollox offhand - u kien hemm prezz garantit għal kull tunnellata li tiġi esportata.  

  Dan l-aħħar - qed ngħid għal xi tliet ġimgħat ilu -  kien hemm talba oħra mill-istess importatur Olandiż biex jieħu iżjed patata tal-qatgħa safra.  Ovvjament dan ġie hawn Malta u wara li tkellem ma' min kellu jitkellem  ġie miftiehem li jieħu 600 tunnellata addizzjonali tal-varjeta' Sante' - issa l-patata Sante' hija tat-tip bikri, jiġifieri tilħaq qabel il-varjeta' l-oħra, ċioe' l-Alpha -  u bi pjaċir ngħid li din it-transazzjoni bl-ebda mod m'hi se xxekkel  jew itellef mill-esportazzjoni tal-patata Alpha lejn l-Olanda.   B'dan il-mod l-ammont ta' patata esportata se jiżdied b'10%, minn 6,000 għal 6,600 tunnellata.

  Nixtieq ngħid ukoll li għal dawn is-600 tunnellata ta' patata Sante', il-bdiewa se jitħallsu tagħhom bi prezz medju li huwa 16% ogħla mill-prezz medju li kien ġie miftiehem fuq l-Alpha. (Interruzzjonijiet) Nerġa' ntenni li l-prezz huwa garantit fuq dan il-blokk ta' 600 tunnellata patata li se jiġu esportati qabel is-6,000 tunnellata.   Il-prezz medju huwa ta' 16% ogħla mill-prezz medju garantit fuq l-istess patata Alpha, li allura se tiġi esportata wara li tiġi esportata l-ewwel blokk ta' patata Sante'.

  THE DEPUTY SPEAKER:   L-Onor. Farrugia.

  ONOR. NOEL FARRUGIA:   Ma nafx jekk fhimtux sew lill-Ministru għax meta aħna nagħmlu outright purchase ikun ifisser li l-prezz huwa fiss għal perijodu partikolari.  Mill-banda l-oħra, meta aħna niftehmu fuq prezz minimu garantit ikun ifisser li l-bdiewa jingħataw lura dak l-ammont li aħna ngħidulu overpricing.  Jiġifieri, Sur President, jew waħda jew oħra.  Għax ngħiduha kif inhi, biex il-bdiewa tagħna jmorru tajjeb il-patata li tiġi esportata trid tkun kemm jista' bikrija sabiex tilħaq l-ewwel ġimgħat tas-suq.   Issa peress li l-Ministru m'hux qed isemmi la l-perijodu u lanqas il-prezz, ma nafx kif xi ħadd jista' jasal għall-konklużjoni li hemm żieda fil-prezz ta' 16% meta l-kuntratt il-ġdid - li kif qed jgħid hu jammonta għal 6,000 tunnellata għat-tliet snin li ġejjin, mhux għal din is-sena biss; jiġifieri 1,000 tunnellata iktar fis-sena - għandu prezz minimu garantit ta' 30.5 guilders għall-ewwel 3,000 tunnellata.  Allura jien qed nifhem li l-Ministru qed jgħid li ż-żieda ta' 16% hija fuq il-prezz ta' 30.5 guilders?  Jew hija żieda fuq prezz li prattikament għad irid jiġi negozjat meta  s-suq ta' l-esportazzjoni jkun wasal fl-aħħar ġimgħat tiegħu?

  THE DEPUTY SPEAKER:   Il-Ministru.

  ONOR. NINU ZAMMIT:  L-Onor. Interpellant qed jgħid sewwa li l-prezz medju garantit fuq is-6,000 tunnellata patata Alpha huwa ta' 26.5 guilders Olandiżi.  Issa l-prezz garantit ta' dawn is-600 tunnellata li se jiġu esportati, tat-tip Sante, huwa ta' bejn wieħed u ieħor 30.75 guilders.  Hawnhekk diġa' għandek overpricing għax l-Onor. Interpellant qed jagħti l-prezz medju ta' l-ewwel 3,000 tunnella.  Il-prezz medju ta' 6,000 tunnellata huwa ta' xi 26.5 guilder filwaqt li tas-600 tunnellata huwa ta' xi 30.75 guilder.  Nixtieq ngħid ukoll li l-inqas prezz garantit ta' l-aħħar blokk minn dawk is-600 tunnellata li jasal fl-aħħar ġimgħa - dawn se jiġu esportati fuq erba' ġimgħat - huwa ta' xi 29 guilder filwaqt li l-prezz garantit fuq l-aħħar 1,000 tas-6,000 tunnellata patata li se jiġu esportati huwa ta' madwar 19 jew 20 guilder.  U hemmhekk huwa mdaħħal automatically l-overpricing.

  THE DEPUTY SPEAKER:  Grazzi.  Il-ħin tal-mistoqsijiet issa għadda.  Tqegħid ta' Karti.   Il-Ministru.  Grazzi.  


TQEGĦID TA' KARTI

  ONOR. LAWRENCE GONZI:   Sur President, inqiegħed fuq il-Mejda tal-Kamra:


Lista li turi l-allokazzjonijiet li saru mid-Dipartiment għall-Akkomodazzjoni Soċjali matul ix-xhur ta’ Lulju, Awissu u Settembru ta’ l-1997 u l-1998, bi tweġiba għall-mistoqsija parlamentari numru 554;


Lista li turi l-applikazzjonijiet pendenti quddiem id-Dipartiment għall-Akkomodazzjoni Soċjali matul ix-xhur ta’ Awissu u Settembru, 1998 bi tweġiba għall-mistoqsija parlamentari numru 693; u


Informazzjoni dwar persuni li kienu qed jirreġistraw għax-xogħol matul Awissu, 1998 bi tweġiba għall-mistoqsija parlamentari numru 694.

  THE DEPUTY SPEAKER:  Grazzi.  Il-Ministru Louis Galea.

  ONOR. LOUIS GALEA (Ministru ta' l-Edukazzjoni):  Sur President, inqiegħed fuq il-Mejda tal-Kamra.



Lista li turi l-qagħda tal-purtinara vis-à-vis n-numru ta’ kmamar użati f’kull skola governattiva, bi tweġiba għall-mistoqsija parlamentari numru 721.

  THE DEPUTY SPEAKER:  Grazzi.  Il-Ministru Tonio Borg.

  ONOR. TONIO BORG: Sur President, inqiegħed fuq il-Mejda tal-Kamra:-


Lista li turi t-transfers li saru fid-dekasteru tal-ministeru ta’ l-intern mill-5 ta’ Settembru, bi tweġiba għall-mistoqsija parlamentari numru 239; u


Lista li turi l-pajjiżi minn fejn kienu ġejjin il-persuni li kienu Malta illegalment bejn l-1 ta’ Jannar sat-30 ta’ Ottubru, 1998, bi tweġiba għall-mistoqsija parlamentari numru 240; u

f’isem il-Ministru tal-Finanzi inqiegħed fuq il-Mejda tal-Kamra:-


Exemption Order skond is-subartikolu (2) ta' l-artikolu 12 ta' l-Att dwar it-Taxxa fuq l-Income lil The Bank of Valletta International Heritage Trust.

  THE DEPUTY SPEAKER: Grazzi.  Il-Ministru Bonnici.

  ONOR. JOSEF BONNICI (Ministru għas-Servizzi Ekonomiċi):  Sur President, inqiegħed fuq il-Mejda tal-Kamra:


Lista ta’ toroq u rħula fejn kienet sospiża l-provvista ta’ l-ilma matul ix-xahar ta’ Ottubru, 1998, bi tweġiba għall-mistoqsija parlamentari numru 550.

  THE DEPUTY SPEAKER:  Grazzi.  Stqarrijiet Ministerjali?  Mozzjonijiet.   Il-Ministru.


MOZZJONIJIET

ABBOZZ TA' LIĠI DWAR IL- PROTEZZJONI ĊIVILI

  ONOR. TONIO BORG:  Mr Speaker, nipproponi l-Ewwel Qari ta' l-Abbozz ta' Liġi dwar il-Protezzjoni Ċivili.

  THE DEPUTY SPEAKER:  Min jissekonda?  

  ONOR. LOUIS GALEA:  Nissekonda.

  THE DEPUTY SPEAKER:  Il-mistoqsija hija li l-Abbozz ta' Liġi msejjaħ "Att ta' l-1992 favur il-Protezzjoni Ċivili" ikun moqri l-Ewwel Darba.  Dawk favur?  (Onor. Membri:  Aye)  Dawk kontra?  Agreed.

  Il-mozzjoni għaddiet nem. con. u l-Abbozz ta' Liġi ġie moqri l-Ewwel Darba.

  THE DEPUTY SPEAKER:  Ordnijiet tal-Ġurnata.


ORDNIJIET TAL-ĠURNATA

MOZZJONI DWAR IT-TRASFERIMENT TA' ARTIJIET TAL-GVERN - (KONTINWAZZJONI)

Il-Kamra rriżumiet mill-4 ta' Novembru, 1998 id-diskussjoni fuq din il-mozzjoni.
  THE DEPUTY SPEAKER:  Rimarki?  L-Onor. Jose' Herrera.

  ONOR. JOSE' HERRERA:  Mr Speaker, din m'hijiex xi mozzjoni kontroversjali, anzi pjuttost ngħid li kulħadd jaqbel li għandu jkollna policy ben definita u updated ta' kif il-gvern jista' jutilizza u jiddisponi bl-aħjar mod il-proprjeta' tiegħu.  Ipparteċipaw numru konsiderevoli ta' deputati f'dan id-dibattitu u r-raġuni hija li din il-mozzjoni hija ta' ċertu import nazzjonali għax matul iż-żmien rajna kif xi kultant il-gvern donnu kellu mażra marbuta ma' għonqu u kien isib diffikultajiet kbar kif jittratta u jiddisponi mill-effetti immobbli tiegħu.  Dan żgur ma jagħmilx sens la mil-lat ekonomiku u wisq anqas mil-lat soċjali.  L-import ta' din il-mozzjoni jimmanifesta ruħha aktar wara li l-proprjeta' immobbli tal-knisja Maltija ddivolviet fuq il-gvern u l-gvern irid jara kif l-aħjar jutilizza mhux biss il-proprjeta' li diġa' kien jippossjedi imma wkoll dan is-surplus kollu ġdid.  Il-kelliema ta' qabli diġa' kellhom l-opportunita' li janalizzaw il-klawsoli relattivi tal-mozzjoni pero' ħassejt li kelli nagħmel l-intervent tiegħi minħabba li deherli li hemm sezzjoni ta' proprjeta' li m'hijiex qed tiġi regolata b'mod ċar u forsi hu l-waqt li jsir xi ħaġa fuqha.  

  Il-gvern akkwista l-assi immobbli tiegħu taħt diversi titoli.  Jew xtara l-art li kienet tippartjeni lill-knisja bħalma għamel issa; jew akkwista t-titlu bi preskrizzjoni jew fost oħrajn akkwista l-art b'requisition orders skond kif tippermetti l-liġi.  Mill-banda l-oħra pero' hemm ħafna proprjeta', anke ta' ċertu import kemm soċjali kif ukoll ekonomiku, li tinsab taħt il-kontroll effettiv tal-gvern u ilha hekk għal żmien twil pero' dan m'għandu l-ebda titlu legali fuqha u għandu biss il-mere possession.  Matul iż-żmien, minħabba l-esiġenzi soċjali tal-pajjiż, il-gvern kien okkażjonalment jieħu proprjeta' fil-pussess tiegħu b'public tenure u l-proprjeta' qiegħda għandu taħt dak li nsejħulu possession in use.  Naturalment it-terminu "possession in use" legalment ma tantx ifisser.  Imbagħad il-gvern kien jiżviluppa din il-proprjeta' u kriha lil terzi persuni.  Dan kien għal skop ta' social housing  kif ukoll għal skopijiet ekonomiċi u kummerċjali.  Is-sidien qed iħallsu f'forma ta' kera li qed insejħulha acquisition rent.   Din ma titħallasx mill-inkwilini l-ġodda għand is-sidien għax din is-sistema ma tikkreax l-ebda relazzjoni ġuridika bejn is-sidien proprja u l-inkwilini l-ġodda.  Ir-recognition rent,  li hija tip ta' kumpens, titħallas u tiġi stabilita mill-istess gvern.  Fil-Belt, per eżempju, għandna ammont konsiderevoli ta' postijiet u fondi li jinstabu f'dan l-istat.  Minħabba f'hekk jinħolqu problemi kemm prattiċi kif ukoll legali li jridu per forza xi darba jew oħra jiġu indirizzati.

  Is-sena l-oħra kelli okkażjoni nippreżenta quddiem dan il-parlament petizzjoni ffirmata minn 52 familja li lkoll joqogħdu f'appartamenti mibnija mill-gvern ġewwa City Gate - bħalhom hemm oħrajn fil-Belt kif ukoll fil-Ħamrun -  u ma ngħidx bini tal-gvern għax din il-proprjeta' qegħda għand il-gvern b'mere possession and use.  Dawn kienu talbu l-intervent tal-parlament biex ikunu jistgħu jixtru l-flats  rispettivi tagħhom li qegħdin mikrijin għandhom.  Din il-petition  kienet l-aħħar sforz tagħhom wara li kien ilhom jiddibattu u jikkorrispondu ma' diversi gvernijiet sa mis-snin sebgħin.  Għal żmien twil il-policy  tal-gvern kienet li l-inkwilini li jikru proprjetajiet governattivi jingħataw l-opportunita' li jixtru l-proprjeta' rispettiva lilhom mikrija.  Meta inkwilini ta' proprjeta' li jkun jinstabu f'possession in use, jitolbu biex jagħmlu dan isibu ostakoli kbar legali.  Dawn l-ostakoli kienu riżultat dirett tal-fatt li l-gvern m'għandu l-ebda titlu rikonoxxut fil-liġi biex ikun jista' attwalment jiddisponi minn dawn il-proprjetajiet u għalhekk it-talbiet tagħhom jibqgħu posposti b'mod indefinit; u għalhekk wieħed jista' jimmaġina s-sens ta' frustazzjoni u preġudizzju li jħossu.  Meta wieħed jeżamina l-abbozz in kwestjoni, jara li l-gvern mhux qed jipprovdi rimedju ta' kif jista' jiddisponi mil-proprjeta' simili u huwa l-veru każ  li ninsabu f'grey area  tal-liġi.  

  Hemm problemi oħra li jinħolqu minn żmien għal żmien bħal, per eżempju, min għandu jkun tenut legalment responsabbli għal xogħlijiet straordinarji fuq dawn il-proprjetajiet.  Normalment kieku l-art kienet proprjeta' tal-gvern kien ikun responsabbli l-istess gvern; għax dan bħal meta si tratta ta' requisition order fejn ikun responsabbli s-sid propju, ċioe' l-privat.  F'dan il-każ min se jkun responsabbli?  Bdew jinħolqu ċerti każi fuq din il-ħaġa; tikteb il-gvern biex jagħmel ċerti reparazzjonijiet ta' natura straordinarja - għax qed titratta miegħu qua  proprjetarju - u jirrispondik li hu mhuwiex il-proprjetarju imma għandu biss il-pussess ta' l-art.   Jekk tikteb lis-sidien propju, id-directus,  se tiġi fil-problema li d-directus  se jgħidlek li m'hemm l-ebda relazzjoni ġuridika bejnu u bejnek għax hu qatt ma talab li jirrikonoxxik.  Dawn huma ftit mil-problemi tekniċi li qed jinqalgħu.  

  Hemm aspett ieħor li jrid jiġi kkonsidrat.  Il-proprjetarji proprji ta' dawn l-artijiet, tabilħaqq ġew legalment ikkumpensati b'mod effettiv?  Dawn il-problemi se jsiru aktar manifesti u se jikkreaw ruħhom anke f'inċidenti kostituzzjonali, hekk kif il-gvern se jibda jagħmel ċerti żviluppi ulterjuri fuq dawn il-proprjetajiet.   Hawnhekk nirriferi għall-iżviluppar ta' fejn hemm il-fdalijiet tal-bini mwaqqa' tat-Teatru Rjali.  Hemmhek hemm ħafna proprjeta' privata li tiżbokka f'dik iż-zona li huma taħt il-kontroll tal-gvern imma taħt possession and use.  Uħud minn dawn is-sidien diġa' intimaw li beħsiebhom jirrikorru għal rimedji kostituzzjonali.  In oltre  jingħad li dan l-istat ta' fatt lanqas ma jagħmel sens ekonomikament.  Mhux fl-interess ta' l-ordni pubbliku li art tibqa' dejjem tenuta indiviżibilment minn ġenerazzjoni għal oħra.  Dan imur saħansitra kontra  l-ħsieb tal-liġi ċivili tagħna, għax iwassal fi stat ta' kaos. Imma minħabba dan l-istat ta' fatt, jiġifieri li għandek proprjeta' għand il-gvern mingħajr titlu, fil-fatt hekk qed jiġri.   Meta kelli l-okkażjoni nindaga min huma s-sidien fil-każ ta' l-appartamenti f'City Gate, sibt illi ħafna mill-proprjetarji oriġinali kienu laħqu mietu u tant hemm ishma indiviżi li ntirtu minn ġenerazzjoni għall-oħra li sar impossibli li tintraċċa l-proprjetarji kollha.  Fl-isfond ta' dan kollu naħseb li huwa utli li din il-mozzjoni tirranġa anke din l-anomalija. 

   Skond din il-mozzjoni, jidher li l-gvern se jingħata mano libera kif l-aħjar jiddisponi mill-proprjeta' tiegħu, imma jiena nistaqsi:  Kif se jiddisponi minn dik il-proprjeta' kollha u jżomm il-possession in use?  Ma nsibu xejn f'din il-mozzjoni li tirregola dan l-istat ta' fatt.  Hawnhekk m'aħniex nitkellmu biss fuq proprjeta' soċjali imma qegħdin nitkellmu wkoll fuq proprjeta' kummerċjali jew proprjeta' b'potenzjal kummerċjali, u f'dawn iċ-ċirkostanzi ma jidhirx li s-sidien proprji qegħdin jiġu kumpensati tajjeb.  Lanqas l-inkwilini ma jafu fejn qegħdin u allura l-gvern qed jiġi miżmum milli jiżviluppahom ulterjorment jew jiddisponi minn dawn l-assi.  Min-naħa l-oħra, meta tinħareġ acquisition order, almenu wara ħafna żmien jingħata kumpens lis-sidien u l-gvern jakkwista titlu validu.  Għalhekk forsi tajjeb li jsir studju legali akkurat sabiex titressaq mozzjoni oħra quddiem il-parlament biex jiġi stabilit kif il-gvern jista' jikkrea titlu validu fuq dawn il-proprjetajiet u x'tip ta' kumpens għandu jingħata lis-sidien.  Ġieli ġie offrut kapitalizzazzjoni ta' 5% pero' m'huwiex daqshekk faċli għaliex wieħed irid jifhem illi din ir-recognition rent tkun ġiet imposta mill-gvern arbitrarjament.  Għalhekk forsi tajjeb li wieħed jistudja aħjar x'tip ta' kumpens għandu jingħata lis-sidien f'dan ir-rigward.

  Ladarba qed nitkellem fuq l-acquisition orders, tajjeb nissotolinea xi problemi li qegħdin jinħolqu u li wkoll għandhom jiġu ndirizzati.  Meta tinħareġ acquisition order hemm proċeduri idoneji li jridu jiġu adhered to u segwiti.  L-ewwel għandek id-Dikjarazzjoni Presidenzjali segwita b'notice u threat u għal min ma jaqbilx ma' dak illi jkun offrut imbagħad hemm il-land arbitration board ippresedut inter alia minn imħallef.  Pero' din il-proċedura matul iż-żmien tat lok għal dewmien inaċċettabbli.  Jiena personalment naf b'każijiet fejn sidien idumu saħansitra 'l fuq minn 20 sena sakemm jiġu kkumpensati.  Dan m'huwiex sewwa u ma jagħmilx sens.  Minħabba xi każijiet personali li kont qed nitratta fihom jien, kelli bilfors nindaga u nipprova nippuntwalizza x'inhuma l-problemi ta' dan id-dewmien.  Irriżultali, per eżempju, li ħafna mid-dewmien kien ġej minħabba ntoppi ta' natura purament legali. 

   Meta jiġu biex jiġu pproċessati każi ta' acquisition orders jinħolqu ħafna problemi tekniċi dwar min għandu titlu, min huwa s-sid u min għandu jingħata l-kumpens.  Il-gvern preċedenti, konxju ta' dan l-istat ta' fatt, kien iddeċieda li jibda jikkuntratta dan ix-xogħol privatament.  Din kienet mossa tajba u diġa' bdejna naraw il-frott għaliex l-affarijiet bdew jimxu.  Fil-fatt proċessi li ilhom għal dawn l-aħħar 15 jew 20 sena weqfin fl-aħħar bdew jiċċaqalqu xi ftit.  Imma dan m'huwiex biżżejjed għaliex l-uffiċċju legali tad-dipartiment ta' l-artijiet huwa limitat iż-żejjed.  Fil-fatt dan id-dipartiment għandu avukat wieħed biss; u dan ilu jiġri għal żmien twil.  Dan id-dewmien żgur li ma jawgurax tajjeb għas-sens ta' serjeta' u għalhekk dan id-dipartiment jibki għal uffiċċju legali attrezzat tajjeb b'numru ta' avukati u nies legali full-time.  U ċ-ċirkostanzi tal-lum aktar minn qatt qabel jeħtieġu li ssir xi ħaġa f'dan is-sens.

  Tajjeb ngħidu wkoll li l-modus operandi tal-gvern għal dak illi jirrigwarda social housing tbiddel radikalment matul dawn l-aħħar għaxar jew 12-il sena.  Qabel, sabiex jakkomoda t-talba dejjem tikber għal social housing, il-gvern kien joħroġ requisition orders fuq proprjeta' tal-privat.  Fortunatament din il-konswetudni twaqqfet għal kollox pero' minħabba f'hekk il-gvern qed ikollu jibni u jipprovdi proprjeta' hu stess biex jimla' dan il-vojt u llum id-dipartiment ta' l-artijiet flimkien mal-joint office għandhom bejniethom kważi 50% tal-proprjeta' kollha readily available f'dan il-pajjiż.  Għalhekk f'artikli 3 u 4 qegħdin nitkellmu dwar l-iskop soċjali ta' din il-mozzjoni, fejn il-gvern jista' jbiegħ id-dirett dominju perpetwu jew temporanju gravanti f'art illi tikkonsisti fi flats jew djar u jista' jagħti b'ċens art biex tiġi żviluppata f'xi home ownership scheme.  F'dan ir-rigward pero' nixtieq insemmi xi problemi li qed niltaqa' magħhom dwar proprjeta' tal-joint office.

  Jidher illi numru ta' djar jew proprjeta' li kienu oriġinarjament mogħtija b'titlu ta' enfitewsi temporanja issa skadielhom iċ-ċens - u allura l-okkupanti qegħdin hemm mingħajr ebda titlu validu fil-liġi - jew inkella wasal biex jiskadi.  Qabel ma l-knisja ttrasferiet din il-proprjeta' lill-gvern u nħoloq il-joint office, kellha l-konswetudni li tissetilja ċ-ċnus temporanji billi tbiegħhom bi prezz raġonevoli jew inkella billi ġġeddidhom.  Imma meta din il-proprjeta' ġiet trasferita lill-gvern in-negozjar spiċċa għaliex kien hemm impedimenti legali.  Fil-frattemp iċ-ċens ta' ħafna minn dawn il-proprjetajiet skada u allura hemm min qed jokkupa post illi m'għandu l-ebda titlu validu fuqu u jista' jiġi żgumbrat.  Per eżempju, nista' nsemmi l-parroċċa ta' Stella Maris f'Tas-Sliema, fejn 70% tad-djar f'Cathedral Street spiċċaw mingħajr titli ta' xejn u ilhom għal dawn l-aħħar tliet snin jew erbgħa jiddepożitaw il-kera l-qorti għaliex il-gvern ma jistax jinnegozja.  Jiena naħseb illi l-gvern għandu jipproteġi lil dawn l-okkupanti billi joffrilhom id-dritt illi jixtru l-proprjeta' li qegħdin fiha bi prezz li m'huwiex il-prezz tas-suq għaliex inkella jiġu żgumbrati.  Naħseb ukoll li għandha tiġi stabilita formola raġonevoli fejn iċ-ċens li jkun skada jkun jista' jiġi kkapitalizzat jew forsi jsir applikabbli artiklu 5 anke għal dawk il-każijiet.  Għaliex qed ngħid hekk, Sur President?

   Artiklu 5 jgħid li ċnus temporanji li jkunu waslu biex jagħlqu jistgħu jinbidlu fi ċnus perpetwi jew jinbiegħu.  Hawnhekk nixtieq nistaqsi:  X'se jiġri minn dawk il-proprjetajiet illi l-gvern akkwista mill-knisja u li l-inkwilini tagħhom - minħabba li skada ċ-ċens - spiċċaw bla titlu ladarba artiklu 5 ma jitkellimx dwarhom?  Għalhekk nissuġerixxi li l-gvern jingħata l-poter li jkun jista' jinnegozja fuq din it-tip ta' proprjeta' wkoll.  Skond l-artikli 3 (b) u 4 (b) u (c) il-gvern issa se jkun jista' jiddisponi b'titlu ta' ċens jew ibiegħ proprjeta' tiegħu għal skopijiet ekonomiċi u kummerċjali mingħajr ma jirrikorri għall-proċedura tat-tenders.  Ovvjament l-inkwirenti jkunu jridu jissodisfaw ċerti kriterji dwar kif se jgħinu lill-ekonomija u kemm se jħaddmu nies.  

  Ta' min jgħid ukoll li l-MDC matul dawn l-aħħar sentejn, tramite skema li kien introduċa l-Gvern Laburista, tat ammont konsiderevoli ta' biċċiet ta' art b'ċens lil industrijalisti żgħar biex jiżviluppawha.  Naturalment din l-iskema, minħabba li ħarġet mill-IPSE, kienet waħda limitata u kienet tirrigwarda biss intrapriżi żgħar iżda issa l-gvern se jkun jista' jagħmel l-istess ma' intrapriżi akbar.  Pero' s-sistema ta' encroachments,  fejn tagħti proprjeta' mingħajr ebda titolu ta' xejn, m'hijiex biżżejjed għalkemm il-gvern kien ikollu jirrikorri għaliha meta ma jkunx jista' jiddisponi mill-proprjeta' tiegħu.  Imma meta n-negozjant jew spekulatur jiġi biex jiżviluppa jew ikabbar il-proġett tiegħu se jkollu żewġ diffikultajiet; l-ewwel li fi proprjeta' li m'hijiex tiegħu m'huwiex se jonfoq wisq flus u t-tieni li l-bank m'huwiex se jsellfu flus fuq dik it-tip ta' proprjeta'.  Allura tajjeb li l-gvern jingħata iktar spazju għaliex iċ-ċirkostanzi jinbidlu.  Aħna din konna pprovajna nagħmluha, konna għamilna l-ewwel pass u tajjeb li qed ikun hemm dan l-iżvilupp.   Xtaqt nikkummenta issa dwar l-artikli li jirrigwardaw trasferiment b'titlu ta' kera.  Hawnhekk ikolli nsemmi xi diffikultajiet  li wieħed jiltaqa' magħhom meta jirtratta mad-dipartiment ta' l-artijiet.  Għalhekk ukoll nemmen li wasal iż-żmien li jkun hemm aktar flessibbilta' f'dan id-dipartiment għaliex il-kapijiet tad-dipartimenti tal-gvern - hawnhekk qed nitkellem b'mod ġenerali - forsi huma riġidi ż-żejjed u ma tistax tinnegozja magħhom.  U jekk jinqala' xi ntopp ma tasal imkien u l-problema tibqa' posposta.  Min-naħa l-oħra meta tkun proprjeta' tal-privat tasal għaliex il-privat tista' tinnegozja miegħu u jista' jieħu deċiżjoni imma l-gvern huwa marbut b'ċerti riġidita' ta' liġijiet u allura jekk wieħed iwessagħhom ftit ikun aħjar għaliex id-dipartiment konċernat jingħata iktar flexibility u wara kollox ssir iktar ġustizzja maċ-ċittadini.  Ħalli nieħdu l-każ meta jmut inkwilin ta' fond li jkun mikri kummerċjalment u jiġi biex isir ir-rikonoxximent ta' l-inkwilin il-ġdid, każ li aħna l-avukati niltaqgħu spiss miegħu.

  F'dawn il-każijiet aħna l-avukati nagħtu parir lill-inkwilin il-ġdid sabiex japplika biex jiġi rikonoxxut skond il-liġi ċivili bħala l-persuna indikata sabiex jingħata dan ir-rikonoxximent pero' jiġri li anke f'ċirkostanzi sempliċi r-rikonoxximent ma jingħatax.   Issa għalija dan ma jagħmilx sens għaliex ladarba it-trasferiment tat-titlu huwa regolat mil-liġi allura d-dipartiment  m'għandux jiddipartixxi minnu.  Dan huwa li jgħidlek il-bonsens  pero' jiena naf b'ħafna każijiet fejn it-trasferiment ma jsirx u allura kulħadd jispiċċa jiddepożita l-kera l-qorti.  Fil-fatt il-qorti spiċċat depożitarju kull fejn ikun hemm xi dubji fuq il-kirjiet, ċnus eċċ.  Jidher pero' li din il-problema se tiġi ndirizzata b'dak li hemm ipprovdut f'artiklu 6 (g) tal-mozzjoni fejn qed jingħad li t-trasferiment qed jiġi permess li jsir inter vivos.  Sur President, jiena naħseb li din se ssolvi ħafna problemi ta' dawk in-nies li jkollhom proprjetajiet ta' natura kummerċjali mikrijin mingħand il-gvern li meta jiġu biex jagħlqu l-61 sena jaqgħu f'dilemma.  Għaliex qed ngħid dan?  

  Min-naħa waħda dawn ikunu jridu jieħdu l-pensjoni u min-naħa l-oħra jkunu jridu jitrrasferixxu l-proprjeta' lin-next of kin.  Imma minħabba l-intransiġenza u r-riġidita' tad-dipartiment dan it-trasferiment inter vivos ma jsirx.  Allura waħda mill-possibbiltajiet li kellu l-inkwilin oriġinali kien li jirrinunzja għall-kirja u mbagħad toħroġ by tender u bħala prassi l-ministru konċernat jagħti r-right of first refusal lin-next of kin.  Pero' din diskrezzjonali u fil-fatt jiena naf b'każiijiet fejn din il-proċedura li kienet tagħmel sens ma kenitx ġiet adoperata u allura fond kummerċjali ngħata lil min kellu interess li jakkwista dik il-proprjeta' u n-next of kin spiċċa spussessat minnha.  Jekk qegħdin ngħidu li dan it-tip ta' trasferiment jista' ssir ukoll inter vivos, fis-sens li kulma trid tagħmel persuna meta tagħlaq il-61 sena huwa li turi li se ċċedi l-kirja favur persuna li se tkun il-werrieta tagħha. Allura d-dipartiment konċernat, wara li jsir jaf b'dawn il-fatti, jawtorizza r-rikonoxximent.  Nerġa' ngħid, Sur President, din hija xi ħaġa tajba pero' hemm fejn tiġi rfinata.  

  Jiena nemmen li t-trasferiment tal-kera m'għandhiex tkun ammessa biss lil min huwa werriet tal-proprjeta' imma anke f'ċirkostanzi speċjali, bħal meta jkun hemm partner ta' l-inkwilin jew persuna li tkun ħadmet għal żmien twil miegħu.  Ħafna drabi dawn il-garaxxijiet kbar ikunu nkrew bejn partners u l-business ikun ilu għaddej għal għexieren ta' snin.  Imma m'huwiex sewwa li jekk imut partner wieħed, il-partner l-ieħor jew il-ħaddiem li minn dan il-qligħ ikun jiddependi l-għajxien tiegħu ma jkollux il-possibbilta' li jinnegozja mal-gvern u b'hekk il-proprjeta' taqa' f'idejn ulied il-partner l-ieħor minkejja li huma qatt ma jkunu nteressaw ruħhom fix-xogħol.  Din ma tagħmilx sens u naħseb li jkun tajjeb jekk inżiduha fil-mozzjoni.  Forsi hawnhekk għandu jkun hemm ċerta diskrezzjoni f'idejn il-ministru jew il-kummissarju ta' l-artijiet ħalli jkun hemm il-possibbilta' li wieħed jinnegozja.   Artiklu 6 (e) (ii) ukoll huwa importanti u dan nista' ngħidu anke mill-esperjenza tiegħi.
  Hawnhekk qegħdin nittrattaw każijiet fejn il-gvern ikun ħa proprjeta' mikrija biex jiżviluppaha u jagħti post alternattiv lil ħaddieħor, imma ma kien hemm xejn li kien jirregola din iċ-ċirkostanza fil-liġi.  Allura ġieli kellna ċirkostanzi fejn jiġi mwaqqa' blokk flats u l-inkwilini jingħataw post alternattiv imma ġieli kellna ċirkostanzi oħrajn fejn l-inkwilini - forsi għaliex ikun inbidel l-istaff tad-dipartiment jew ikun hemm xi ħadd ġdid - jingħataw pussess fuq post u jgħidulhom li 'l quddiem wieħed jirregolarizza.  Li jiġri pero' huwa li meta jiġu biex jirregolarizzaw ma jaslu qatt u saħansitra jidħlu fil-postijiet anke t-tfal ta' l-inkwilini wara li dawn imutu.  Jeżistu numru konsiderevoli ta' ċirkostanzi bħal dawn, u għalhekk nistaqsi:  Jista' l-gvern jikkrea titlu għal dawn il-postijiet li huma okkupati mingħajr titlu ta' xejn - ma nistax ngħid abbużivament - jew inkella jirrikonoxxihom?  Nerġa' ngħid, ma naħsibx li l-liġi tikkontempla dan u għalhekk aħjar inżiduha, anke minħabba l-esperjenza li kellna matul iż-żmien tar-riġidita' tad-dipartiment konċernat.  Nista' ngħid ukoll li hemm min biex ma jitlifx il-pussess fuq post li wiret imma li fuqu ma kienet titħallas l-ebda kera, ivvinta ammont ta' kera u ddepożitah il-qorti.

  Xtaqt nitkellem ukoll fuq il-kwesjtoni tar-right of first refusal.  Huwa indispensabbli li l-gvern juża dan id-dritt pero' jiena għandi ċerti riżervi dwar dan.  Fl-opinjoni tiegħi d-diskrezzjoni mogħtija lill-ministru hija vasta ħafna u nemmen li ma tistax tagħtih carte blanche daqshekk wiesa' u jiddeċiedi kif irid hu.  Forsi lil dak - se nitkellem issa b'mod estrem u in ġenerali - għax tal-kulur politiku tiegħu jmexxihielu, u lill-ieħor, għaliex huwa attivist tal-partit l-ieħor jirrifjutahielu!  Għalhekk wasal iż-żmien li għallinqas jinħolqu ċerti guidelines jew din id-diskrezzjoni tiġi puntwalizzata.  Sur President, l-aħħar kumment li xtaqt nagħmel jirrigwarda artiklu 14, l-artiklu li jittratta l-ammont kbir ta'  boat-houses fil-bajjiet ta' pajjiżna.  

  Bħala prinċipju, jiena ma nemminx li min fettillu kkapparra art pubblika u bena żewġt ikmamar jew anke flat mal-baħar għandu jiġi kkumpensat ta' l-għemil tiegħu.  Mela honest citizen li dejjem ħares il-liġijiet ma jieħu xejn u min ikkapparra proprjeta' pubblika jiġi kkumpensat!  Wieħed irid ikun prattiku wkoll u għalhekk huwa tajjeb li l-gvern qed jingħata l-poter li jirregolarizza din is-sitwazzjoni verament tad-daħk għaliex hemm min għax kellu l-ħbieb irnexxielu jdaħħal anke d-dawl u allura hemm konfużjoni kbira.   Nissuġġerixxi li jiġi propost abbozz ta' liġi ieħor fejn jiġu kkreati sanzjonijiet u multi ħorox u jekk hemm bżonn anke ħabs għal min 'il quddiem jerġa' jikkapparra art pubblika.  Din hija xi ħaġa serja u wieħed m'għandux jeħodha b'mod leġġer għaliex l-ixtut tagħna huma limitati.  L-Armier kważi lanqas tista' tmur tgħum għaliex il-bajja tkun mimlija u kważi anke private roads hemm!  Irrid ngħid li jiena ma nemminx li għandek taqbad armata ta' bulldozers u tmur twaqqa' dawn il-kmamar imma għandna nipprovaw nirregolarizzaw u nagħmlu leġislazzjoni serja.  Grazzi.

  THE DEPUTY SPEAKER:  Grazzi.  Aktar rimarki, jekk jogħġobkom?  L-Onor. Francis Zammit Dimech.

  ONOR. FRANCIS ZAMMIT DIMECH (Ministru għall-Ambjent):  Sur President, id-diskussjoni fuq din il-mozzjoni hija diskussjoni ta' interess konsiderevoli u anke jekk diversi kelliema qegħdin jgħidu li din il-mozzjoni m'hijiex ta' natura kontroversjali u donnu hemm il-qbil tal-Kamra kollha dwarha, huwa evidenti li dak li taqbel dwaru kultant tkun trid tenfasizzah b'lenti differenti.  Ma setax jonqos allura li ssir riferenza wkoll għall-każijiet ta' trasferiment ta' art tal-gvern fejn jidħlu proġetti partikolari.  

  Kif nafu, l-art tal-gvern tista' tiġi ttrasferita bi tliet metodi, jew taħt xi waħda mill-policies li dan il-parlament ikun approva, jew bil-proċedura tal-call for-tenders jew billi wieħed jiġi quddiem il-parlament b'każ speċifiku - jew b'numru ta' każijiet miġbura flimkien, għalkemm żgur li din m'hijiex l-aħjar proċedura - u mbagħad niddiskutu s-suġġett partikolari.  F'dan il-kontest, ma nistax ma nirriferix għall-proġetti ta' importanza kbira għall-pajjiż li diġa' saret riferenza għalihom f'dan il-parlament. 

   Qabel xejn irrid ngħid li jiena naqbel kompletament mal-konċett li enfasizza l-Onor. Charles Buhagiar li qal li jqis l-art bħala riżors importanti ħafna f'pajjiżna.  Huwa veru li l-art hija riżors importanti ħafna f'pajjiżna u għalhekk wieħed irid ikollu l-aħjar metodi kif ukoll  il-metodi l-iktar ġusti u trasparenti kif dik l-art għandha tkun amministrata.  Skond id-diskors tiegħu l-Onor. Buhagiar  qalilna wkoll  li d-dipartiment ta' l-artijiet,  sa Ottubru ta' l-1996 kien meqjus differenti għax qal li kien meqjus bħala dipartiment tal-kastig - peress li ħafna impjegati kienu jintbagħtu hemmhekk biex ma jkunux qegħdin f'għajn in-nies - u ovvjament meta jkollok dan it-tip ta' nies ma tistax tippretendi li l-affarijiet se jimxu tajjeb. Sur President, billi ħafna min-nies  li kienu fil-ministeru tiegħi wara l-elezzjoni ta' Ottubru 1996 intbagħtu fid-dipartiment ta' l-artijiet,  irrid nieħu dan bħala kumpliment.  Jiġifieri wara l-elezzjoni ta' l-1996 dan il-post ma baqax  jitqies bħala post ta' kastig imma  li hemmhekk kien hemm bżonn in-nies, anzi l-iktar nies li jkunu tajbin, l-iktar li jistgħu jagħtu image tajba u ċara ta' dak id-dipartiment u allura ntbagħtu diversi nies li kien hemm fil-ministeru ta' l-ambjent ta' sentejn ilu mad-dipartiment ta' l-artijiet.  

  Sur President, ma setax jonqos fid-diskorsi li saru f'dan il-parlament li ssir riferenza fit-tul, kemm mill-kollega l-Onor. Buhagiar kif ukoll mill-Kap ta' l-Oppożizzjoni, dwar il-proġett tal-Kottonera.  U naħseb bilfors irrid nibda billi nitkellem ftit dwar dan il-proġett ħalli niċċaraw almenu l-ħsebijiet tagħna. Hawnhekk  nixtieq li nitkellmu verament b'mod li jkun l-iktar oġġettiv, b'mod li jħares lejn il-fatti u l-fatti kollha.  Il-fatti rigward id-diskussjoni fuq il-proġett tal-Kottonera f'dan il-parlament, kieku kelli niġborhom fil-qosor, huwa li kellek gvern li ġie f'dan il-parlament darbtejn - almenu darbtejn - darba biex permezz ta' stqarrija jgħid li għamel għażla mod, imbagħad darb'oħra biex permezz ta' riżoluzzjoni jgħidilna li għamel għażla mod ieħor.  Almenu darbtejn, għax imbagħad reġa' ġie u ddikjara li għalkemm il-vot ma kienx għadda kien qed jerġa' jressaq l-istess riżoluzzjoni u l-istess kuntratt. 

   Pero' apparti dak id-dettall, il-fatt li joħroġ mid-diskussjoni kollha li kien hawn fil-parlament  fil-leġislatura l-oħra fuq il-kuntratt tal-Kottonera hu li kellek gvern li kelli oppożizzjoni minn nies fi ħdanu, jgħidulu u jappellawlu biex dak il-kuntratt iħares lejh b'mod iktar oġġettiv, b'mod iktar dispassjonat - biex nuża l-kliem li issa qed jintużaw f'din l-Kamra - biex anke jkun hawn  kumitat ta' din il-Kamra li jara, li jifli, li jeżamina l-kuntratt u jara jekk il-gvern fuq proġett li jorbot ix-xatt kollu tal-Kottonera nnegozjax bis-serjeta' l-aħjar kondizzjonijiet, u kellna prim ministru li webbes rasu u li dan ma ridx jagħmlu.  L-Oppożizzjoni Nazzjonalista għamlet anke l-iktar suġġerimenti speċifiċi, indikat lill-gvern ta' dak iż-żmien x'kienu l-akbar difetti fil-kuntratt - b'mod partikolari d-difett li l-gvern ried dakinhar, li l-moll tal-Kottonera jagħtih b'titlu ta' proprjeta' lil ditta privata, konsorzju privat, ikun min ikun dak il-konsorzju, għalina dak kien irrelevanti - u l-gvern, kif immexxi dakinhar minn l-Onor. Alfred Sant, ippersista li mhux biss ried il-kuntratt hekk, mhux biss ried dan il-parlament jivvota fuq il-kuntratt kif hu baqa' jinsisti li jħallih imma ried li dan il-parlament iqis dak il-kuntratt bħala materja ta' fiduċja u li hekk kien se jittratta kwalunkwe kuntratt ieħor ta' trasferiment ta' art fuq xi proġett, bħal Manoel Island, bħal Sant Anglu jew xi proġett ieħor li jkollu l-gvern u li jġibu quddiem dan il-parlament.   U din l-istorja, Sur President, jekk irridu nitkellmu tassew b'mod oġġettiv, hi storja li llum ma jista' jmeriha ħadd.  

  Jien diġa' għidt  fi bnadi oħra u anke hawnhekk - u nerġa' nirrepeti llum - li wara l-elezzjoni tal-5 ta' Settembru ta' din is-sena, u wara li l-gvern preżenti tkellem u għadu qed jitkellem mal-konsorzja kollha kif ġew shortlisted mill-isteering committee li kien waqqaf il-gvern preċedenti, illum jirriżulta bl-iktar mod assolut li għall-ebda minn dawk il-konsorzja ...  It-tliet konsorzja, it-tlieta li huma - jiġifieri qed immur l-ewwel għal dak li l-Gvern Laburista kien qalilna li se jagħmel il-proġett, ċioe' għall-Kottonera Waterfront Group; imbagħad għall-konsorzju li qalilna fir-riżoluzzjoni li għandu jkun dak il-konsorzju li miegħu jrid isir il-kuntratt, jiġifieri Port Cottonera Consortium; kif ukoll għal Camper & Nicholsons; li kienu shortlisted imbagħad l-isteering committee qal li għandhom jinqatgħu barra għaliex skond l-isteering committe ma kenux esprimew interess fl-iżvilupp integrali ta' l-area kollha tal-Kottonera - għamlu diskussjonijiet għal darba darbtejn u għadhom fi proċess ta' diskussjonijiet mal-gvern preżenti; u meta għamiltilhom bl-iktar mod ċar u bl-iktar mod dirett id-domanda dwar x'inhi l-pożizzjoni tagħhom rigward il-mollijiet tal-Kottonera, kollha wieġbu li għalihom m'huwiex essenzjali li jkollhom titolu ta' proprjeta' fuq dawk il-mollijiet. Allura naħseb li toħroġ waħedha r-risposta għad-domanda għaliex il-gvern kif immexxi minn l-Onor. Sant ippersista f'dik it-triq; u naħseb li kulħadd jista' jasal biex jagħmel il-konklużjonijiet tiegħu.   Kien stil ta' tmexxija li, naf jien biss, ħadd iktar ma jaf, stil ta' arroganza, stil ta' ras iebsa.  

  Sur President, jien nemmen li fil-Partit Laburista t-tweġibiet - mhux fuq parti imma l-pajjiż b'mod ġenerali - jeżistu u jeżistu ċari.  Issa jekk iridux jifhmuhom jew le, dik hija kwestjoni li ħafna drabi  dak li jkun hemm  jaħseb li hija ta' konvenjenza ta' x'messaġġ tagħti fil-pubbliku, pero' ħafna drabi l-konvenjenza tal-messaġġ li tagħti fil-pubbliku mhux bilfors tkun il-konvenjenza anke reali, anke mill-aspett ta' x'għandek tikkonsidra b'mod oġġettiv.   Pero' issa niġu għal xi jrid jagħmel il-gvern preżenti.  

  THE DEPUTY SPEAKER:   L-Onor. Carmelo Abela.

  ONOR. CARMELO ABELA:  Mr Speaker, jidher li fil-Kamra m'hawnx quorum.  
  THE DEPUTY SPEAKER:  Is-seduta hija sospiża għal ħames minuti. 

Fis-7.18 p.m. is-Seduta ġiet sospiża u rriżumiet ħames minuti wara.

  THE DEPUTY SPEAKER:  L-Onor. Zammit Dimech jista' jkompli bid-diskors tiegħu.

  ONOR. FRANCIS ZAMMIT DIMECH:  Sur President, kont qed nirriferi għall-mod kif tkellem il-Kap ta' l-Oppożizzjoni, qisu n-naħa l-oħra tal-Kamra temmen fl-inizjattiva privata u temmen ukoll li dan il-proġett għandu jsir kollu mill-privat.  L-Onor. Sant qal  li l-mollijiet tal-Birgu jinsabu mitluqin.  Ikun korrett meta jgħid  hekk pero' jiena ngħidlu li fl-1987 dawn lanqas biss kienu jeżistu!  Din hi d-differenza.  Jiġifieri llum għallinqas tista' titkellem dwar il-moll tal-Birgu.  Sur President, il-gvern preżenti jemmen li l-iżvilupp tal-Kottonera jrid ikun żvilupp li jgawdi minnu l-poplu kollu tal-Kottonera u żvilupp li jkun fl-aħjar interess tal-poplu Malti.  Dan huwa l-ewwel prinċipju.  

  It-tieni prinċipju mbagħad huwa li dan ma tistax tagħmlu jekk ma jkunx hemm proċess serju ta' konsultazzjoni f'dan il-parlament mal-kunsilli lokali u mar-residenti tal-lokal.  Huwa għalhekk li jrid ikun hemm rabta bejn l-iżvilupp kummerċjali li jrid isir in-naħa tax-xatt tal-Kottonera u l-iżvilupp li jrid isir fil-partijiet l-oħra tal-Kottonera.  Għalhekk ukoll tajt l-eżempju tal-Cottonera park, l-eżempju tal-bżonn ta' restawr tas-swar tal-Kottonera, l-eżempju tal-bżonn ta' dehra ġdida tal-qalba tal-Kottonera, bħalma hi Pjazza Santa Margerita.  Għalhekk ukoll irridu nħarsu lejn l-aspett tal-housing ġewwa l-Kottonera.  Għalhekk meta nisma' lill-oppożizzjoni titkellem qisu dawn huma xi konċetti antikwati, għalija hija konferma ta' kemm in-naħa l-oħra tal-Kamra spiċċat nieqsa minn kull kuxjenza soċjali.  

  Forsi jkun hawn min jistaqsi:  Dan bilfors ifisser li l-gvern se jagħmel kollox hu?  Il-gvern preżenti rriżerva d-dritt li jagħmel kollox hu għaliex l-aħħar ħaġa li għandek tagħmel meta qiegħed tinnegozja ma' konsorzju wieħed jew iżjed rigward xi żvilupp huwa li tmur għand dawk il-konsorzja u tgħidilhom li jekk ma jagħmlux il-proġett huma allura jkollna falliment totali.  Min jitkellem b'dan il-mod awtomatikament ma jġibx l-aħjar kondizzjonijiet għall-pajjiż.  Imma dan ma jfissirx li l-gvern preżenti - anke jekk tħares lejn il-programm elettorali tiegħu jew lejn kif mexjin it-taħdidiet fil-preżent - qatt xi darba eskluda li l-proġett isir bil-parteċipazzjoni tas-settur privat.  Sur President, dak li se jagħmel dan il-gvern - u fil-ġimgħat li ġejjin ikollna l-opportunita' niddiskutu dan aktar fid-dettall - huwa li joħloq rabta ċara bejn l-investiment mis-settur privat u l-proġett ta' riġenerazzjoni tal-Kottonera kollha.  Allaħares naslu fi stat li nbaxxu rasna għal dak kollu li jiddetta l-privat u dak li huwa meħtieġ għal skop pubbliku u li waħdu ma jistax jkun vijabbli ma jsirx!  Mela jekk fil-Kottonera hemm il-ħtieġa ta' programm ta' riġenerazzjoni, allura dan ma nagħmluhx u nagħmlu biss dak li jrendi kummerċjalment?  U meta nagħmlu l-għażliet għandna nagħmlu għażliet li jagħmlu sens mil-lat storiku, mil-lat estetiku u mil-lat li jirrispetta l-wirt kbir li għandna fl-area tal-Kottonera, jew dejjem ngħoddu ċ-ċifri u naraw x'irendi?

  Jekk fid-diskussjonijiet ma' konsorzja differenti, konsorzju minnhom jgħidlek li se jagħtik tant ċens fis-sena pero' jrid li jiżviluppa d-djar u l-palazzi kollha li hemm fil-lokal f'diskoteki u nightclubs, u konsorzju ieħor jgħidlek li jagħtik nofs dan iċ-ċens fis-sena imma jiżviluppa uffiċini ta' prestiġju, attivita' li tagħmel enfasi fuq l-aspett storiku u kulturali, attivita' finanzjarja u bankarja ....  Meta l-gvern kif iridu l-Onor. Alfred Sant jiġi biex jiġġuddika mil-lat kummerċjali, fil-miżien tiegħu jara biss x'inhu r-ritorn ta' flus li jdaħħal fis-sena bħala ċens?  L-iżvilupp fih innifsu u x'se jikkrea fl-inħawi ma jarahx?  Dan ikun perikoluż ħafna għaliex b'dan il-kriterju jkollok parti li tiżviluppa mil-lat finanzjarju u kummerċjali u l-kumplament ssofri problemi soċjali akbar milli jkun hemm qabel jibda l-iżvilupp.

  Sur President, aħna għalhekk qed nitkellmu mal-konsorzja kollha dwar proġett li jsir mill-gvern bl-għajnuna mis-settur privat.  U għandi l-paċir ninforma lill-Kamra li kuntrarjament għal dak li qal l-Onor. Alfred Sant, bir-rispett kollu lejh, il-konsorzja kollha għadhom interessati f'dan il-proġett.  Jiġifieri jekk huwa jaħseb li kellu xi bakketta maġika u meta kien fil-gvern kienu jgħidu "iva" għal kollox u issa li hemm aħna fil-gvern is-sitwazzjoni nbidlet, ngħidlu li qed jgħix f'dinja tal-fantasija.  Dawn mhux biss iridu jaslu mal-gvern preżenti imma huma disposti jiddiskutu u jaċċettaw il-kondizzjonijiet - naturalment mingħajr ma nnaqqsulhom mill-vijabbilta' tal-proġett - li huma wkoll jifhmu li huma ġusti u li jridu jkunu imposti biex il-proġett ikun marbut ma' mpenn pubbliku ċar għall-area kollha tal-Kottonera.  Dan huwa l-prinċipju wara l-proġett tal-Kottonera.  Sur President, xtaqt nirriferi issa għal aspetti oħrajn li ssemmew f'dan id-diskors, per eżempju, il-cruise liner passenger terminal, u nixtieq nuża dan l-intervent biex niċċara darba għal dejjem ċerti ħsibijiet.  

  Xi membri min-naħa l-oħra tal-Kamra xebgħu jgħidu li jien għidt lil ta' "The Times" li l-gvern preżenti huwa marbut li jneħħi d-duty free mill-1 ta' Lulju tas-sena dieħla.  Għall-bidu li ntqal dan, jiena għidt:  Possibbli li dawn qed jaqraw ħażin u jifhmu ħażin!   Ħadd ma nduna li m'humiex qed jgħidu l-verita'?  Jiena nistedinhom jerġgħu jaqraw dak l-artiklu u jsibu li jiena mkien m'għidt dan il-kliem.  Issa jekk il-kwotazzjonijiet tiegħi jkunu tajbin imma min jikteb l-artiklu jasal għall-konklużjoni ħażina jew jagħmel xi kummenti min-naħa tiegħu, jiena ma nistax inkun responsabbli għal dawk il-kummenti.  Imma fejn jiena ġejt ikkwotat m'hemm imkien din l-ereżija li l-gvern preżenti, għal xejn b'xejn, se jaqbad u jneħħi d-duty free.  Iżda x'ġara, Sur President?  Meta ħadna d-deċiżjoni li għar-rigward tal-cruiseline passenger terminal se nibqgħu mexjin bil-proċeduri li kien miexi bihom il-gvern preċedenti ....  

  Il-Gvern Laburista kien għamel preżentazzjoni pubblika f’Marzu ta’ din is-sena, fejn  kien qal li ried li jsir dan il-cruise terminal għall-cruise liners li jiġu Malta u kien talab biex consortia  interessati jesprimu l-interess tagħhom.  Fil-fatt sat-30 ta’ April, li kienet il-closing date, kien hemm 14-il consortium li esprimew interess f’dan il-proġett u mbagħad kien inħatar il-Valletta cruise terminal committee biex jagħmel valutazzjoni ta’ l-applikazzjonijiet u  jagħmel shortlisting.  Fil-31 ta’ Mejju kien sar shortlisting ta’ tliet consortia.    Issa lili staqsewni:  Allura issa min qiegħed shortlisted għall-proġett kif fasslu l-gvern ta’ qabel, li kien mibni fuq duty free  għal dejjem,  irid xi rabta ta’ kuntratt mill-gvern li jkunu x’ikunu l-obbligi internazzjonali tiegħu, ma jista’ qatt jbiddel il-politika tiegħu?  Lil min għamilli din il-mistoqsija jien għidtlu li aħna naraw l-obbligi tagħna fiż-żmien li jkun relevanti li narawhom.  Il-Membri ta’ l-Oppożizzjoni f’dan il-parlament  għamlu riferenza għal dan il-proġett u qalu li minħabba l-mod kif qed jitkellem il-gvern il-ġdid, dak l-interess qawwi li kien hemm fil-cruise liner passenger terminal se jgħosfor  għaliex il-klijenti ta’ l-Onor. Charles Buhagiar m’għadhomx interessati la l-pajjiż issa  se jneħħi d-duty free; u  dawn se jitilqu minn pajjiżna.  

  Sur President, it-tliet consortia magħżula kellhom closing date sal-31 ta’ Ottubru - jiġifieri wara li ntqal dan id-diskors ta’ paniku u biża’ f’dan il-parlament - u jien tlabt liċ-chairman ta’ l-isteering committee biex jagħmilli interim report dwar x’inhi l-pożizzjoni u minkejja dak il-kliem li ntqal biex inbeżżgħu lin-nies il-kumitat informa lill-gvern preżenti - u jien nieħu pjaċir ninforma lill-Kamra li kien irċieva sottomissjonijiet mit-tliet shortlisted consortia u saru preżentazzjonijiet mill-iktar interessanti. Jien informat mill-kumitat li t-tliet consortia   bejniethom jirrappreżentaw expertise minn setturi ekonomiċi varji, fosthom mis-settur tal-kostruzzjoni, mis-settur tal-marine engineering, mis-settur ta’ l-iżvilupp ta’ proprjeta’, mis-settur turistiku,  mis-setturi ta’ cruise liner operations, mis-settur finanzjarju u minn oqsma oħra rilevanti.  F’dawn it-tliet consortia hemm il-parteċipazzjoni ta’ investiment barrani u llum huwa kkalkolat li l-proġett se jirrikjedi investiment ta’ madwar Lm10 miljun, li jista’ jinkludi investiment Malti u investiment barrani.  Naturalment mingħajr ma nidħol b’xi mod fil-proċess ta’ aġġudikazzjoni, bi pjaċir ninforma lill-Kamra li t-tliet shortlisted consortia urew interess u impenn kbir  u għamlu  preżentazzjonijiet mill-iktar serji u għalhekk ma nistax ma nawgurax lill-kumitat li l-gvern preżenti ħallieh bl-inkarigu li kellu qabel li jagħmel l-aġġudikazzjoni tiegħu u mbagħad iressaq ir-rakkommandazzjonijiet tiegħu lill-gvern.  Meta gvern  ma joqgħodx ibaxxi rasu għal kull kondizzjoni li jintalab imma jimxi bis-serjeta’, ikollu tweġibiet  bis-serjeta’ u għalhekk l-interess f’dak il-proġett għadu għaddej.

  Sur President, issemma ħafna l-kuntratt ta' Manoel Island u Tigne’. Il-gvern preżenti   qiegħed isostni l-prinċipju - u jien kont nifhem li dan huwa prinċipju aċċettat minn kulħadd - li min jieħu  unit  għalih personali għal skop residenzjali jista’ ddawwar it-titolu ta’ ċens temporanju f’titolu ta’ ċens perpetwu - kif isir  fil-home ownership schemes u kif sar fl-iskema taċ-ċnus kollha tal-knisja, illum amminstrati mill-joint office għaliex saru tal-gvern - u allura  la huma tal-gvern għandu jkun hemm policies  li bihom tagħti l-possibbilta’ lil dak illi jkun li jikkonverti t-titolu minn wieħed temporanju għal wieħed perpetwu, għaliex b’dan il-mod tkun qed tgħin lil min jabita f’dawn il-postijiet u sserraħlu rasu għall-familja tiegħu u għall-ġenerazzjonijiet li jiġu wara li t-titolu fuq dik il-proprjeta’ jista’ jkun ċert minnu għal dejjem.  Il-gvern preċedenti   minn wara dahar il-poplu - għaliex huma ma kenux jgħidulna li qed jagħmlu hekk  u kienet l-oppożizzjoni ta’ dak iż-żmien li kienet żvelat li qed isir hekk - kien qed jiddiskuti mal-consortium   li jista’ jingħata ċens perpetwu kważi fuq Manoel Island u Tigne’ kollha u jien għandi wkoll is-siltiet tad-draft contract għal min irid jidħol fih fid-dettall.  Imma llum aħna bħala gvern qed ngħidu li rridu li l-proġett  ikun vijabbli imma ma rridux li l-consortium li se jieħu f’idejh dan l-iżvilupp ikollu titolu ta’ ċens perpetwu f’idejh u mbagħad jagħmel li jrid bih hu.  Aħna rridu li jkollu titolu għal 99 sena u  min jixtri unit individwalment għal skop residenzjali ikollu dritt  idawwar it-titolu fuq dak il-post għal wieħed b’ċens perpetwu.  

   Pero’ biex inpoġġu l-affarijiet fuq bażi ċara, irrid nispjega lill-Kamra li huwa veru li d-draft agreement  li sar mill-gvern preċedenti  dwar is-siti ta’ Manoel Island u Tigne’ kien jeskludi miċ-ċens perpetwu s-siti storiċi u l-aċċess pubbliku - u fil-fatt dawn kienu fuq titolu differenti - pero’ ma kienx se jagħti lill-consortium il-units residenzjali biss għaliex kien se jagħti wkoll b’ċens perpetwu s-siti kollha kummerċjali, inklużi l-uffiċini, il-ħwienet u l-area tal-marina.  Dan ifisser li l-gvern preċedenti kien ftiehem direttament mal-consortium  li għar-rigward ta’ Manoel Island kien se jagħtih total ta’  38% ta’ l-art b’ċens  perpetwu, filwaqt li fil-każ ta' Tigne’ Point kien se jagħtih total ta’ 34% ta’ l-art.  Issa jekk għall-argument  - u ma nafx f’liema sena se jinxtraw  - kull min jixtri unit residenzjali jdawwar iċ-ċens minn 99 sena għal ċens perpetwu, allura nkunu wasalna li  bħala massimu  minn 38% fuq Manoel Island ninżlu għal 14%, li jkun ingħata b’ċens perpetwu, u minn 34% fuq Tigne’ Point ninżlu għal 18% pero’ mhux lill-consortium.  Għalhekk jien nistaqsi: Għall-kelliema ta’ l-Oppożizzjoni u għal dawk li jiktbu fuq dan is-suġġett, dawn huma l-istess affarijiet li kien jgħid il-Gvern Laburista?  Jien naħseb li teżisti differenza kbira ħafna, differenza ta’ prinċipju għaliex il-gvern preżenti qed jgħid li dan il-proġett irid isir bl-ikbar għaġġla possibbli u jrid ikun vijabbli għal min jagħmlu. 

   Fil-fatt irrid ngħid li fuq dan il-proġett il-gvern qed jiltaqa’ direttament mal-consortium konċernat darba fil-ġimgħa  u bejn laqgħa u oħra niddiskutu l-problemi kollha li sab dan il-gvern meta ħa t-tmexxija f’idejh għaliex m’huwiex veru li stajna noqogħdu fuq id-dokumenti li sibna  u niffirmawhom l-għada li ħadna l-ġurament.  Kien hemm sensiela ta’ problemi li  ilhom ġejjin is-snin u li għad iridu  jkunu riżolti, fosthom il-problema tar-residenti ta’ Tigne’, il-problema tal-faċilitajiet sportivi f’Tigne’ u l-problema ta’ l-attivitajiet industrijali u kummerċjali f’Manoel Island.  Huwa veru li hemm lista ta’ proposti u suġġerimenti imma jekk ma naqbdux suġġett wara l-ieħor u bl-ikbar impenn nagħmlu dak kollu li huwa meħtieġ biex verament nagħtu lil pajjiżna il-proġett ta’ Manoel Island u Tigne’, nibqgħu bit-teorija li l-amministrazzjoni preċedenti ħallietna biha.  Jien nieħu pjaċir ngħid li dawn il-laqgħat qed ikunu pożittivi ħafna, mhux biss il-laqgħat li kelli mal-consortium  imma anke l-laqgħa li kelli mad-disa’ familji li kien fadal f’Tigne’ u qalulna li fl-aħħar il-gvern qed jerġa’ jitkellem magħhom.  Aħna ltqajna ma’ dawn ir-residenti u anke ma’ nies  li għandhom interessi oħra u tkellimna magħhom fuq il-proposti meħtieġa biex dan il-proġett jimxi ‘l quddiem u se nkomplu ninsistu  biex  kemm jista’ jkun malajr naslu għall-kuntratt li huwa meħtieġ f’dan ir-rigward.  Sur President, issemma wkoll il-proġett ta’ Bieb il-Belt.   

  L-Onor. Buhagiar staqsieni kif qbadna u għażilna perit għall-proġett tas-sit  tat-Teatru Rjal.  Issa jien irrid nifhem li bidel xi ftit  l-enfasi li għamel fuq dik id-domanda minn  meta tkellem dak inhar sad- domanda li għamilli llum għaliex issa l-argument m’għadux għaliex għażilna lil Richard  England imma l-argument li qed jintuża huwa għaliex għandu inkarigu li jinkludi wkoll l-area ta’ Bieb il-Belt.  Jien naħseb li l-Onor. Buhagiar jaf  li l-Perit England ntgħażel wara sejħa  pubblika li konna għamilna f’Settembru ta’ l-1995 għall-ingaġġ ta’ perit għad-disinn tan-national art centre, sejħa li ħarġet fil-gazzetti kollha, għaliha kien hemm rispons tajjeb u fil-fatt kien hemm 19-il applikazzjoni - nifhem  li l-Onor. Buhagiar huwa familjari ma’ wħud minn dawk l-applikazzjonijiet -  sar il-proċess ta’ l-għażla u ntgħażel il-Perit Richard England, li żgur jagħmel ġieħ lil pajjiżna kemm f’Malta stess u kif ukoll internazzjonalment.  Il-Perit England intgħażel  biex jagħmel id-disinn  tas-sit tat-Teatru ta’ l-Opera li kellu jkun magħqud mas-sit ta’ St James Cavalier - il-parti tal-proġett li kompla fuqha anke l-gvern preċedenti - biex flimkien joffru lill-pajjiż national art centre li jixraq lid-daħla ta’ Bieb il-Belt.  Pero’ rrid ngħid li l-gvern preċedenti qatt ma neħħa l-kuntratt kif kien  sar mal-Prof. England tliet snin ilu u kieku ried kien hemm klawsoli fil-kuntratt  li bihom seta‘ jitterminahulu - naturalment kien ikollu konsegwenzi finanzjarji u seta’ kellu konsegwenzi oħra - u għalkemm kellu sentejn biex jagħmel dan iddeċieda li jħalli dak il-kuntratt.  Meta skond dak il-kuntratt kellna dritt ngħidu lill-perit biex jiddisinja s-sit tat-Teatru Rjal u ta’ St James Cavalier u jara kif jista’ jgħaqqadhom flimkien u jara x’jista’ jsir fi Pjazza Ħelsien, jew billi tinbena jew billi tiġi żviluppata mod ieħor biex jiġu integrati flimkien, u jara wkoll x’se jiġri mill-ħwienet ta’ taħt St James Cavalier u kif tidħol fuq in-naħa tal-lemin fi Pjazza Ħelsien, allura Bieb il-Belt kien problema? Kif tista’ titkellem  dwar proġett integrat jekk ma tħarisx lejn dak li jmiss ma’ dak kollu li qed tiżviluppa?  Fil-fatt aħna qed nitolbu lill-Perit England biex jagħtina master plan  għad-daħla kollha ta’ Bieb il-Belt biex il-belt kapitali tagħna jkollha proġett li jixraq tassew lilha bħala belt kapitali, jixraq lil Malta bħala pajjiż u jixraq ukoll għall-fatt li qed nitkellmu fuq patrimonju Ewropew u universali importanti ħafna.    

  Fil-każ tal-cruise liner passenger terminal il-gvern  preċedenti daħħal il-konċett li dan il-proġett seta’ jsir bl-involviment tas-settur privat.  Aħna qbilna mal-konċett u kellna d-disinji lesti bħala Awtorita’ Marittima u komplejna fuq l-istess linji għaliex il-ħsebijiet kienu jorbtu ma’ xulxin.    Imma fil-każ tal-proġett għad-daħla tal-Belt ma stajniex norbtu ma’ dak li kien qed jipproponi l-gvern preċedenti  għaliex għal żmien twil baqa’ jgħid -  imbagħad varja xi ftit fl-aħħar xahar - li kien se jsolvi kollox billi  s-sit tat-Teatru Rjal ried jagħtih għal skopijiet kummerċjali u jagħmel shopping arcades   u l-iskop kulturali ried jilħqu billi  oriġinarjament kien se jalloka 35% - li wara bidilha għal 80% -  mis-sit biex jagħmel sala kulturali.  Fi żmien l-amministrazzjoni Laburista nħatru  żewġ kumitati biex jagħżlu, saru l-preżentazzjonijiet, pero’ l-gvern  stess kien qal li ma kellux sottomissjoni li kienet tagħmel sens għad-daħla ta’ Bieb il-Belt u għaraf li ma kellux proġett li jixraq lil din l-area.    Kien għaraf ukoll li parti mill-iżball kien dovut għall-fatt li d-development brief kien jitkellem wisq  fuq affarijiet f’salt li ma setgħux jiġu integrati flimkien  u allura meta mbagħad ħareġ id-development brief  emendat u b’sejħa ġdida kienu nbidlu l-parametri.  Pero’, bir-rispett kollu,  ma naħsibx li jagħmel sens li tgħid li d-driving force kif tidħol fil-belt kapitali irid ikun l-aspett kummerċjali u tagħmel dak li jiġi ddettat lilek mill-esiġenzi tal-ħwienet, u jekk ikun hemm flus biex tħalli 35% spazju għal xi attivita’ kulturali tagħmel hekk u jekk jgħidulek li hemm flus għal inqas tagħmel inqas.  Aħna dehrilna li wasal iż-żmien li jkollna master plan għal dik l-area kollha ħalli  dawn il-proġetti  jintegraw flimkien bis-serjeta’.  Dak kollu li se  jiġri fis-sit tat-Teatru Rjal,  f’St James Cavalier,   fi Pjazza Ħelsien u l-proġett għall-bus terminus kollha se jkunu integrati fi proġett wieħed għad-daħla tal-belt kapitali tagħna, proġett li naturalment jirrikjedi l-proċess ta' konsultazzjoni pubblika u li żgur  għad inkunu kburin bih ferm iktar milli kieku lħaqna għabbejna dak is-sit b’kumpless ta’ ħwienet biex ngħidu li għamilna kollox mil-lenti kummerċjali.   

  Irrid insemmi aspett ieħor li ssemma mill-Onor. Buhagiar għar-rigward ta’ kif għandu jsir it-trasferiment ta’ l-art meta jkollok proġetti kapitali kbar.  Se nikkwota x’qal l-Onor. Buhagiar:

“Mr Speaker, huwa jrid jara, bir-rispett kollu, x’tip ta’ kumitat qed jipproponi l-gvern biex jagħmel il-vetting  meta jkun hemm kuntratti rigward proġetti kbar għaliex wieħed irid jistudja iktar fuq dan is-suġġett.”.

U hawnhekk ma nistax ma nfakkarx - u din kienet parti mill-problema kbira ta’ intransiġenza li kellna f’dan il-parlament rigward il-proġett tal-Kottonera - li meta l-gvern preċedenti kien ippubblika r-rapport imħejji għar-rigward ta’ l-għoti b’ċens ta’ Fort Chambrai u ppubblika r-rapport ta’ l-Avukat Edgar Mizzi, kemm permezz ta’ stqarrijiet tal-gvern ta’ dak  iż-żmien u kif ukoll permezz ta’ pubblikazzjoni maħruġa mill-Partit Soċjalista - fejn kien ippubblikat ukoll ir-rapport kollu ta’ Dr Edgar Mizzi - kellu l-parir speċifiku li jimxi b’mod li dan il-parlament ma jiġix ittrattat iktar bħala rubber stamp u li jkun hawn kumitat li jmexxi s-sorveljanza ta’ kuntratti bħal dawn.  Se nikkwota l-partijiet relevanti mill-pubblikazzjoni tal-Partit Laburista u nitlob lill-Onor. Buhagiar biex jagħti ħarsa lejn din il-pubblikazzjoni tal-partit tiegħu stess.  F’paġni 120 u 121 tal-ktieb maħruġ mill-Partit Laburista - u li jinkorpora fih ir-rapport ta’ Dr Edgar Mizzi - qed jingħad li:

“Anke l-mod kif ir-riżoluzzjoni titressaq quddiem il-Kamra għandu, fl-opinjoni tiegħi, jiġi rivedut.  Forsi jkun aħjar jekk qabel ma r-riżoluzzjoni tiġi quddiem il-Kamra, il-kuntratt li tiegħu tkun se tingħata l-approvazzjoni jiġi kkonsidrat minn kumitat permanenti tal-Kamra.  F’dan l-ambjent jista’ jsir eżami ferm iktar akkurat u dettaljat tal-kuntratt in kwestjoni, tan-negozjati li jkunu saru u tal-fatti  l-oħra kollha relevanti u l-gvern ikollu l-opportunita’ kif ukoll l-obbligu li jiġġustifika l-operat tiegħu u t-talba li dan jiġi approvat mill-Kamra.  Premess dana kollu, nista’ ngħaddi għar-rakkomandazzjonijiet: ....”.

Imbagħad insibu r-rakkomandazzjonijiet varji li għamel Dr Edgar Mizzi u r-rakkomandazzjoni Nru. 5 tgħid li:

“Tiġi miftehma proċedura ġdida sabiex kuntratti għal għoti ta’ art tal-gvern jiġu l-ewwel konsidrati minn kumitat permanenti tal-Kamra.”.

  Sur President, meta lill-Onor. Sant bħala prim ministru fakkarnieh  li dak li xtaqna nagħmlu fil-Kottonera kien li nimplimentaw din ir-rakkomandazzjoni ċara u preċiża ta’ Dr Edgar Mizzi, li tant kienet għal qalb l-Onor. Sant u għall-Partit Laburista li ġiet riprodotta  f’pubblikazzjoni tal-partit stess, huwa xorta waħda webbes rasu bil-konsegwenzi li ġab fuqu nnifsu u fuq il-Partit Laburista.  Naturalment min-naħa tal-Partit Nazzjonalista aħna nirringrazzjawh għaliex dan wassal biex tissejjaħ l-elezzjoni ġenerali tal-5 ta’ Settembru, fejn il-poplu Malti ta l-verdett ċar tiegħu dwar min għandu jmexxi lil pajjiżna, anke għal dak li għandu x’jaqsam ma’ trasferiment ta’ artijiet tal-gvern.  Grazzi, Sur President.

  THE DEPUTY SPEAKER:  Grazzi.  Aktar rimarki?  L-Onor. Tony Abela.

  ONOR. TONY ABELA:  Sur President, qegħdin niddiskutu mozzjoni li tirregola l-amministrazzjoni ta’ artijiet tal-gvern.  Qed nitkellmu fuq prinċipji dwar kif il-gvern għandu jamministra u jbigħ proprjeta’.  Pero’ ma nistax ma ngħaddix xi rimarki in vista tal-fatt li dan l-aħħar fl-aħbarijiet intqal li l-Kap ta’ l-Oppożizzjoni, meta kien ħdejn l-iskola tal-gvern ta’ l-Imġarr, iddikjara li jien waqqaft xi ħaddiema milli jagħmlu xi xogħlijiet ta’ estensjoni f’din l-iskola.  Filwaqt li ngħid li dan m’huwiex minnu, dan l-eżempju għandu jittieħed sabiex il-gvern janalizza sewwa qabel ma jiddeċiedi, permezz tad-diversi ministeri tiegħu, li tittieħed art għal użu pubbliku jew li jesproprija art biex jutilizzaha.  Ma jistax ikun li l-mod kif il-gvern jamministra jew jieħu proprjeta’ għal xi skop imur totalment kontra l-linji li jkunu qegħdin jiġu wżati minn awtoritajiet li jirregolaw l-iżvilupp għaliex effettivament dawn iweġġgħu lin-nies konċernati b’azzjoni li wara jirriżulta li ftit li xejn kien hemm bżonnha.  

  Qed nitkellem fuq dan il-każ għaliex kien hemm min ingħata permessi biex jibni skejjel oħra fuq żewġ sulari - bħalma huma St Dorothy's u San Anton - u allura ma kienx ikun daqshekk diffiċli li x-xogħol ta’ estensjoni li jrid isir fl-iskola ta’ l-Imġarr - u jien naqbel li għandu jsir dan ix-xogħol - isir bl-istess stil ta’ arkitettura u jinbena sular ieħor fuq dak eżistenti.  Huwa fatt  li l-proprjeta` wżata mill-gvern għall-Iskola ta’ l-Imġarr għandha bżonn tranġar serju strutturali fis-soqfa - għaliex hija msaqqfa bi travi tal-ħadid li huma moħbija u saru lmenti diversi drabi sabiex dawn jiġu rranġati -   pero’ minflok ma sar dan ix-xogħol u mbagħad inbena s-sular l-ieħor biex jaqdi n-neċessitajiet li hemm bżonn, il-gvern deherlu li għandu jieħu din l-art.  Pero’ dan huwa dritt ta’ min jamministra u jekk il-gvern jidhirlu li għandu jagħmel hekk, ma nistgħu nagħmlu xejn.   Issa  wieħed irid jidħol fil-kontest ta’ kemm u kif il-gvern għandu jħallas lil dawk in-nies li tkun itteħditilhom il-proprjeta`.  

  Ma jistax ikun li l-gvern jibqa' jieħu l-proprjeta` mingħand nies privati, jikkompensahom bi prezz, imbagħad wara li jsiru l-kuntratti l-gvern jibgħat il-periti tiegħu biex jagħtu stima reali tas-suq tal-proprjeta`.  Għaliex qed jiġri li meta art fl-istess inħawi u fl-istess toroq tiġi esproprjata mill-gvern tiġi stmata Lm5,500 kull plot fabbrikabbli, filwaqt li meta din l-art tiġi mixtrija l-gvern jistmaha madwar Lm30,000.   Jien semmejt il-każ ta' din l-iskola li hemm diversi opinjonijiet dwar kif għandha tinbena, pero’ jien tajt l-opinjoni tiegħi u għandi dritt naffermaha għaliex għalija l-importanti huwa li dak ir-raħal ikun moqdi fil-bżonnijiet edukattivi tiegħu u nemmen li jista’ jiġi moqdi mod ieħor.  Ħaddieħor għandu opinjoni differenti, pero’ l-importanti li x-xogħol isir sewwa u possibbilment mhux waqt il-ħinijiet ta’ l-iskola.   

  Waħda mill-problemi li jiffaċċja d-dipartiment ta’ l-artijiet waqt l-esproprjazzjoni ta’ l-art hija d-differenza kbira bejn il-prezz li jitħallas mill-gvern lill-individwu li tkun itteħditlu l-art u l-prezz li jiġi stmat mill-gvern meta jbigħ.  Allura huwa importanti li l-istess periti li llum qed jistmaw il-proprjeta` li tiġi ttrasferita u li dwarha jsir il-kuntratt fi żmien xahrejn, skond l-Att XVII ta’ l-1993, għandhom ikunu l-istess nies li fuq l-istess prinċipji u fuq l-istess livelli ta’ prezzijiet jiddeterminaw l-ammont li għandu jitħallas lin-nies f’dan ir-rigward.  Kieku jiġi evitat il-ħafna dewmien biex jiġu ffissati l-ammonti ta’ l-ekwiparazzjoni, u jiġu ffrankati wkoll ħafna kawżi li jsiru min-nies lill-gvern għaliex ma jkunx hemm qbil fuq l-ammont stabilit li għandu jitħallas.  Għalhekk fi ħdan din il-mozzjoni li għandna quddiemna, il-gvern għandu jiddetermina darba għal dejjem li l-ammonti li għandhom jitħallsu bħala boll f’każ ta’ trasferiment ikunu ekwivalenti għall-ammonti li l-gvern jiddeċiedi li jagħti lin-nies.

  Ma nistax ma nirrimarkax ukoll fuq il-fatt li ċerti nies ilhom żmien twil jistennew li jitħallsu ta’ art li ġiet meħuda lilhom mill-gvern għal skopijiet pubbliċi.  Il-gvern preċedenti kien ħa l-briga li jqabbad diversi avukati biex dawn jieħdu ħsieb ħafna files - u fil-fatt kienet saret call for applications - biex jiġi determinat it-titolu, jiġu kkuntattjati n-nies u jsiru l-kuntratti.  Pero’ mbagħad bdiet tqum il-problema dwar l-ammont dovut u kif se jitħallas għaliex jidher li kull gvern, wieħed wara l-ieħor, qed jiffaċċja l-problema ta’ nuqqas ta’ finanzi biex iħallas lil dawn il-persuni.  Allura ma nafx jekk għandux jittieħed is-suġġeriment li jinħolqu xi tip ta’ bonds li permezz tagħhom min għandu jieħu xi flus mid-dipartiment ta’ l-artijiet ta’ xi artijiet li jkunu tteħdulu, ladarba jkun aċċetta l-prezz, jiġi pprovat it-titolu u jsir il-kuntratt, minflok jingħata flus - u b’dan il-mod ikunu jistgħu jsiru iktar kuntratti li ma jkunux limitati sa l-ammont li jkun ġie vvotat fil-budget ta’ dik is-sena fiskali - jingħata bonds li jkunu jimmaturaw fuq perjodu ta’ żmien b’imgħax simili għall-government bonds li jiġu kkwotati fuq l-istock exchange.  U hekk il-land department ikun f’pożizzjoni aħjar li jaqta’ parti mill-backlog li għandu għaliex qed jiġri li fl-ewwel ftit xhur tas-sena d-dipartiment qed juża parti mill-finanzi tiegħu immedjatament sabiex jagħti s-servizz mistenni minnu biex iħallas lin-nies l-ammonti dovuti lilhom, imbagħad wara xi ftit xhur jispiċċa f’sitwazzjoni li minkejja li jkollu d-dokumentazzjoni lesta biex jagħmel xi kuntratti ma jkunx fi stat fiżiku li jagħmel dan minħabba nuqqas ta’ finanzi.   Filwaqt  li napprezza li kull min tkellem ipprova jagħti kontribuzzjoni b’mod konkret għal din il-policy, inħoss li dan il-punt ma ssemmiex.  Issemmew ċifri kbar ta’ miljuni li l-gvern għandu jagħti fuq artijiet, pero’ fl-għoti ta’ ekwiparazzjoni ssir differenza bejn Ċikku u Peppi.  

  F’dawn l-aħħar ġranet fil-gazzetti rajna kif l-amministrazzjoni preċedenti kienet laħqet ftehim mal-familja ta’ l-ex-deputat Dom Mintoff biex tekwipara ma’ l-Għarix, u dan l-ammont, fil-konfront tal-prezzijiet li jingħataw lil diversi nies għall-proprjeta’ li tkun itteħditilhom, deher xi ftit esaġerat.  Jien ma nixtieqx nidħol fil-mertu ta’ x’diskussjonijiet kien hemm u fiex waslu pero’ ma naħsibx li kien att frivolu ta’ min iddeċieda kemm kellu jkun l-ammont.  Jien ngħid biss li l-prinċipju li ntuża mir-rappreżentanti tal-gvern dak inhar għar-rigward ta’ ċerti stimi għandu jintuża bl-istess mod ma’ kull persuna li lilha tiġi esproprjata xi biċċa art.  Dan ifisser li meta l-gvern jiġi biex iħallas irid jagħti l-prezz reali tas-suq biex in-nies li tkun itteħditilhom proprjeta` ma jkollhomx għalfejn jipprotestaw fuq il-valur li jkun ġie ffissat mill-gvern.  Grazzi, Sur President. 

  THE DEPUTY SPEAKER:  Grazzi.  Aktar rimarki?  L-Onor. Gavin Gulia.

  ONOR. GAVIN GULIA:    Sur President, nixtieq nieħu spunt proprju minn din il-mozzjoni li għandna quddiemna għaliex l-Onor. Tony Abela għadu kemm aċċenna għall-kwestjoni tal-kumpens ta’ l-Għarix ġewwa Delimara.  L-Onor. Abela għadu kemm qal li lħaqna ftehim mal-familja Mintoff dwar il-kwestjoni tal-kumpens.  Jien nistagħġeb kif kelliemi min-naħa tal-gvern, li huwa wkoll persuna legali, jiġi jgħid li l-gvern preċedenti laħaq ftehim mal-Perit Mintoff.  U hawnhekk irrid nelabora xi ftit dwar x’nifhmu bi ftehim.   Huwa ftehim ta’ intenzjoni, huwa ftehim li jipprometti li naslu għal ftehim li jorbot, jew huwa ftehim definittiv bħalma nifhmu meta ngħidu kuntratt pubbliku li jkun insinwat jew kuntratt li jkun sar b'konsegwenza ta’ xi riżoluzzjoni li tkun għaddiet mill-parlament għaliex, proprju kif aċċenna l-Ministru ta’ l-Ambjent, hemm diversi modi kif art tista’ tiġi ttrasferita u wieħed minnhom huwa permezz ta’ riżoluzzjoni li titressaq fil-parlament?  

  Il-media hija importanti għad-demokrazija tal-pajjiż għaliex twassal l-informazzjoni u jien inħobb ngħid li l-informazzjoni hija poter ġaladarba tkun użata b’mod tajjeb, pero’ sfortunatament meta l-informazzjoni ma tkunx użata b’mod tajjeb tfisser abbuż tal-poter.  Jiddispjaċini ngħid li fid-diversi stqarrijiet u kontro-stqarrijiet li kkaratterizzaw il-kwestjoni tal-kumpens fuq l-Għarix tal-Perit Mintoff il-ġimgħa l-oħra, kien hemm ħafna distortions fil-media, fejn kultant kont qed niġi rrapportat tajjeb, kultant kont qed niġi rrapportat ħażin jew addirittura ma kont qed niġi rapportat xejn.  Issa rrid nispjega x’inhu s-sinifikat ta’ letter of intent.  

  Per eżempju,  nafu li l-Malta Development Corporation toħroġ ħafna letters of intent li huma speċi ta’ warm-up għal xi ftehim eventwali.  Fil-fatt letter of intent lanqas biss huwa konvenju li fih tipprometti li tbigħ xi ħaġa jew tipprometti li tagħmel xi specific performance lil xi ħaddieħor, għaliex il-bejgħ proprju jsir permezz ta’ kuntratt pubbliku.  Għalhekk letter of intent għandha validita’ legali relattiva.  Hija indikattiv ta’ x’wieħed jixtieq jagħmel imma ċertament ma torbotx għaliex hija nieqsa mill-iktar ingredjenti importanti li jkun fih kuntratt u hija nieqsa mill-ingredjent tal-kunsens bilaterali, għaliex biex ikun hemm ftehim il-partijiet iridu jaqblu fuq il-kondizzjonijiet u jridu jiffirmaw it-tnejn.  

  Per eżempju, meta jsir bejgħ irid ikun hemm il-firma ta’ min qiegħed ibigħ u l-firma ta’ l-akkwirent ukoll.   Il-letter of intent li hemm fuq il-kwestjoni ta’ l-Għarix - u dan aċċennajt għalih f’diversi stqarrijiet li għamilt imma sfortunatament għal xi raġuni jew oħra ġew imbiċċra minn ċerti sezzjonijiet tal-media u l-Onor. Anġlu Farrugia għandu raġun jgħid li ġiet immassakrata -  irid ikun fiha żewġ firem u proprju fil-letter of intent tat-22 ta’ Mejju, 1998, rigward il-kumpens ta’ l-Għarix tal-Perit Mintoff, hemm biss il-firem tal-kummissarju ta’ l-artijiet jew tar-rappreżentant tiegħu, il-firma tal-permanent secretary tal-finanzi u l-firma ta’ rappreżentant għoli ta’ l-Enemalta, imma l-firma tal-Perit Mintoff ma tidher imkien.  (Interruzzjonijiet)  Fuq in-naħa l-oħra hemm ħafna avukati u l-Onor. Tonio Borg, li qed jinterrompini, jaf x’inhi letter of intent.  Se mai kien għad jonqos li naqblu fuq affarijiet oħra li huma msemmija fl-istess letter of intent u meta konna nkunu qbilna seta’ jsir il-kuntratt finali u jiskattaw l-obbligazzjonijiet reċiproċi u mbagħad naslu għall-eżekuzzjoni meta jkun hemm kuntratt pubbliku, jew jekk inkunu qed nitkellmu fuq art tal-gvern ikun hemm riżoluzzjoni mgħoddija mill-parlament. 

   Fid-diversi stqarrijiet li ħarġu, sija min-naħa tal-gvern, li l-portavoce tagħhom kien il-Ministru Zammit Dimech, u sija mill-Oppożizzjoni, ipprovajna naċċennaw għaliha u fid-diversi mistoqsijiet li jien għamilt lill-Ministru Zammit Dimech, ġaladarba għoġbu jkun il-portavoce tal-gvern fuq din il-kwestjoni, tlabtu biex jipprova jikkonferma x-xnigħat li hawn li lill-Perit Mintoff  diġa’ ħallsuh Lm128,000 li hemm imsemmija fil-letter of intent.  Dawn ix-xnigħat qegħdin jiġru ftit jiem biss wara l-elezzjoni ġenerali u ftit ġimgħat wara li l-oppożizzjoni ta’ dak inhar u l-Perit Mintoff ivvotaw kontra l-Gvern Laburista fuq il-proġett tal-Kottonera u kien waqa’ lill-Gvern Laburista. 

   Sur President, s’issa għamilt ħames  stqarrijiet, l-Erbgħa, il-Ħamis, il-Ġimgħa u s-Sibt tal-ġimgħa l-oħra u ħriġt waħda l-bieraħ u f’kull waħda tlabt lill-Onor. Zammit Dimech biex jgħidli jekk il-gvern ħariġx diġa’ Lm128,000 lill-Perit Mintoff fuq sempliċi letter of intent li lanqas huwa kuntratt pubbliku u lanqas hemm xi riżoluzzjoni tal-parlament fuqha.  Jista’ jkun li ma ħallsuhomx għaliex ma nafux u jridu jkunu huma li jgħidulna.  (Interruzzjonijiet)  L-Oppożizzjoni Laburista għandha d-dover li tagħmel dawn il-mistoqsijiet imma l-poplu li qed jismagħna bħalissa għandu interess ikbar li jkun jaf jekk fuq sempliċi letter of intent tħallsux Lm128,000.  Pero’ biex l-affarijiet ikunu ċari rrid ngħid li meta saret il-letter of intent fit-22 ta’ Mejju, 1998, il-Gvern Laburista kien wasal għal ftehim parzjali rigward il-kwestjoni tal-kumpens ta’ l-Għarix u se nispjega b’mod ċar u nittama li l-media tirrapporta b’mod tajjeb dak li se ngħid illum.  

  Konna qbilna li jkun hemm skambju tal-proprjeta’ u l-Ministru Zammit Dimech, f’Aġġornament li kien ħa sentejn ilu, meta l-Perit Mintoff rebaħ il-kawża kostituzzjonali, kien stqarr li jaqbel ma’ dan.  Il-Qorti Kostituzzjonali kienet qalet li l-Perit Mintoff kellu raġun u mbagħad il-qorti tefgħetha fuq il-Gvern Nazzjonalista ta’ dak iż-żmien u aħna konna l-werrieta tiegħu sabiex nikkumpensaw lill-Perit Mintoff għaliex il-kwestjoni bdiet meta nbniet il-Power Station ta’ Delimara mill-Gvern Nazzjonalista.  U minkejja l-protesti kbar ambjentali, baqgħu għaddejjin bil-proġett tal-power station u aħna ġejna rinfaċċjati li nikkumpensaw lill-Perit Mintoff.  

  Qed ngħid dawn l-affarijet  biex ħadd ma jipprova jagħti l-impressjoni li aħna ridna nikkumpensaw lill-Perit Mintoff mingħajr ebda bażi legali.   Kulħadd jaf li hemm bażi ġudizzjarja li ħierġa minn sentenza li ngħatat mill-Qorti Kostituzzjonali f’Mejju ta’ l-1996 li biha l-gvern, sija jekk ikun Gvern Laburista u sija jekk ikun Gvern Nazzjonalista, huwa obbligat li jikkumpensa lill-Perit Mintoff.  Huwa fatt ċert li l-poplu Malti huwa obbligat li jikkumpensa lill-Perit Mintoff minħabba l-aġir tal-Gvern Nazzjonalista ta’ qabel l-1996, li bil-bini tal-power station kiser id-drittijiet fundamentali tal-Perit Mintoff ... (Interruzzjonijiet)

   THE DEPUTY SPEAKER:  Jekk jogħġobkom, tkomplux tagħmlu iktar interruzzjonijiet.  Ħalluh ikompli.  (Interruzzjonijiet)

  ONOR. GAVIN GULIA:  Issa, Sur President, jew se nkompli nitkellem ...

  THE DEPUTY SPEAKER:  Kompli, għandek il-protezzjoni tas-Sedja.  

  ONOR. GAVIN GULIA:  Nirringrazzjak.  Il-ftehim kien li tingħata s-somma ta' Lm128,000 f'danni u jkun hemm tpartit tal-proprjeta', jiġifieri li lill-Perit Mintoff nagħtuh art ġewwa l-Fawwara u aħna nieħdu l-proprjeta' ta' l-Għarix.  Fil-fatt il-proprjeta' ta' l-Għarix kienet ġiet smata mill-perit tal-gvern li tiswa Lm230,000, li hija stima soċjali, u aħna permezz ta' dik il-letter of intent aċċettajna li eventwalment lill-Perit Mintoff nagħtuh proprjeta' ġewwa l-Fawwara.

  Sur President, issa hawn ta' min jgħid li kien hemm kondizzjonijiet oħra fil-letter of intent, fosthom li f'każ li ma joħorġux il-permessi relattivi għas-sit ġewwa l-Fawwara, allura l-Perit Mintoff, jew il-familja Mintoff, ikollhom id-dritt li jew jitolbu sit alternattiv jew inkella jsir cash settlement li jkun għad irid jiġi miftiehem bejn il-gvern ...   (Interruzzjonijiet)  Ħallini nispiċċa, jekk jogħġbok!  Hawn irrid nagħmilha ċara li waħda mill-kondizzjonijiet tal-letter of intent tgħid li, f'dan il-każ, il-Perit Mintoff ikollu d-dritt li jew jieħu sit alternattiv jew inkella jieħu cash settlement. Imma jew ħaġa jew oħra, jiġifieri jekk ma jeħux is-sit alternattiv jieħu l-cash settlement pero' l-proprjeta' li għandu ġewwa l-Għarix xorta waħda jitlifha a favur tal-gvern.  Issa aħna smajna lill-Ministru Zammit Dimech, jew aħjar f'"The Times" ta' l-4 ta' Novembru il-Ministru Zammit Dimech ġie rrapportat li qal - ħalli nagħtuh the benefit of the doubt għaliex kultant ikun hemm ċerta diskrepanza bejn il-mod kif wieħed jesprimi lilu nnifsu u bejn dak li jiġi rrapportat li qal - li skond dik il-letter of intent il-gvern ġie obbligat li joħroġ Lm363,000 plus villa.  Issa hawnhekk jien nistaqsi lill-Ministru Zammit Dimech:  Minn fejn ġibtha, jew inkella minn fejn ġabuha din ta' "The Times"?  Din veru għidtilhom inti jew ħadu żball?  Għaliex jien ċert - lanqas jekk nibqa' nġebbed l-immaġinazzjoni tiegħi - li fil-kondizzjonijiet li hemm fil-letter of intent tat-22 ta' Mejju ta' l-1998 m'hemmx li b'xi mod jew ieħor il-Gvern Laburista ried, jew obbliga lis-suċċessur tiegħu l-Gvern Nazzjonalista, li jikkumpensa lill-Perit Mintoff is-somma ta' Lm363,000 kif ukoll jagħtih villa.  U hawnhekk ma rridux ninsew li meta ngħidu "villa" nkunu qed nirriferu għal villa li tiswa Lm230,000 oħra, jiġifieri mbagħad inkunu qed nitkellmu fuq Lm0.5 miljun.  (Interruzzjonijiet)  Imbagħad inkunu nistgħu nitkellmu fuq Lm0.5 miljun!  Imma dan m'hu veru xejn.

  Issa, Sur President, l-Onor. Zammit Dimech qagħad joqgħod jippubblika xi ittri fuq il-gazzetti li jien bgħatt lill-Onor. Alfred Sant, kif ukoll xi draft agreements li fihom kienu qed jissemmew ċifri oħrajn minn dawk imsemmijin fil-letter of intent.  Imma skużi, dawn kienu ċifri li kienu qed jiġu nnegozjati u li ma kienx hemm qbil fuqhom assolutament!  (Interruzzjonijiet)  Le, ma kien hemm xejn konkluż, u dan jafuh il-kollegi tiegħi wkoll.  (Interruzzjonijiet)  Forsi fil-winding-up l-Onor. Tonio Borg ikun jista' jilluminana u fl-istess ħin jagħti parir lill-ħabib tiegħu l-Onor. Zammit Dimech, illi poġġa ħdejh, dwar jekk jekk il-korrispondenza bejn il-ministri jew inkella d-draft agreements jorbtux lill-gvern ma' terzi persuni.  Dawn x'affarijiet huma!  (Interruzzjonijiet)  X'affarijiet huma dawn!

  ONOR. FRANCIS ZAMMIT DIMECH:  Point of explanation, Sur President!

  THE DEPUTY SPEAKER:  Onor. Gulia, l-Onor. Zammit Dimech għandu permess jagħmel point of explanation?

  ONOR. GAVIN GULIA:   Iva.

  THE DEPUTY SPEAKER:  L-Onor. Zammit Dimech, bil-permess ta' l-Onor. Gulia.

  ONOR. FRANCIS ZAMMIT DIMECH:  Nirringrazzja lill-kollega tiegħi, l-Onor. Gavin Gulia, għall-permess tiegħu.  Bir-rispett kollu, hawnhekk il-kwestjoni kollha hija li nistabilixxu x'inhu l-intent, u ġaladarba inti għandek l-intenzjoni li tikkumpensa jekk ma tingħatax l-art, il-kumpens trid tkun taqbel miegħu wkoll il-familja Mintoff.  Imma biex naslu għal x'inhi l-intenzjoni vera li kellu l-gvern dak iż-żmien, jien bilfors irrid nara x'kien qed jiftiehem l-Onor. Gavin Gulia, dak iż-żmien ministru, mal-Prim Ministru ta' dakinhar l-Onor. Alfred Sant, u fil-fatt fl-ittri li ppubblikajna hemm stabilit ċar u tond li l-Onor. Gavin Gulia kien qed jgħid lill-Onor. Alfred Sant:  Hawn għandi draft agreement li jekk l-art tal-Fawwara ma jeħodhiex irridu nagħtuh Lm300,000.  Hawnhekk ta' min jgħid ukoll li mbagħad hemm il-kuntratt kif ukoll ittra sussegwenti li jgħidu li l-kumpens minimu jrid ikun ta' Lm300,000.  Allura mhux dawn l-affarijiet jikkostitwixxu l-intenzjoni tal-gvern ta' dak iż-żmien?  Issa ħalli nirrispondih għall-punt li semma fejn qal li jien għidt li l-Perit Mintoff għandu jingħata l-kumpens plus villa.

  Fil-fatt din kulma tfisser hija li l-gvern kien qed jieħu wkoll l-obbligu li jibni villa fuq l-art tal-Fawwara skond l-ispeċifikazzjonijiet li huwa jagħti anke permezz tal-perit tiegħu.  Jiġifieri jekk l-Onor. Gavin Gulia qed jifhem li aħna f'xi stadju għidna li l-Perit Mintoff għandu dritt li jingħata Lm230,000 bħala kumpens, il-Lm128,000, l-Lm4,950 kif ukoll villa ...  Jien li għidt huwa li l-villa trid tinbena a spejjeż tal-gvern ukoll.  Jien naħseb li l-Onor. Gulia jaqrahom l-istqarrijiet tiegħi.  Aħna qed ngħidu li se nimxu eżatt mal-letter of intent, imma naħseb li l-istqarrijiet li joħorġu taħt il-firma tiegħi huma ċari biżżejjed.  (Interruzzjonijiet)

  THE DEPUTY SPEAKER:  Niġbdilkom l-attenzjoni li qed immorru 'l barra ħafna mis-suġġett.  

  ONOR. FRANCIS ZAMMIT DIMECH:  Sur President, l-argument kollu huwa li aħna qed nimxu mal-letter of intent tal-gvern preċedenti u issa l-gvern preċedenti jrid jgħidilna jekk huwiex kuntent bil-letter of intent, jekk f'daqqa waħda huwiex qed jiddispjaċieh, jekk f'daqqa waħda l-intent sarx non-intent, jekk filli kienx kuntent li lill-Perit Mintoff joffrilu kollox u f'daqqa waħda jixtieq li ma joffrilu xejn ... (Interruzzjonijiet) 

  ONOR. TONIO BORG:  Inti stess tajtu dritt għal risposta!

  ONOR. FRANCIS ZAMMIT DIMECH:  Tal-Lm128,000 hija bbażata fuq kalkolu ta' seba' snin, u minħabba li issa dawk is-seba' snin għaddew huwa kien dovut li jeħodhom.  (Interruzzjonijiet)

  THE DEPUTY SPEAKER: Onor. Gulia, forsi jkun aħjar jekk ma nkomplux b'dan il-punt ta' diskussjoni

  ONOR. GAVIN GULIA:  Il-fatt hu li l-Gvern Laburista kien kburi bil-letter of intent u l-kontenut tagħha li wasal għalih fit-22 ta' Mejju ta' l-1998, pero' m'huwiex kburi bil-mod kif qed jinterpreta dik il-letter of intent il-Gvern Nazzjonalista għax dan irid jinqeda bil-letter of intent sabiex jagħti kumpens ikbar minn dak li hemm imsemmi fil-letter of intent tat-22 ta' Mejju ta' l-1998.  (Interruzzjonijiet) 

  THE DEPUTY SPEAKER:  Jekk jogħġobkom tinterrompux.  

  ONOR.GAVIN GULIA:  Imkien fil-letter of intent tat-22 ta' Mejju, 1998 m'hemm imsemmi l-kumpens u l-modalita' tal-ħlas li qiegħed isemmi l-kollega tiegħi l-Ministru ta' l-Ambjent.  Dan m'hu minnu xejn.  Il-letter of intent ġiet ippubblikata minnu stess u kulħadd jista' jaraha, anzi jien nistiednu biex meta jkun komdu u meta fl-aħħar jgħidilna jekk is-somma ta' Lm128,000 tħallsitx verament lill-Perit Mintoff ...  (Interruzzjonijiet)  Għaliex dan lanqas fl-intervent tiegħu ma kkonferma jew ċaħad jekk tħallsitx is-somma ta' Lm128,000 lill-Perit Mintoff.  Għalhekk meta jkun komdu u meta jkun konvenjenti għalih mhux biss għandu jippubblika din il-letter of intent tat-22 ta' Mejju, 1998 fuq il-gazzetta imma għandu jqiegħdha wkoll fuq il-Mejda tal-Kamra u jekk ma jqiegħdhiex fil-każ nagħmel intervent u nqiegħdha jien.  (Interruzzjonijiet)  Sur President, il-fatt huwa li ...   (Interruzzjonijiet)  Issa jekk jogħġbok ippermettili ħalli nkun nista' nagħlaq id-diskors tiegħi.  (Interruzzjonijiet)  

  ONOR. FRANCIS ZAMMIT DIMECH:  Nista' nagħmel kjarifika?

  ONOR. GAVIN GULIA:  Le, le!  Tgħid mhux se nafdak b'risposta!  (Interruzzjonijiet)

  THE DEPUTY SPEAKER: Wara li jispiċċa d-diskors tiegħu l-Onor. Gavin Gulia, jekk ma jkunx hemm iktar rimarki jsir il-winding-up.  

  ONOR. GAVIN GULIA:  Sur President, jien nixtieq li fil-winding-up il-Ministru Tonio Borg jilluminani li letter of intent hija letter of intent fil-veru sens tal-kelma.  Issa jekk il-Gvern Nazzjonalista beħsiebu jistma letter of intent bħallikieku kienet xi kuntratt pubbliku, allura jkun twettaq preċedent perikoluż għax ikun hemm il-periklu li l-letters of intent kollha li joħorġu mill-korporazzjonijiet, inkluża l-MDC ...  Għax kif nafu, il-letters of intent huma obbligi kuntrattwali li jistgħu jiġu esegwiti qabel ma jsir il-kuntratt.  Per eżempju, meta l-MDC  toħroġ letter of intent - issa hawnhekk jien qed insemmi l-MDC bħala eżempju - din ma tittrasferiex l-art malli toħroġ il-letter of intent imma wara - fil-fatt anke l-ħabib tiegħi l-ministru li kien responsabbli mill-industrija qabli hekk għamel fuq l-artijiet ta' l-MDC - jiġifieri meta jiġi ffirmat il-kuntratt, u l-eżekuzzjoni ta' l-obbligazzjonijiet li jissemmew fil-letter of intent jiġu esegwiti biss fil-mument tal-kuntratt finali.  Issa jekk jiġi kkonfermat li - għax imbagħad hawnhekk tiġi serja l-biċċa u fil-fatt aħna għalhekk qed ninsistu fuqha, anzi jekk Alla jrid se titressaq mistoqsija parlamentari f'dan ir-rigward - tħallsu Lm128,000 lill-Perit Mintoff, allura jkun inħoloq preċedent li fuq sempliċi letter of intent kien hemm parzjalment l-eżekuzzjoni ta' xi ħaġa li lanqas biss teżisti.  Grazzi, Sur President.

  THE DEPUTY SPEAKER:  Nirringrazzjak.  Issa nistieden lill-Ministru ta' l-Intern, l-Onor. Tonio Borg biex, jekk jogħġbu, jgħaddi għall-winding-up.

  ONOR. TONIO BORG:  Sur President, forsi l-fantasija tiegħi ma kenitx daqshekk fertili meta nhar it-Tnejn, jiġifieri meta bdejna din id-diskussjoni, ma assumejtx li din id-diskussjoni mhux biss se tibqa' għaddejja għal erba' seduti sħaħ imma wkoll li se ntiru mill-Għarix għal Chambrai, induru għal Manoel Island ...!  Sur President, jien naf li s-Sinjorija Tiegħek kienet indulġenti ħafna imma miż-żewġ naħat tal-Kamra saru interventi li m'għandhom x'jaqsmu xejn ma' din il-mozzjoni.  Anzi dawn l-affarijiet kollha ma jaqgħux taħt din il-mozzjoni għaliex il-mozzjoni tapplika proprjament meta ma jkunx hemm riżoluzzjoni parlamentari.  Jiġifieri r-riferenzi kollha li saru għar-riżoluzzjoni parlamentari jaqgħu strettament taħt id-diskussjoni ġenerali tad-dipartiment ta' l-artijiet u ma jaqgħux fid-diskussjoni ta' din ir-riżoluzzjoni.  Għalhekk naturalment tant intuża ħin ...  M'iniex se ngħid "inħela" għaliex hawnhekk qatt ma jinħela ħin, anzi huwa tajjeb li ġieli jkun hemm ċertu skambju ta' ideat.  (Interruzzjonijiet)  Le, din jien qed ngħidha ġenwinament għax minn hawnhekk titgħallem ħafna, kemm meta jkunu qed jitkellmu l-membri tan-naħa tal-gvern kif ukoll meta jkunu qed jitkellmu l-membri tan-naħa ta' l-oppożizzjoni.  (Interruzzjonijiet)  Jien li qed ngħid huwa li ġaladarba issa saru diversi argumenti u allegazzjonijiet, ikun tajjeb jekk nibda nwieġeb xi wħud minnhom li saru dwar din ir-riżoluzzjoni.

  Sur President, nibda billi ngħid li saret kritika ġenerali dwar kif isir il-kumpens ta' proprjeta' li tiġi esproprjata mid-dipartiment ta' l-artijiet.  Huwa veru li mas-snin, sena wara oħra, kien hemm esproprjazzjoni ta' artijiet li saret mingħajr ħsieb ta' kif se jsir il-kumpens.  Jiġifieri m'iniex qed ngħid li l-esproprjazzjoni saret fi żmien qasir imma qed ngħid li l-esproprjazzjoni saret mingħajr ħsieb ta' kif isir il-kumpens - fil-fatt saru diversi proġetti li wħud minnhom kienu ta' fejda għall-ekonomija nazzjonali u oħrajn kienu importanti ħafna għall-infrastruttura ta' pajjiżna - u għal snin twal il-gvern, hu min hu, kien jirraġuna bil-mod:  Inti ħu, iftaħ it-triq, agħmel il-proġett li jidhirlek għandek tagħmel u mbagħad naraw!  Sfortunatament il-liġi li għandna għal dan il-qasam tmur lura għaż-żmien ta' qabel il-gwerra fejn, għalkemm id-drittijiet fundamentali tal-bniedem kienu qed jiżviluppaw, ma kenitx għadha qed tingħata l-importanza li qed nagħtuha llum.  Terġa' l-kriterji ta' kumpens huma anke protetti mill-Kostituzzjoni, jiġifieri l-kriterji ta' kumpens kif stabiliti minn din il-liġi ta' qabel il-gwerra, lanqas jistgħu jiksru l-Kostituzzjoni ta' Malta, u din l-attitudni ta' "mbagħad naraw" tfisser li llum hemm sensiela twila ta' esproprjazzjonijiet illi għadhom bla kumpens. 

   Jidhirli li s-sena l-oħra l-gvern żied dan il-vot u din is-sena dan se jkun in the region ta' Lm600,000.  Pero' għalkemm permezz ta' dawn il-voti tkun tista' ssolvi ċerti każijiet ta' esproprjazzjoni, ma tkunx tista' ssolvihom kollha.  Li wieħed jista' jipprova jagħmel, anke fl-interess tal-gvern stess, huwa li fejn għandna l-provi neċessarji tat-titlu u fejn m'hemmx diffikultajiet oħrajn inħaffu iktar il-proċess tan-notice to treat, u dan jien qed ngħidu kemm fl-interess ta' min esproprjawlu l-art, kif ukoll fl-interess tal-gvern stess, għaliex il-liġi tgħidlek li l-valur ta' l-art esproprjata huwa ta' dak iż-żmien li fih toħroġ in-notice to treat, għalkemm imbagħad tgħodd il-kondizzjoni tal-proprjeta' ta' meta tittieħed u mhux ta' meta ssir l-esproprjazzjoni. Jiġifieri jekk jiġri kif ġieli ġara, ċioe' tinfetaħ triq fl-1988, tittieħed l-art pero' n-notice to treat toħroġ fl-1998, il-gvern iħallas bil-valur ta' din is-sena u mhux ta' għaxar snin ilu.  Għalhekk anke hawn irridu nagħmlu sforz sabiex fil-limitazzjonijiet amministrattivi li jeżistu f'kull dipartiment, inħaffu iktar il-proċess tal-ħruġ tan-notice to treat.   Sur President, għallinqas f'dawn l-aħħar snin sar progress f'dak li huwa kumpens għax meta l-gvern iniedi proġett, id-dipartiment ta' l-artijiet jitlob mingħand id-dipartiment konċernat is-somma ta' flus li jistabilixxi għat-teħid ta' dik l-art, u dan sar sabiex proprjament dik l-idea ta' "nieħdu u mbagħad naraw" tispiċċa.  Ħalli nagħti eżempju, biex niftehmu aħjar. 

   Jekk id-dipartiment tat-toroq ikun jixtieq jiftaħ triq jew xi dipartiment tal-gvern ikun jixtieq li jniedi proġett u għal dak il-proġett jew għal dik it-triq ikun hemm bżonn li tittieħed art tal-gvern, qabel ma noħorġu dikjarazzjoni tal-President tar-Repubblika għal dik l-esproprjazzjoni, lil dak id-dipartiment nitolbuh somma ta' flus sabiex tiġi budgeted għax inkella tidħol l-idea ta' kollox b'xejn u mbagħad iħallas id-dipartiment ta' l-artijiet.  Fil-fatt il-problemi li għandu d-dipartiment ta' l-artijiet huma frott ta' dik il-politika antika li nieħdu u mbagħad naraw.  Bi pjaċir ngħid li f'dawn l-aħħar snin din il-policy nbidlet sabiex inkunu nistgħu norganizzaw id-dipartiment aħjar u jkollna iktar ċans li nikkumpensaw lin-nies fl-iktar żmien raġunevoli.  Jien naf li l-liġi hija dik li hi u l-ebda gvern ma biddilha għaliex lill-gvern tagħtih ċerti drittijiet.  Per eżempju, jekk wieħed iħares lejn il-liġi nnifisha jsib li sa ċertu punt il-proċess tal-kumpens jiddependi mill-inizjattiva tal-gvern stess għaliex jekk il-gvern ma joħroġx il-notice to treat allura l-proċess biex wieħed jieħu l-kumpens ma jinbediex, jew inkella tista' toħroġ in-notice to treat u minkejja l-oġġezzjoni, il-kummissarju ta' l-artijiet ma jirriferix il-każ lil-land arbitration board mal-ewwel.  Jiġifieri għandek żewġ stadji fejn il-proċess tal-kumpens jiddependi minn inizjattiva li jieħu d-dipartiment ta' l-artijiet għax l-ewwel irid joħroġ in-notice to treat u mbagħad wara li joħroġ in-notice to treat u ssir l-oġġezzjoni, trid issir l-applikazzjoni quddiem il-land arbitration board.  Fil-fatt hawnhekk ta' min jgħid li l-liġi ma tistabilixxi l-ebda terminu, la sabiex joħroġ in-notice to treat, għax din kulma tgħidlek huwa as soon as practicable, jiġifieri ma tgħidlekx fi żmien xahar jew fi żmien sena, u lanqas biex wieħed imur quddiem il-land arbitration board.  Naturalment il-liġijiet jiġu interpretati b'mod raġonevoli u wieħed jistenna li fejn il-karti jkunu in regola, id-dipartiment ta' l-artijiet la għandu jdum biex joħroġ in-notice to treat fl-interess tiegħu stess u lanqas li jagħmel l-applikazzjoni quddiem il-land arbitration board sabiex jiġi stabilit b'mod definittiv il-kumpens għall-esproprjazzjoni.

  L-Onor. Anglu Farrugia semma’ artiklu 11 tal-policy li jitkellem dwar estensjoni ta' kirja.  Dan jgħid hekk:

"Meta kerrej ta' art tal-gvern jagħmel f'dik l-art, għas-spejjeż tiegħu u mingħajr ma jkollu l-obbligu li jagħmilhom, benefikati strutturali u permanenti u jonfoq f'hekk almenu daqs erba' darbiet il-kera li jħallas għal dik l-art, u dawk il-benefikati:-

(a)  jekk ikunu nbdew qabel l-1 ta' Ġunju ta' l-1981, ikunu tlestew wara l-1 ta' Jannar, 1976, u ..."

Dan ikompli hekk:

"il-gvern jista' jtawwal il-kirja bl-istess kera u kondizzjonijiet, għal żmien li ma jkunx aktar minn dak ta' sena għal kull darba li n-nefqa fil-benefikati tkun tal-kera ta' l-art, iżda dan iż-żmien jibda jgħodd minn mindu l-benefikati tkunu tlestew u jinkludi ż-żmien tal-kirja li jkun baqa'.".

Dan il-paragrafu, li fih ftit kliem legali, jgħid li f’każ li inkwilin ikun joqgħod f’post b’kera u fih jonfoq daqs erba' darbiet il-valur tal-kera li jħallas, jista' jestendi l-kirja għal numru ta' snin a proporzjon bejn il-benefikati li għamel u l-kera li qiegħed iħallas.  Pero' hemm kondizzjoni li tgħid li dawn il-benefikati jridu jkunu saru bejn l-1976 u l-1981, jew jekk saru wara l-1981 iridu jkunu saru bil-kunsens tal-kummissarju ta' l-artijiet.    Issa l-Onor. Farrugia staqsa għala hemm din id-differenza.  

  Jien ukoll kont se nistaqsi għala hemm din id-differenza għax tidher bla sens, pero’ imbagħad ġejt informat li meta sar dan il-paragrafu, li kien ġie approvat mill-Parlament fit-2 ta' Ġunju ta' l-1981, id-deċiżjoni ttieħdet li jmorru lura ħames snin, u allura l-benefikati kollha li kienu saru bejn l-1976 u l-1981, għamilhom min għamilhom u bil-permess jew mingħajr permess, ġew imbierka minn dan il-parlament u jikkwalifikaw għal estensjoni ta' żmien tal-kirja.  Wara l-1 ta’ Ġunju 1981 inqatgħet linja u f’dak li jirrigwarda l-benefikati ħadd ma kien intitolat għall-estensjoni tal-kirja ħlief bil-permess.  Naħseb li l-intenzjoni tal-gvern ta’ dak iż-żmien li jmur lura ħames snin, kienet li jipproteġi ċerti affarijiet li ma kenux saru eżatt skond il-liġi u minn dak iż-żmien ‘il quddiem il-benefikati kellhom isiru bil-permess tal-kummissarju ta' l-artijiet inkella ma jkunx hemm estensjoni ta’ kirja.  

  L-Onor. Noel Farrugia semma' il-possibbilta' li art agrikola li għandu taħt idejh il-joint office - jiġifieri art li kienet oriġinarjament tal-kurja pero' mbagħad saret tal-gvern bis-saħħa tal-ftehim bejn il-Gvern Malti u s-Santa Sede – tingħata lil min qed jaħdimha u bi prezz normali. Kif għidt fil-bidu ta' din ir-riżoluzzjoni, m'hijiex l-intenzjoni tal-gvern li l-art li qiegħda taħt il-joint office jqassamha bix-xejn. L-art tal-gvern hija asset importanti u f'pajjiż żgħir bħal tagħna hija asset ikbar.  Aħna qed inħallsu skond il-ftehim mas-Santa Sede għall-art kollha li akkwistajna bis-saħħa tal-ftehim ta' l-1982, ċioe' Lm28 miljun li fuqhom nħallsu 7% interessi u m'hijiex l-intenzjoni tal-gvern li għall-gost u pjaċir noqogħdu nagħtu l-art b’xejn.  Hemm ċerti aspetti u ċerti partijiet tal-proprjeta' li għandhom isiru b'sens soċjali u hemm partijiet oħra tal-proprjeta' li jistgħu jinbiegħu bi profitt, dejjem fil-limiti u fil-parametri tal-ftehim mas-Santa Sede, sabiex inkunu nistgħu nissussidjaw skemi oħrajn fejn ikun hemm element qawwi soċjali.  Din ta’ l-art agrikola tista' tkun waħda minnhom pero’ irridu noqogħdu ftit attenti.

    Sakemm l-art agrikola tkun verament okkupata mill-persuna li skond il-liġi tal-qbiela għandha dritt taħdem dik l-art, naturalment il-gvern se jimxi skond il-liġi, pero’ ma’ dawk in-nies li bla permess qabdu u okkupaw l-art u bdew jaħdmuha mingħajr dritt tal-liġi, il-kriterju għandu jkun differenti.  Ma’ dawn in-nies ma nistgħux nimxu bl-istess mod.  Dawn jistgħu jkunu squatters jew persuni li jiġu minn dik il-persuna li tkun qed taħdem dik l-art u skond il-liġi tal-qbiela m’humiex protetti. Ħalli nagħti eżempju.   Fil-liġi tal-qbiela l-aħwa m'humiex konsidrati bħala membri tal-familja u allura ma tistax issir assenjazzjoni ta’ qbiela lil xi ħadd li m’huwiex membru tal-familja.  Il-qbiela tista' tgħaddiha fuq l-armla u fuq it-tfal mingħajr ma tikser il-liġi - anke matul ħajtek -  pero' ma tistax tittrasferiha fuq ħuk mingħajr il-permess tas-sid.  Mela anke fil-każ ta‘ art agrikola, skond il-liġi tal-qbiela dawk in-nies li m'għandhomx dritt jokkupaw dik l-art li huma jaħdmu, għandhom jitqiesu bħala barranin.  Din il-liġi ilha li saret 30 sena, qatt ma ġiet emendata u donnu dan il-parlament huwa kuntent biha.

  Meta issa niġu għall-iskemi tal-joint office bilfors irridu niġu quddiem dan il-parlament għax, kif diġa' spjegajt, il-policy li qed ngħaddu tintitola lil land department u l-joint office li jitrasferixxu art mingħajr ma joħorġu tender jekk dik l-art hija dar residenzjali u jekk min applika għaliha jkun joqgħod fiha.  Mela jekk illum il-gvern irid jagħmel skema biex min qiegħed jaħdem art agrikolha, hu min hu - kemm jekk qed jaħdimha b'titlu kif ukoll jekk qed jaħdimha mingħajr titlu - ikun jista’ jixtriha hu stess mingħajr il-bżonn li tinħareġ tender - għax naturalment jekk noħorġu tender irridu napplikaw il-liġi ta' l-1976 - jiena bħala ministru bilfors irrid niġi quddiem dan il-parlament għax art agrikola m'hijiex residenza u din il-policy li tagħti d-dritt għal fidi ta’ ċens jew bejgħ ta' proprjeta' mingħajr il-ħruġ tat-tender tapplika biss f'każijiet ta' residenza.  

  Fil-fatt artiklu 3 tal-mozzjoni jgħid hekk:  

"(a)  Art tal-gvern tkun tista' tinbiegħ jew id-dirett dominju perpetwu jew temporanju gravanti fuqha jkun jista' jinfeda jekk dik l-art tikkonsisti fi flats jew djar li jiġu offerti permezz ta' avviż pubbliku biex jinxtraw jew jinfdew minn min joqgħod fihom ...".

Jiena nassigura lill-Kamra li jekk issir skema biex art agrikola jew anke bini kummerċjali ma jingħatawx b’tender lil xi persuni li jkunu intitolati għalihom, bilfors irridu niġu quddiem dan il-parlament, ikollna riżoluzzjoni parlamentari - jekk din teħux erba' seduti oħra jiddependi mill-burdata tal-ġurnata - u l-gvern ikun marbut b'dawk il-kondizzjonijiet li fir-riżoluzzjoni parlamentari nkunu ddiskutejna fuqhom.  Issa xtaqt nirrispondi xi kummenti li saru dwar il-ħsebijiet li jien esprimejt f'din il-Kamra dwar il-bdil tal-liġi nnifisha ta’ l-1976 li tirregola t-trasferiment ta' l-artijiet.  

   Iva, qegħdin niddiskutu ċerti emendi sabiex wieħed ikun jista' jagħlaq iktar fejn tingħata art b'riżoluzzjoni parlamentari u mbagħad forsi jista’ jsir bdil ta' kondizzjonijiet li kif inhi l-liġi llum m'hemmx għalfejn tiġi lura quddiem dan il-parlament.  Jekk wieħed iħares lejn id-definizzjoni tal-kelma “trasferiment” isib li ġaladarba art tingħata b'riżoluzzjoni parlamentari, ċerti kondizzjonijiet jistgħu jinbidlu mingħajr ma nerġgħu niġu quddiem dan il-parlament.  Tajjeb li ngħidu li wara l-esperjenza ta’ 30 sena ta’ din il-liġi, jekk il-gvern se jbiddel xi affarijiet mill-kuntratt oriġinali u fir-riżoluzzjoni parlamentari, dawn għandhom jiġu quddiem dan il-parlament.  Din hija xi ħaġa li beda jaħdem fuqha anke l-gvern ta' qabel. 

  It-tieni ħaġa li jien għidt u irrid nerġa' nirrepeti hija li qegħdin nikkonsidraw b'mod attiv ħafna l-possibbilta' li meta jkollna riżoluzzjonijiet parlamentari - issa jkunux kollha jew uħud minnhom jew tkunx diskrezzjonali f'idejn il-ministru jew f'idejn il-Kamra wieħed irid jiddiskuti -  ċerti kuntratti se jibdew jiġu kkonsidrati minn kumitat magħżul jew kumitat permanenti ta' din il-Kamra.  Jien esprimejt ruħi li l-esperjenza tiegħi ta' kumitati hija waħda pożittiva. Dan ma jtellifx mid-dritt li jekk trid il-Kamra tiddiskutih hi. 

Pero’ ma nara xejn ħażin li jkun hemm grupp żgħir miż-żewġ naħat tal-Kamra -  jista' jaqbel u jista' ma jaqbilx - li  jiddiskuti kuntratt ta’ erbgħin paġna, li ħafna drabi jkun fih ħafna termini legali, u mbagħad jagħti l-parir tiegħu lis-sessjoni plenarja ta’ dan il-parlament.  Għadha ma ġietx deċiża l-forma eżatta li għandha tieħu din il-konsultazzjoni ma’ dan il-kumitat tal-parlament pero' l-idea hemmhekk qiegħda.  

  Kien  hemm xi ħadd min-naħa ta’ l-Oppożizzjoni li qalilna li kien imissna għamilniha meta għaddejna r-riżoluzzjoni parlamentari.    Jiena nista' nagħmel l-istess argument bil-maqlub u ngħidlu:  Għax m'għamiltuhiex intom meta għaddejtu l-proġett tal-Kottonera?  Imma aħna mhux se noqogħdu nagħmlu bħat-tfal.  Ikun hemm ċertu affarijiet li niżviluppawhom maż-żmien.  Aħna nimmaturaw, nitgħallmu mill-iżbalji, nitgħallmu mill-esperjenzi - mhux neċessarjament mill-iżbalji - u naħseb li min ma jagħmel qatt xejn ma jiżbaljax, dak imbagħad ikun żball ħajtu kollha.  Jekk aħna nħarsu lura u naraw li ċerti affarijiet stajna nagħmluhom, ejjew verament nagħmluhom aħjar.  Dan il-metodu li jista' jkun hemm diskussjoni f'kumitat permanenti huwa xi ħaġa pożittiva. 

  Qed ngħid hekk ukoll għax ma jistax ikun li għax ċertu proġett ma sarx qabel m'għandux isir issa.  Jekk nibqgħu bl-istess argument għall-eternita' u ngħidu li kien imissha saret qabel, allura bl-istess argument qatt ma kien imisshom saru l-kumitati permanenti.  Dawn għamilnihom għax kien wasal il-mument li ngħidu li mill-esperjenza tal-passat ma jistax ikun illi abbozzi ta' liġi - ikkomplikati jew sempliċi, twal jew qosra - jiġu kkonsidrati minn parlament sħiħ.  Ngħid parlament sħiħ per modo di dire għax imbagħad ix-xogħol dejjem jaqa' fuq dawk in-nies illi jkunu qed jipproponu l-abbozz u fuq ix-shadow spokesperson tagħhom.  L-esperjenza tal-kumitati tal-Kamra kienet waħda pożittiva - jekk mhux kollha, kważi kollha - partikolarment il-kumitat għall-konsiderazzjoni ta' abbozzi ta' liġijiet.  Jiena nemmen illi jekk inwaqqfu dan il-kumitat permanenti tal-Kamra jew kumitat magħżul inkunu nistgħu niflu u ngħarblu l-kuntatti tal-gvern ħafna aħjar.  

  Fil-kors tad-diskussjoni saru ħafna riferenzi għal proġetti differenti u x-shadow minister, l-Onor. Gulia, stidinni sabiex nagħtih parir dwar it-tifsira legali ta' "letter of intent".  L-ewwel argument kien li din l-esproprjazzjoni għamilniha aħna u li din il-problema li mbagħad ffaċċjaw huma bħala Gvern Soċjalista ġabha l-Gvern Nazzjonalista.  Jekk immorru ftit lura fl-istorja nsibu li l-Gvern Nazzjonalista kien ħa deċiżjoni li jibni power station ġewwa Delimara.  Imn'Alla nbniet il-power station għax kieku għadna fiż-żmien meta jinqata' d-dawl u meta ma nistgħux nlaħħqu maż-żieda fid-domanda għall-elettriku li ġejja mhux biss għax l-istil tal-ħajja tagħna tjieb imma wkoll minħabba l-espansjoni fl-industrija u fit-turiżmu.  Kien hemm kontoversja fejn kellha ssir din il-power station u minħabba f’hekk anke tkissret xi għamara f'dan il-parlament, b'oppożizzjoni għal din ir-riżoluzzjoni. Il-Kummissjoni Permanenti kontra l-Korruzzjoni kienet iddeċidiet li l-proċess kif sar it-tender kien wieħed regolari u allura l-power station inbniet fejn kellha tinbena.   

  Xi tmien snin wara kien hemm deċiżjoni unika tal-qorti - din qatt ma kienet għamlet deċiżjoni hekk qabel u fil-fatt anke l-Kap tal-Oppożizzjoni għal skopijiet tiegħu rrimarka fuq din is-sentenza kostituzzjonali ta' April ta’ l-1996 - li qalet illi anke jekk ma teħux art ta' xi ħadd imma tibni proġett quddiemu, jista' jkun power station jew xi ħaġa oħra, li b'mod effettiv tnaqqas it-tgawdija ta' dak il-post, għalkemm il-gvern ma jkunx esproprja dik l-art jew dak il-bini jkun esproprjaha de facto.  Issa l-Partit Nazzjonalista fil-gvern ma jistax ikun daqshekk previġġenti li jkun jaf il-qrati, tmien snin wara, kif se jiddeċiedu l-kawżi.  Wieħed jista' jkollu l-opinjonijiet differenti tiegħu dwar jekk din il-kawża nqatgħetx tajjeb jew le, imma hekk inqatgħet, u ġaladarba kien hemm l-esproprjazzjoni de facto l-gvern ried jagħti kumpens. Sadanittant din il-kawża għadha għaddejja fuq il-kwestjoni ta' kumpens u fit-22 ta' Mejju ta' din is-sena ġiet iffirmata l-letter of intent.

  MR SPEAKER:  On a point of order, l-Onor. Gavin Gulia.

  ONOR. GAVIN. GULIA:  L-Onor. Borg hawnhekk m'huwiex preċiż.  Il-qorti stiednet lill-gvern - ikun min ikun - u lill-Perit Mintoff sabiex jaslu għal ammont ta' kumpens, imma mhux waqt illi l-kawża dwar id-danni għadha għaddejja.  Naqbel miegħu meta jgħid li l-Perit Mintoff, jekk irid jew jekk ma jaqbilx mal-kumpens illi jkun qed joffrilu l-gvern, jista' jmur quddiem il-qorti, imma mhux jgħid illi waqt li kienet għaddejja l-kawża fuq id-danni saret il-letter of intent.  Ma nippruvawx niżvijaw!  

  ONOR. TONIO BORG:  Jiena m'għidt xejn!

  ONOR. GAVIN GULIA:  Il-fatt hu li l-qorti, b'deċiżjoni stramba, stiednet lill-gvern u lill-Perit Mintoff sabiex jippruvaw jaslu f'ammont ta' kumpens.  Dak illi qatt ma pprova jagħmel il-Gvern Nazzjonalista dak iż-żmien, ippruvajna nagħmluh aħna bħala werrieta ta' dik l-obbligazzjoni, li naturalment daħal fiha l-Gvern Nazzjonalista proprju minħabba dik is-sentenza. 

  MR SPEAKER:  Il-Ministru.

  ONOR. TONIO BORG:  Nikkonferma li m'għidt xejn ħażin.  Jien qed ngħid illi waqt illi kienet għaddejja dik il-kawża, ġiet iffirmata din il-letter of intent.  Bħala fatt qed ngħid li l-kawża tal-kumpens għadha għaddejja sal-lum, anke wara li ġiet iffirmata din il-letter of intent.  (Interruzzjonijet)  Issa niġi għal dik ukoll Onor. Bartolo.  Mela fit-22 ta' Mejju ta’ l-1998, fuq stedina … (Interruzzjonijiet)  Issa kollox se ngħid.   Mela hemm xi ħaġa x'tistħi!  Kif triduni nirrispondi meta l-iktar ħaġa li staqsejtkom hija:  X'kien fiha daqshekk sigrieta li ma esebejtuhiex intom fuq il-Mejda tal-Kamra?  Intom iffirmajtuha fit-22 ta' Mejju u kien għad fadlilkom sal-15 ta' Lulju għax dakinhar ġie xolt il-Parlament.  Kellkom xahrejn.  Intom  tridu lili nesebiha meta kienet f'idejkom u ma esebejtuhiex!  Ma naħsibx li għandha xi ħaġa li tħamrilkom wiċċkom din biex ma esebejtuhiex!  (Interruzzjonijiet)  Anzi inti għidt li inti kburi bil-letter of intent.  Allura jekk inhi xi ħaġa li inti kburi biha, għax ma tesebihiex fil-Kamra mhux kellna noħorġuha aħna!  Inti għidtilna li l-letter of intent ma tfisser xejn.  Issa ejja naraw kemm ma tfisser xejn din il-letter of intent.  Din tgħid hekk:

''Il-Gvern ta' Malta, filwaqt li jirrikonoxxi li l-Perit Mintoff u l-familja tiegħu ġew esproprjati de facto mill-fond proprjeta' tagħhom, bl-isem "L-Għarix" f'Delimara, bil-fatt tal-kostruzzjoni tal-power station il-ġdida, jaċċetta u jobbliga ruħu li jikkompensa lill-istess familja Mintoff bil-mod imsemmi ...''

U hawn kif jidhirlu l-gvern u ffirmata mill-gvern biss.  Jekk niġu f'dan, dan huwa l-iżball ta' din il-letter of intent illi torbot lill-gvern biss.  (Interruzzjonijiet)  Ħalluni nkompli għax ma fadallix ħin.  

  THE DEPUTY SPEAKER:  L-Onor. Gulia fil-qosor.  

  ONOR. GAVIN GULIA:  Letter of intent ma torbotx.

  ONOR. TONIO BORG:  U jien qed ngħid li torbot.  Mela firma għal xejn dik!

  ONOR. GAVIN GULIA:  Letter of intent hija l-warm up għall-kuntratt finali u fil-fatt hemm imsemmi hemmhekk li għad irridu nersqu fuq kuntratt finali, barra li kienu għad iridu jiġu deċiżi ħwejjeġ oħrajn f'dik il-letter of intent.

  THE DEPUTY SPEAKER:  Il-Ministru.

  ONOR. TONIO BORG:  Tant torbot din il-letter of intent li fil-fatt il-Perit Mintoff qal ili jekk imbagħad ma tingħatax l-art - imbagħad sirna nafu li hija tal-Fawwara - jew ma tingħatax akkomodazzjoni alternattiva aċċettabbli għaliha hu, mhux il-gvern, ma jibqax marbut bil-kumpens illi ġie offrut lilu ta' Lm128,000.  Ara kemm torbot din!  U allura li kieku veru kif qed jgħid l-Onor. Gulia, il-gvern missu daħħal klawsola oħra fil-letter of intent, li tgħid li jekk imbagħad tal-Fawwara ma tingħatax, lanqas hu ma jkun marbut bis-somma ta' Lm128,000.  Inti ppruvajt tiftaħar għax ma ffirmax il-Perit Mintoff.  Issa jien qed ngħidlek li jekk nista' nikkritika din il-letter of intent huwa li ġiet iffirmata mill-gvern biss, torbot lill-gvern biss u lil ħaddieħor ma torbtux.  

  THE DEPUTY SPEAKER:  Ikkonkludi Ministru għax sar il-ħin.

  ONOR. TONIO BORG:  Imma li inti tgħidli li l-kawża ta' kumpens li għaddejja l-qorti ...  (Interruzzjonijiet)  Il-firma hija dikjarazzjoni unilaterali fejn inti qed tintrabat li dak jitħallas.  Se mai tkun obbligat li tħallas iktar,  imma jkun  imħallas.
  THE DEPUTY SPEAKER:  Grazzi. Il-mistoqsija hija l-mozzjoni kif imressqa u moqrija mill-Ministru ta' l-Intern fis-Seduta Nru. 5 tat-2 ta' Novembru, 1998.  Dawk favur? (Onor. Membri:  Aye)  Dawk kontra?  Agreed.
Il-mozzjoni għaddiet nem. con.

  THE DEPUTY SPEAKER:  Grazzi.  Sar il-ħin.  Issa nistieden lill-Ministru Gonzi biex, jekk jogħġbu, iressaq l-Aġġornament tal-Kamra.


AĠĠORNAMENT

  ONOR. LAWRENCE GONZI:  Sur President, nipproponi l-Aġġornament tal-Kamra għal għada, it-Tlieta, 10 ta' Novembru fis-6.00 p.m. b'din l-aġenda:

Ordnijiet tal-Ġurnata

Abbozz ta' Liġi li jemenda l-Att dwar is-Sigurta' Soċjali - it-Tieni Qari;

Abbozz ta' Liġi li jemenda l-Att dwar il-Ħabs - it-Tieni Qari;

  THE DEPUTY SPEAKER:  Rimarki?  L-Onor. Attard Montalto.

  ONOR. JOHN ATTARD MONTALTO:  Sur President, fl-ewwel diskors tiegħi ta' aġġornament ta' din il-leġislatura nixtieq nitkellem dwar qasam li jien u ħafna oħrajn inqisu importanti immens għall-futur ta' pajjiżna, jiġifieri l-industrija.   Imma qabel xejn xtaqt nagħmel rimarka dwar il-politika tal-gvern preżenti u tal-gvern preċedenti għal dak li għandu x'jaqsam ma' l-Unjoni Ewropea, għaliex inħoss li l-andament ta' l-industrija huwa marbut b'mod intimu mal-politika dwar l-Ewropa.

  Kif jaf il-poplu Malti, il-Gvern Laburista m'għamel xejn biex jekk ikun hemm gvern ġdid b'xi mod jostakola s-sħubija ta' pajjiżna fl-Unjoni Ewropea u għalhekk  nippretendi li issa dan il-gvern ma jagħmel xejn biex b'xi mod jostakola x-xogħol li sar matul is-sentejn li għaddew f'dik li hija integrazzjoni industrijali ma' l-Ewropa magħquda.  Madanakollu ma rridx nieqaf hawn u rrid ngħid ukoll li ġaladarba rriżulta b'mod ċar li matul din il-leġislatura pajjiżna m'huwiex se jirnexxielu jsir membru ta' l-Unjoni Ewropea, jien ninkoraġġixxi lill-gvern biex f'dan il-qasam tant importanti, jekk mhux l-iktar wieħed importanti għal sħubija sħiħa fl-Unjoni, ikompli fuq dak li sab u jkompli jibni fuq it-tajjeb li aħna konna diġa' bnejna.

  Sur President, kulħadd jaf li waħda mill-ikbar problemi li hemm għal Ewropa magħquda huwa l-qasam industrijali ta' pajjiż u l-liberalizzazzjoni li sseħħ, speċjalment fuq oġġetti manifatturati.  Il-politika tal-Partit Laburista ta' integrazzjoni industrijali, jiġifieri li jkun hemm sħab biex il-pajjiżi ta' l-Ewropa magħquda u Malta jkunu jistgħu jesportaw u jimportaw prodotti manifatturati bla xkiel, għalina kienet u għadha l-iktar triq li pajjiżna jista' fiċ-ċirkostanzi preżenti jgawdi minnha, u għaldaqstant aħna bdejna nħaddmu politika industrijali ma' dak li għandu x'jaqsam ma' strutturi ġodda fl-industrija, dak li llum kulħadd isejjaħ restructuring.  Meta l-Partit Laburista tela' fil-gvern u beda janalizza l-ambjent industrijali deher b'mod ċar li huwa seta' jaqsam l-industrija f'żewġ kampijiet.  Għalissa ħalli nitkellem fuq kamp minnhom.

  F'pajjiżna għandna kwantita' ta' fabbriki li diġa' huma attrezzati biex jesportaw u jikkompetu b'mod globali, u kieku ma jikkompetux bi standards għoljin u ma jipproduċux b'mod effiċjenti kieku żgur li ma jirnexxielhomx jesportaw.  Għaldaqstant f'dan il-qasam nistgħu ngħidu li l-istrutturi l-ġodda, jiġifieri kif għidt, dak li jissejjaħ restructuring, diġa' seħħ għax peress li l-maġġoranza tas-sidien tal-fabbriki  huma barranin, dawn diġa' kellhom mera quddiemhom ta' kif għandhom ibiddlu s-sura tagħhom sabiex jikkompetu.  Il-Gvern Laburista ta importanza kbira lill-qasam tal-manifattura u llum nistgħu naraw il-frott tax-xogħol li sar matul is-sentejn li għaddew jinqata'.  Waħda mill-indikazzjonijiet importanti, jekk mhux l-iktar waħda importanti, tas-saħħa ta' l-industrija hija l-esportazzjoni, u aħna nafu li xahar wara xahar matul din is-sena l-esportazzjoni żdiedet sostanzjalment.  Biżżejjed ngħid li matul l-ewwel tmien xhur ta' din is-sena, jiġifieri meta l-amministrazzjoni tal-pajjiż kienet f'idejn Gvern Laburista, ġew esportati b'Lm473 miljun, jiġifieri kważi b'Lm0.5 biljun, li ċertament kien rekord għal pajjiżna.  Terġa' wieħed iktar ikun jista' japprezza dan is-suċċess jekk jikkompara din iċ-ċifra mat-tmien xhur tas-sena ta' qabel għax isib li fl-ewwel tmien xhur ta' din is-sena kien hemm żieda ta' 16% f'dik li hija esportazzjoni.  Hawn wieħed irid iżid jgħid ukoll li l-iktar swieq importanti, jiġifieri ta' l-Ewropa, ta' l-Amerka u ta' l-Asja, kollha rreġistraw żieda fl-importazzjoni tal-prodotti Maltin.  Issa ħalli ngħaddi biex ngħid xi ħaġa fuq il-kamp l-ieħor ta' l-industrija Maltija, dak li jimmanifattura l-iktar għas-suq lokali.

  Bit-tibdil tal-liġi fiskali mill-VAT għas-CET aħna rnexxielna nippromwovu ċerti sezzjonijiet - fil-fatt din kienet parti mill-istrateġija tar-ristrutturazzjoni - biex dan il-qasam mhux biss jieħu nifs imma anke jibda jaddatta ruħu għall-esportazzjoni.  Eżempju klassiku huwa l-qasam tad-deheb.  Apparti mit-tibdiliet fiskali li kienu neċessarji, aħna bdejna billi l-ewwel irristrutturajna l-Malta Development Corporation innifisha, imbagħad ħloqna organizzazzjoni oħra għall-industrija ż-żgħira, li sejjaħnielha IPSE, u wara, flimkien mal-korpi kostitwiti, waqqafna kumpannija limitata f'dik li hija liability sabiex tkun l-organu li jagħmel ir-ristrutturazzjoni ta' l-industrija li tipproduċi prinċipalment għas-suq domestiku.  Ċertament dan kien importanti li jsir għaliex aħna konna għidna li bejn ħames u seba' snin kellu jkollna liberalizzazzjoni sħiħa fl-affarijiet li għandhom x'jaqsmu ma' l-industrija.  Jiġifieri aħna konna se niżmantellaw bil-mod il-mod lil dak il-qasam industrijali li huwa protett b'sistema ta' levies u ngħinu lil dawk kollha affettwati sabiex isiru iktar organizzati, isiru iktar effiċjenti u jinvestu iktar makkinarju u f'riżorsi umani, forsi jirranġaw xi ftit il-qasam tal-produzzjoni u jagħmlu dak kollu li kien meħtieġ.  

  Naturalment aħna rrealizzajna mill-ewwel li biex nagħmlu dan kollu konna neħtieġu l-flus u għalhekk ftehimna ma' l-Unjoni Ewropea sabiex il-fondi tar-raba' financial protocol li ma kenux minfuqa jiġu allokati għar-ristrutturazzjoni ta' l-industrija.  Hawnhekk ikun tajjeb jekk wieħed jistaqsi jekk il-pjan tal-gvern preżenti għadux fuq l-istess binarju għaliex għalkemm il-ministri qed jitkellmu fuq ir-ristrutturazzjoni, s'issa għadni ma smajt xejn dwar jekk il-fondi li kien hemm il-ħsieb li jintużaw minn Gvern Laburista, jiġifieri l-fondi li ġejjin minn sorsi barranin bħala għotjiet jew self u l-fondi li ġejjin, jew li ġew, mill-privatizzazzjoni parzjali allokati għar-ristrutturazzjoni li jammontaw għal 20%, humiex fil-fatt se jintużaw mill-gvern preżenti.  Jien nixtieq inkun naf ukoll jekk l-IPSE hijiex se tibqa' tippromwovi dan is-settur tant importanti għaliex jekk ma jkunx hemm preparazzjoni ċertament li ma jistax ikollok sħubija parzjali jew sħiħa, la fil-qasam ta' l-industrija u lanqas f'xi qasam ieħor oltre l-industrija, u din il-preparazzjoni trid issir b'mod serju għaliex in-numru ta' mpjiegi effettwati m'huwiex żgħir.

  Sur President, ħaġa oħra li llum qed tiġi kkonsidrata hija li mhux biss għandha ssir ristrutturazzjoni fil-qasam privat imma wkoll fil-qasam pubbliku, u din il-konsiderazzjoni qed issir l-iktar mill-korpi kostitwiti, bħall-FOI, u mill-partners soċjali li jifformaw il-qasam soċjali ta' pajjiżna.  Ta' min jgħid li l-korpi kostitwiti qed jgħidu li l-uniku mod biex tkun tista' tirriforma jew tirristruttura l-qasam pubbliku huwa li tiddikjara redundancies minn mas-settur pubbliku, li jimpjega 49,000 ruħ.  Kif kulħadd jaf, il-gvern preċedenti beda joqgħod attent - ma ngħidx li mexa t-triq kollha imma almenu beda -li jkun prudenti f'dak li għandu x'jaqsam ma' mpjiegi mal-gvern, kuntrarjament għall-gvernijiet preċedenti li mhux talli ma naqqsux imma talli żiedu l-impjiegi mal-gvern.  Ċertament ħadd m'għamel pressjoni lill-ebda gvern biex idaħħal in-nies miegħu u allura kull gvern għandu jerfa' r-responsabbilta' tiegħu.  Nisperaw li issa ma jkunx hemm min joqgħod jgħid għan-nom tal-gvern li għandhom jitnaqqsu madwar 6,000 jew 7,000 impjieg mas-settur pubbliku, għax jien nemmen li ġaladarba kienu l-gvernijiet stess li daħħlu ħafna mpjegati mas-settur pubbliku, illum m'għandhomx ikunu dawn l-impjegati li jerfgħu l-piż ta' l-iżbalji li għamel min kien qed jamministra.    Jien naħseb li llum kulħadd jammetti li l-gvern għandu  miegħu ħafna ħaddiema.  

  Hawnhekk ta' min jgħid li kull sena madwar 2,000 ħaddiem mal-gvern, jew inkella ma' xi soċjeta' jew korp li għandu investiment fih il-gvern, jilħqu l-eta' pensjonabbli.  Jien nemmen li llum għal kull ħamsa li jispiċċaw m'għandux jidħol iktar minn wieħed ġdid.  Dan huwa l-uniku mod li bih nistgħu nnaqqsu n-numru ta' ħaddiema mal-gvern.  Jien ngħid ċar u tond li ma naqbilx li jkun hemm forced redundancies minn mas-settur pubbliku, tkun min tkun l-amministrazzjoni li tkun qed tmexxi l-pajjiż għax, kif għidt diġa', nemmen li ġaladarba konna aħna l-membri tal-partiti politiċi stess li daħħalna lil dawn il-ħaddiema mal-gvern skond iċ-ċirkostanzi ta' dak iż-żmien, issa m'għandniex nabdikaw ir-responsabbilta' li għandna billi b'xi mod nipprovaw naġevolaw l-idea li r-redundancies minn mal-gvern jistgħu jgħinu l-problemi finanzjarji kbar li għandu l-pajjiż.  Jien nifhimha li l-gvern għandu jnaqqas in-numru ta' ħaddiema miegħu għax huwa over bloated pero' dan għandu jsir billi jkun hemm replacement għal 20% ta' dawk il-ħaddiema li għal xi raġuni jew oħra jkunu spiċċaw jaħdmu minn mal-gvern, jew l-iktar għal 25% minnhom, minħabba li hemm ċerti oqsma, bħal teachers u nurses, fejn bilfors ikun irid isir replacement tagħhom.
  Sur President, nixtieq nikkonkludi d-diskors tiegħi billi nagħmel żewġ suġġerimenti.  L-ewwelnett għandna nħajru u nedukaw lill-ħaddiema tal-gvern biex b'mod volontarju jifformaw koperattivi kif, per eżempju, diġa' sar b'suċċess fil-qasam tas-sign-postings.   Għandu jiġi organizzat retraining u remanning sabiex jekk f'xi dipartiment ikun hemm ħaddiema żejda, lil dawn inqassmuhom f'dawk id-dipartimenti li forsi m'għandhomx biżżejjed ħaddiema u b'hekk inkunu qed insolvu problema ta' riżorsi umani bl-impjegati li hemm mal-gvern stess.  Grazzi, Sur President.

THE DEPUTY SPEAKER:  Nirringrazzjak.  Iktar rimarki?  L-Onor. Bartolo.

ONOR. EVARIST BARTOLO:  Sur President, fis-16 t'Ottubru suppost li beda l-ewwel proġett edukattiv taħt din l-amministrazzjoni imma sfortunatament ix-xogħol baqa' ma bediex sa llum.  Jien għamilt mistoqsija parlamentari lill-ministru ta' l-edukazzjoni dwar dan fejn staqsejtu jekk jistax jgħid x'inhi r-raġuni li x-xogħol ta' estensjoni fl-iskola primarja ta' l-Imġarr għadu ma bediex minkejja li kien hemm kollox lest biex jibda u t-tweġiba tal-Ministru Galea kienet li qed tiġi trattata investigazzjoni dwar is-sidien ta' l-art li fuqha kienet se ssir din l-estensjoni, liema investigazzjoni qed issir mid-diviżjoni ta' l-edukazzjoni u mid-dipartiment tal-kuntratti.  Il-Ministru Galea qalli wkoll li hu ta struzzjonijiet sabiex il-kwestjoni tiġi trattata b'urġenza skond il-liġijiet ta' pajjiżna, pero' minkejja li llum diġa' għaddew 25 ġurnata mis-16 t'Ottubru għadu ma sar xejn.

  Sur President, il-Gvern Nazzjonalista, kemm fil-programm elettorali kif ukoll fid-Diskors tal-President, wiegħed li se jkompli jibni fuq dak li bena l-gvern preċedenti pero' jekk l-iskola primarja ta' l-Imġarr m'hijiex se tiġi estiża billi jittieħed l-ispazju li hemm available fuq in-naħa ta' wara, kif wara kollox huwa xieraq, mhux biss ikun qed jittradixxi dik il-wegħda li għamel fejn qal li se jkompli jibni fuq ta' qablu imma jkun qed jittradixxi wkoll lill-Gvern Nazzjonalista preċedenti li ddeċieda li l-art li hemm fuq in-naħa ta' wara ta' din l-iskola għandha tiġi esproprjata - u fil-fatt ġiet esproprjata fit-8 t'Ottubru, 1996, jiġifieri ftit qabel ma saret bidla fil-gvern - biex l-iskola primarja ta' l-Imġarr tkun tista' tiġi estiża b'mod diċenti.  Sur President, irridu nifhmu li biex skola tkun mibnija b'mod tajjeb irid ikollha ħafna spazju. 

   Ta' min jgħid li aħna mhux biss tkellimna ħafna mal-Kunsill Lokali ta' l-Imġarr u mal-ġenituri ta' l-istudenti dwar l-iskola primarja ta' l-Imġarr imma wkoll poġġejna l-pjanti ta' kif din l-iskola se tiġi estiża fl-uffiċini tal-kunsill lokali kif ukoll ġewwa l-iskola stess biex ir-residenti ta' l-Imġarr ikunu jistgħu jagħmlu l-kummenti tagħhom fuqhom.  Fil-fatt kif wieħed jista' jimmaġina, kemm ir-residenti ta' l-Imġarr kif ukoll il-kunsill lokali ta' dan il-lokal kienu kuntenti li l-iskola primarja tagħhom se tiġi estiża biex b'hekk ikollha iktar spazju u allura tidher isbaħ għax il-bini ta' skola huwa marbut mal-viżjoni edukattiva.  Irridu nifhmu li meta nkunu qed nibnu skola ma nkunux qed nibnu gallinar tat-tiġieġ.  Anke fil-każ tat-tiġieġ u ta' l-annimali l-oħra jeżistu regolamenti dwar kemm għandu jkollhom spazju u jien naħseb li dak li jgħodd għall-annimali għandu jgħodd iktar għall-istudenti.

  Sur President, ta' min jgħid li meta fix-xhur li għaddew konna kkonsultajna ma' l-istudenti ta' l-iskola primarja kif ukoll ma' l-iskola sekondarja ta' l-Imġarr dwar din l-estensjoni - u l-kummenti tagħhom ġew miġbura f'żewġ kotba wieħed jismu "L-Iskola tal-Ħolm Tiegħi" u l-ieħor jismu "L-Iskola kif Nixtieqha" - u rriżulta li l-ikbar xewqa ta' l-istudenti kienet li waqt li jkunu qed jieħdu t-tagħlim tagħhom ikollhom spazju biżżejjed fejn jagħmlu l-attivitajiet tagħhom.  Kif għidt diġa', meta jkun qed isir il-bini ta' skola wieħed ma jridx iqis biss li jagħmel is-saqaf u l-ħitan imma jrid iqis l-attivitajiet kollha li normalment isiru ġo dik l-iskola.  Jien xbajt inżur skejjel privati u tal-knisja u nieħu gost ninnota kemm huma attrezzati u kemm għandhom spazju fejn jagħmlu l-attivitajiet tagħhom, pero' mbagħad meta niġu għall-iskejjel tal-gvern ħafna drabi wisq nibża' li hawn min qed jippretendi li l-istudenti għandhom joqogħdu fuq xulxin, qishom maqfulin ġo gallinar, bħal dak li qallu li dawn mhux ukoll għandu jkollhom il-faċilitajiet meħtieġa biex jiżviluppaw.

  Sur President, jien naħseb li huwa importanti ħafna li l-iskola primarja ta' l-Imġarr tiġi estiża fuq in-naħa ta' wara u mhux fuq il-bini li diġa' hemm, u dan mhux biss għaliex il-lokalita' ta' l-Imġarr qiegħda dejjem tikber u għalhekk naf li 'l quddiem se jkun hemm bżonn skola ikbar milli hemm imma wkoll għaliex dak li se jsir fuq l-iskola primarja ta' l-Imġarr se jirrifletti anke fuq skejjel ta' lokalitajiet oħra li qed jikbru wkoll u biex jiġu estiżi se jkollna wkoll il-bżonn li nieħdu proprjeta' privata.  Jien wisq nibża' li jekk se nċedu għall-pressjoni li qed issir fuq l-iskola primarja ta' l-Imġarr, il-gvern se jkollu jċedi wkoll fuq proġetti ta' skejjel primarji oħra li jeżistu f'inħawi differenti madwar Malta li ma jkunux iridu jikbru billi jogħlew 'il fuq imma fl-ispazju orizzontali.  Lili mhux l-ewwel darba li ġew ifittxuni s-sidien tal-proprjeta' li tkun se tittieħed għal bini jew għal estensjoni ta' skola, imma bejn l-interessi tas-sidien ta' l-art - s'intendi dawn ikollhom l-interessi leġittimi tagħhom li jipprovaw iġibu l-aħjar prezz - u bejn il-ġid komuni tat-tfal, jien dejjem għażilt il-ġid komuni tat-tfal u dejjem ħadt ħsieb li skola mhux biss ikollha numru biżżejjed ta' klassijiet imma anke spazju għall-faċilitajiet kollha li jkollha bżonn dik l-iskola.  Sur President, irrid nerġa' nenfasizza li jekk irridu li l-iskejjel tal-gvern ikunu ta' kwalita' tajba ma nistgħux naċċettaw li jkollhom xi ħaġa inqas mill-iskejjel tal-knisja u minn dawk privati, pero' jekk se nċedu għall-pressjoni li qed issir fuq l-iskola primarja ta' l-Imġarr, imbagħad ikollna nċedu wkoll fuq skejjel primarji ta' nħawi oħra fejn hemm l-istess bżonn.  

  Irridu nifhmu li skola primarja ma tistax tiġi estiża b'tali mod li jiġi jkollha xi tlieta jew erba' sulari.  Sfortunatament f'pajjiżna jeżistu diversi skejjel primarji li huma mibnija b'dan il-mod u lkoll nafu kemm ikollna nħabbtu wiċċna ma' problemi ta' sigurta' u anke ta' studenti li weġġgħu serjament minħabba dan il-fatt u għalhekk bla ebda dubju min joħroġ bl-idea li skola primarja għandha tkompli żżid is-sulari tagħha meta jkun hemm available spazju biex din tiġi estiża ma jkunx jaf x'qed jgħid.  Kieku hawnhekk qed nitkellmu fuq skola sekondarja jew post-sekondarja jista' jkun li dak l-argument ikun ireġi pero' huwa importanti li skola primarja, speċjalment jekk din l-iskola tkun tinkorpora wkoll fiha numru kbir ta' klassijiet tal-kindergarten, tkun spazjuża u possibbilment mifruxa fuq pjan terran jew l-iktar l-iktar żewġ sulari imma żgur li ma tistax togħla iżjed minn hekk.  Aħna qed nagħmlu din l-enfasi għax fejn skola primarja għandha żewġ sulari sibna li jeżistu diversi problemi serji u hawnhekk irridu niftakru li d-deċiżjoni li nieħdu llum se tibqa' tgħodd għas-70 u t-80 sena li ġejjin għax fil-fatt meta tittieħed xi deċiżjoni bħal din fuq xi skola għal daqshekk tkun qed torbot lill-komunita'; għal 70 jew 80 sena.  Wara kollox, ġaladarba nafu kemm hemm skejjel li għandhom problemi ta' nuqqas ta' spazju, meta jkun hemm l-ispazju available ġo skola għaliex m'għandniex nutilizzawh?   

  Sur President, jekk stess il-gvern jiddeċiedi li ma jridx jieħu n-naħa ta' wara u jerġa' jagħtiha lura lill-privat, irridu niftakru li dan ma jistax jibni fuq il-bini eżistenti għax l-Awtorita' ta' l-Ippjanar kienet skedat il-bini ta' l-Imġarr, jiġifieri anke li kieku wieħed irid li ssir estensjoni fuq in-naħa ta' wara, din lanqas tista' ssir.  Jien nittama li l-Kunsill Lokali ta' l-Imġarr, li kien ħa gost ħafna bix-xogħol li konna qed nagħmlu u bil-konsultazzjonijiet li kellna magħhom, jitkellmu u ma jħallux li l-iskola ta' l-Imġarr ma tikbirx kif għandha tikber.  Jien nippretendi li l-Malta Union of Teachers għandha titkellem ukoll, iktar u iktar meta naf li din il-union iżżur l-iskejjel regolarment u meta ssib li f'xi skola partikolari hemm nuqqas ta' spazju tibgħatilna rapport fejn twasslilna l-ilmenti tagħha.  Alla ħares il-gvern jerġa' lura mid-deċiżjoni li ħa u l-iskola ta' l-Imġarr ma tikbirx kif għandha tikber għax kieku l-gvern mhux biss ikun ittradixxa l-impenn li ħa li jkompli fuq ta' qablu imma jkun ittradixxa wkoll l-impenn tal-Gvern Nazzjonalista fl-1994 meta kien ħa d-deċiżjoni xierqa li l-iskola ta' l-Imġarr tikber fuq in-naħa ta' wara u mhux togħla 'l fuq.  

  Sur President, bil-permess ta' din il-Kamra nixtieq inqiegħed fuq il-Mejda tal-Kamra kopja tal-pjanta ta' estensjoni ta' l-iskola primarja ta' l-Imġarr ħalli wieħed ikun jista' jara kemm hu importanti li ssir estensjoni fuq in-naħa ta' wara ta' din l-iskola.

  THE DEPUTY SPEAKER:  Hawn permess?  (Onor. Membri:  Iva)

  ONOR. EVARIST BARTOLO:  Sur President, inqiegħed fuq il-Mejda tal-Kamra:

"Kopja ta’ pjanta ta’ l-estensjoni, kif proposta, ta’ l-iskola ta’ l-Imġarr."

  Ta' min jgħid li minbarra li f'din il-pjanta hemm propost il-bini ta' 12-il klassi ġdida, hemm ukoll post għal gymnasium u għal assembly hall.  Għal min ma jafx, ġewwa l-Imġarr m'hemmx gymnasiums u għalhekk kieku dan mhux biss iservi għat-tfal ta' l-iskola imma jservi wkoll għall-komunita' kollha kemm hi.  F'din il-pjanta hemm ukoll maħsuba music hall, drama hall, medical room, staff room, erba' playrooms għall-kindergarten kif ukoll common activity areas.  Hawn irrid nerġa' nenfasizza li anke kieku stess jista' jsir żvilupp fuq il-bini eżistenti, li f'dan il-każ ma jistax isir hekk - u allura min qed jagħmel dawn it-tip ta' suġġerimenti qed jgħid bil-pulit li l-iskola ta' l-Imġarr m'għandhiex tikber - xorta ma jkunx hemm spazju daqskemm hemm fuq in-naħa ta' wara biex l-iskola tinbena kif għandha tinbena, jiġifieri skond kriterji edukattivi, u mhux tinbena qisha xi gallinar tat-tiġieġ fejn jintefgħu t-tfal ġo fih.

  Sur President, kif għidt diġa' x-xogħol suppost li beda fis-16 ta' Ottubru, jiġifieri llum diġa' għaddew 25 ġurnata, u għalhekk jien nistenna li l-awtoritajiet, il-gvern u l-pulizija, li qed jintalbu jagħtu l-protezzjoni tagħhom biex ix-xogħol ikun jista' jibda, jagħmlu minn kollox biex ix-xogħol jibda għaliex ma' kull ġurnata li tgħaddi l-Gvern Nazzjonalista qed jittradixxi impenn edukattiv importanti.  Grazzi, Sur President.

  THE DEPUTY SPEAKER:  Nirringrazzjak.  Sar il-ħin.  Il-Kamra hija aġġornata għal l-għada t-Tlieta, 10 ta' Novembru fis-6.00 p.m. bl-aġenda kif komunikata mill-Ministru Gonzi.

Fid-9.30 p.m. il-Kamra aġġornat mingħajr ma saret il-mistoqsija.


MISTOQSIJIET GĦAL TWEĠIBIET ORALI IMWIEĠBA BIL-MIKTUB

FABBRIKI/AZJENDI  

45.  L-ONOR.  NOEL FARRUGIA staqsa lill-Ministru għas-Servizzi Ekonomiċi:    Jista' l-Ministru jgħid kemm fil-fatt kienu n-numru ta' fabbriki u azjendi eċċ. li matul dawn l-aħħar għaxar snin kellhom jagħlqu minħabba problemi ekonomiċi jew oħrajn?  Kemm kien in-numru ta' ħaddiema li tilfu l-impjieg tagħhom kawża ta' dawn il-problemi?  Liema minn dawn l-azjendi għadhom m'onorawx il-pagament dovut lid-Dipartiment tas-Sigurta' Soċjali għall-bolla tas-sigurta' soċjali li parti minnha diġa' tkun tħallset mill-ħaddiema rispettivi?

  ONOR.  JOSEF BONNICI: L-informazzjoni dwar kemm  għalqu fabbriki u azjendi f`dawn l-aħħar għaxar snin u kemm ħaddiema tilfu l-impjieg tagħhom mhijiex immedjatament aċċessibbli.  It-tweġibiet għalhekk jingħataw f`seduti oħra wara li l-MDC tkun ġabret l-informazzjoni neċessarja.

BIEDJA U SAJD - IMPJEGATI

46.  L-ONOR.  NOEL FARRUGIA staqsa lill-Ministru għall-Agrikoltura u Sajd:    Jista' l-Ministru jgħid kemm huwa n-numru ta' ħaddiema impressed mal-Ministeru tal-Biedja u Sajd u d-dipartimenti li jaqgħu taħt id-dekasteru ta' dan il-ministeru?  Meta dawn se jsiru tal-post u x'salarji, ċioe'xi  skala fiċ-ċivil se jkollhom?  Fuq liema bażi ta' seniority se jkunu rikonoxxuti dawn il-ħaddiema?

  ONOR.  NINU ZAMMIT: In-numru ta' ħaddiema impressed mal-Ministeru tal-Biedja u Sajd u d-Dipartimenti li jaqgħu taħt id-dekasteru ta' dan il-Ministeru għadu ta' 45 kif kien sal-5 ta' Settembru 1998. S'issa dan il-Ministeru għadu ma rċieva ebda struzzjonijiet ġodda dwar l-imsemmija ħaddiema.

Aktar dettalji dwar il-posizzjoni u l-kundizzjonijiet ta' dawn il-persuni jitħabbru aktar tard meta il-Gvern jibda jattwa din il-wegħda elettorali li permezz tagħha dawn l-impressed drivers ser isiru tal-fiss.

GĦAMMIERI - ANNIMALI/TJUR

47.  L-ONOR.  NOEL FARRUGIA staqsa lill-Ministru għall-Agrikoltura u Sajd:  Jista' l-Ministru jgħid kemm huwa n-numru ta' annimali u tjur li fil-preżent hemm fil-farm fl-Għammieri u li qed jintużaw għall-programm edukattiv "Ngħożżu l-Biedja"?  Dan il-programm se jitkompla?  Jekk iva, huwa mistenni li jkomplu jsiru xi ameljoramenti bħal per eżempju, irranġar tat-toroq fejn jiffrekwentaw l-istudenti?

  ONOR.  NINU ZAMMIT: L-annimali u t-tjur li hemm fil-preżent fil-farm l-għammieri li primarjament huma għal skop ta' riċerka u żvilupp qegħdin jintużaw għall-programm edukattiv - Ngħożżu l-Biedja -. Dawn huma :-

	Bovini
	73

	Caprini
	168

	Ovini
	11

	Tjur
	737

	Fniek
	114

	Equini
	20

	Llama/Monkey/Pigmy Goats
	8


Dan il-programm qiegħed jitkompla u fejn hemm bżonn qiegħed isir xi meljorament.

Rigward it-toroq, huwa ppjanat li dawn jitranġaw wara li jsiru xi xogħolijiet li hemm bżonn isiru qabel, bħal network tal-computer li x-xogħol fuqu beda, u l-elettriku. Napprezza li l-Onor. Interpellant huwa konxju mill-istat ħażin li tħallew fih it-toroq fil-farm ta' l-għammieri mill-Ministeru li Onor. Interpellant kien responsabbli għalih.

TADAM - PRODUZZJONI

48.  L-ONOR.  NOEL FARRUGIA staqsa lill-Ministru għall-Agrikoltura u Sajd:    Jista' l-Ministru jgħid kemm kien it-tunnellaġġ tal-produzzjoni lokali tat-tadam għall-industrija f'dak ta' l-għasir matul dawn l-aħħar ħames snin sena b'sena?  X'kien il-prezz għall-bdiewa matul l-istess perijodu u kemm kienet f'ċifra ta' flus, is-somma li l-bdiewa kollettivament irċevew?

  Xi prezz garantit u sussidjat se jingħataw dawn il-bdiewa kemm-il darba Malta ssir membru tal-Unjoni Ewropea?

  ONOR.  NINU ZAMMIT: Jiena nformat li l-produzzjoni tat-tadam għall-għasir matul dawn l-aħħar ħames snin kienet hekk:

	SENA
	TUNNELLATI

	1994
	9,045

	1995
	7,269

	1996
	10,245

	1997
	7,335

	1998
	8,000(Stima)


Il-prezzijiet minimi għall-bdiewa kif stabbiliti mid-Direttur ta' l-Agrikoltura kienu hekk:

	
	GHALL-PRODUZZJONI TAL-KUNSERVA
	GHALL-PRODUZZJONI TAL-POLPA U PELAT

	1994
	6c/kg
	8c/kg

	1995
	7c/kg
	9c/kg

	1996
	7c/kg
	9c/kg

	1997
	7c/kg
	9c/kg

	1998
	7c/kg
	9c/kg


Id-dħul tal-bdiewa kollettivament kien hekk:

	1994
	LM633,150

	1995
	LM581,520

	1996
	LM819,600

	1997
	LM586,800

	1998
	LM640,000(Stima)


Ninforma lill-Onor. Interpellant li l-organizzazzjoni tas-suq tal-ħxejjex u frott fl-Unjoni Ewropea, bħala parti mir-riforma tal-Politika Agrikola Komuni, mhijiex ibbażata fuq prezz garantit iżda fuq għajnuna diretta lill-għaqdiet tal-bdiewa u lill-għassara li jixtru l-prodott mingħand għaqdiet tal-bdiewa.

Din l-għajnuna tvarja skond l-importanza tal-produzzjoni tat-tadam fil-pajjiżi individwali u għaldaqstant hija suġġetta għal negozjati mall-Kummissjoni tal-Unjoni Ewropeja. Fuq din il-bażi, il-Gvern ta' kull pajjiż ikun jista jiffissa prezz minimu għall-bdiewa tiegħu. Minħabba l-importanza tal-produzzjoni tat-tadam f'Malta, jiena fiduċjuż li l-għajnuna f'dan is-settur tkun ta' benefiċċju kbir għall-bdiewa Maltin.

SAĦĦA - DIRETTURI

96.  L-ONOR.  JOE MIZZI staqsa lill-Ministru tas-Saħħa:    Jista' l-Ministru jgħid kemm inħatru diretturi fid-dekasteru tiegħu mill-5 ta' Settembru, 1998 'il hawn?  Min huma?   Xi kwalifiki għandhom?  Fuq liema kriterji ngħataw il-ħatra?

  ONOR.  LOUIS DEGUARA:  Ma nħatru l-ebda diretturi fid-dekasteru tas-Saħħa mill-5 ta’ Settembru 1998 l’hawn.

AFFARIJIET BARRANIN - DIRETTURI

97.  L-ONOR.  JOE MIZZI staqsa lill-Viċi Prim Ministru u Ministru għall-Affarijiet Barranin:    Jista' l-Viċi Prim Ministru jgħid kemm inħatru diretturi fid-dekasteru tiegħu mill-5 ta' Settembru, 1998 'il hawn?  Min huma?  Xi kwalifiki għandhom?  Fuq liema kriterji ngħataw il-ħatra?

  ONOR.  GUIDO DE MARCO: Mill-5 ta' Settembru 'il hawn ma nħatar l-ebda direttur fid-dikasteru tieghi.

POLITIKA SOĊJALI - SAFAR

98.  L-ONOR.  JOE MIZZI staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jinforma lill-Kamra kemm-il safra diġa' siefer mill-5 ta' Settembru 1998 s'issa?  Liema bliet żar u x'kienet ir-raġuni?  Min akkumpanjah għal kull safra?  Kemm swiet kull safra?  Ma' min tkellem u fuq xiex tkellem?

  ONOR.  LAWRENCE GONZI: Ninforma lill-Onor. Membru li, mill-5 ta' Settembru 1998 s'issa, m'għamilt l-ebda safra fuq dmirijiet uffiċjali.

EDUKAZZJONI - SAFAR

99.  L-ONOR.  JOE MIZZI staqsa lill-Ministru ta' l-Edukazzjoni:    Jista' l-Ministru jinforma lill-Kamra kemm-il safra diġa' siefer mill-5 ta' Settembru 1998 s'issa?  Liema bliet żar u x'kienet ir-raġuni?  Min akkumpanjah għal kull safra?  Kemm swiet kull safra?  Ma' min tkellem u fuq xiex tkellem?

  ONOR.  LOUIS GALEA: 

(a)  Darba.

(b)  Granada, Spanja  Award Presentation Ceremony ta' l-Aga Khan Award for Architecture u Seminar dwar l-arkitettura kontemporanja kif imfissra mix-xogħlijiet tas-seba' rebbieħa tal-premju li saru fid-9 u l-10 ta' Ottubru, 1998.

(c)  Ħadd.

(d)  In-nefqa tal-Gvern Malti kienet ta' 25,000 pesetas, jiġifieri madwar Lm68.  Ma' dan, wieħed għandu jgħodd l-ispiża tat-titjiriet u t-taxxi ta' l-ajruport li  globalment ammontaw għal Lm344.25,0.

(e)  In partikolari mal-Ministru ta' l-Edukazzjoni u Kultura a' Spanja dwar kwestjonijiet li għandhom x'jaqsmu ma' l-edukazzjoni u kultura kif ukoll dwar kwestjonijiet bilaterali.  Ma' l-Aga Khan dwar kollaborazzjoni bejn Malta u l-organizzazzjoni li għaliha hu responsabbli.

FINANZI - SAFAR

100.  L-ONOR.  JOE MIZZI staqsa lill-Ministru tal-Finanzi:    Jista' l-Ministru jgħid kemm-il safra diġa' siefer mill-5 ta' Settembru, 1998 s'issa?  Liema bliet żar u x'kienet ir-raġuni?  Min akkumpanjah għal kull safra?  Kemm swiet kull safra?  Ma' min tkellem u fuq xiex tkellem?

  ONOR.  JOHN DALLI: Mill-5 ta` Settembru s`issa l-Ministru tal-Finanzi siefer darba.  Il-Ministru mar Washington għal-laqgħa ta' l-International Monetary Fund u l-World Bank.  Il-Ministru kien ikkumpanjat mis-Sur J. Portelli, Segretarju Permanenti fil-Ministeru.  L-ispiża tas-safra għada ma ġietx iffinalizzata.

Din is-safra kienet ippjanata mill-Ministru ta` qabel li kien ippjana li jmur ukoll Ottawa għall-laqgħa tal-Ministri tal-Finanzi tal-Commonwealth.

AMBJENT - SAFAR

101.  L-ONOR.  JOE MIZZI staqsa lill-Ministru għall-Ambjent:    Jista' l-Ministru jinforma lill-Kamra kemm-il safra diġa' siefer mill-5 ta' Settembru 1998 s'issa?  Liema bliet żar u x'kienet ir-raġuni?  Min akkumpanjah għal kull safra?  Kemm swiet kull safra?  Ma' min tkellem u fuq xiex tkellem?

  ONOR.  FRANCIS ZAMMIT DIMECH: Bħala Ministru għall-Ambjent mill-5 ta' Settembru 'l hawn kelli stedina mill-Ambaxxata ta' l-Istati Uniti fejn mort Sigonella u wara abbord il-USS Eisenhower u rritornajt lura Malta fl-istess jum. Jien kont akkumpanjat mis-Sur Robert Engerer. Ma kien hemm ebda spejjeż involuti f'din is-safra. Jien kont imdawwar mal-USS Eisenhower mill-Captain H.D. Starling II u mir-Rear Admiral Scott Fry.

Barra minnhekk, bejn is-6 u t-8 ta' Novembru 1998 mexxejt delegazzjoni f' Ruma u f'Bologna ghal taħdidiet rigward 'waste management', kif ukoll rigward proġett ta' konservazzjoni u riabilitazzjoni ta' diversi siti storiċi f'pajjiżna.

Id-delegazzjoni Maltija kienet tinkludi lill-perit Vincent Cassar, Direttur Generali, Taqsima tax-Xogħlijiet, il-perit Kevin Gatt Assistent Personali u Charles Callus Communications Co-ordinating Officer fil-Ministeru. Ingħaqad ukoll mad-delegazzjoni Maltija il-Professur Alex Torpiano biex jirrappreżenta l-Universita' ta' Malta.

SKEJJEL - TA' L-INGLIŻ 

184.  L-ONOR.  EVARIST BARTOLO staqsa lill-Ministru ta' l-Edukazzjoni:    Jista' l-Ministru jgħid min hu nkarigat mix-xogħol amministrattiv u segretarjali tal-Monitoring Board ta' l-iskejjel li jgħallmu l-Ingliż lill-barranin?

  Peress li dan il-board kien jitkellem ħafna dwar il-bżonn ta' persuna kwalifikata fulltime biex tieħu ħsieb dan l-uffiċċju, min qed jagħmel dan ix-xogħol bħalissa u xi kwalifiki għandha din il-persuna?

  ONOR.  LOUIS GALEA: Peress li l-persuna li kienet tagħmel ix-xogħol amministrattiv tal-Board ħalliet il-kariga x-xahar li għadda, ix-xogħol ġie assunt temporanjament miċ-Chairman tal-Bord Dr Paul Heywood, mgħejjun mis-Sur Charles Galea Scanura (Assistent Direttur) membru ieħor tal-Bord.  Il-persuna li ġiet mitluba tassumi l-inkarigu biex tieħu ħsieb l-uffiċċju issa hi Rev. Dr Nicholas Aquilina (Educational Officer, Non-State School).

INTERN - TRASFERIMENTI

239.  L-ONOR.  ADRIAN VASSALLO staqsa lill-Ministru ta' l-Intern:    Jista' l-Ministru jgħid kemm saru transfers fid-dikasteru tiegħu mill-5 ta' Settembru, 1998 'il hawn?  F'liema dipartimenti saru t-transfers?  Minn fejn u għal fejn saru dawn it-transfers?

  ONOR.  TONIO BORG: Ninsab informat li t-tagħrif mitlub mill-Onor. Interpellant hu kif jidher fit-tabella li tpoġġiet fuq il-Mejda tal-Kamra aktar kmieni f'din is-Seduta.

PULIZIJA - PERSUNI TA' NAZZJONALITA' BARRANIJA

240.  L-ONOR.  ADRIAN VASSALLO staqsa lill-Ministru ta' l-Intern:    Jista' l-Ministru jgħid kemm inqabdu persuni barranin li kienu Malta llegalment mill-5  ta' Settembru, 1998 'il hawn?  Kemm kienu maqbuda mill-ewwel ta' din is-sena?  Kemm minnhom kienu nisa u kemm minnhom kienu rġiel?  X'kienu l-etajiet tagħhom u minn fejn kienu?

  ONOR.  TONIO BORG: Ninsab informat illi bejn il-5 ta' Settembru, u t-30 ta' Ottubru, 1998, inqabdu 30 persuna barranija li kienu Malta illegalment, filwaqt li din is-sena, sat-30 ta' Ottubru, inqabdu 389.  Minn dawn 30 kienu nisa, filwaqt li 359 kienu rġiel.  L-etajiet kienu jvarjaw bejn 15 u 48 sena.

It-tagħrif dwar minn fejn kienu ġejjin dawn il-persuni hu kif jidher fit-tabella li tpoġġiet fuq il-Mejda tal-Kamra aktar kmieni f'din is-Seduta.

PULIZIJA - PERSUNI MRESSQA L-QORTI

241.  L-ONOR.  ADRIAN VASSALLO staqsa lill-Ministru ta' l-Intern:    Jista' l-Ministru jgħid kemm kien in-numru ta' persuni mressqa l-Qorti din is-sena mill-pulizija?  Kemm kienu rġiel u kemm kienu nisa?  Għal liema reati tressqu?

  ONOR.  TONIO BORG: Tweġiba tingħata f'xi seduta oħra.

PULIZIJA - PERSUNI MRESSQA L-QORTI

242.  L-ONOR.  ADRIAN VASSALLO staqsa lill-Ministru ta' l-Intern:    Jista' l-Ministru jgħid kemm kien in-numru ta' persuni taħt is-16-il sena li tressqu l-Qorti din is-sena u għaliex?

  ONOR.  TONIO BORG: Ninsab informat li matul din is-sena, sas-26 ta' Ottubru, tressqu l-Qorti 146 persuna taħt is-16-il sena fuq diversi reati, fosthom serq, frodi, ħsara volontarja, ksur tal-bon ordni, drogi, atti mmorali, ksur tar-regolamenti tat-traffiku u dħul f'postijiet ta' divertiment.

PULIZIJA - KLIEB LIĊENZJATI

243.  L-ONOR.  ADRIAN VASSALLO staqsa lill-Ministru ta' l-Intern:    Jista' l-Ministru jgħid kemm huwa n-numru ta' klieb illiċenzjati mill-pulizija llum?

  ONOR.  TONIO BORG: Ninsab informat illi hawn 2,326 kelb irreġistrat mal-Pulizija.

PULIZIJA - LIĊENZJI TAL-VETTURI

244.  L-ONOR.  ADRIAN VASSALLO staqsa lill-Ministru ta' l-Intern:    Jista' l-Ministru jgħid kemm huwa n-numru ta' persuni li ma ħallsux il-liċenzja tal-vettura tagħhom?  Għaliex qed jintbagħtu pulizija d-dar ta' dawn il-persuni biex iħeġġuhom iħallsu dawn il-liċenzji minflok  qed jintbagħat avviż bil-posta?  Għaliex il-pulizija għażlet li ma tieħux passi fil-Qorti kontra dawn il-persuni li wħud minnhom ilhom ma jħallsu l-liċenzja għal żmien twil?

  ONOR.  TONIO BORG: Rigward l-ewwel parti tal-mistoqsija, nitlob lill-Onor. Interpellant biex jirriferiha lill-Ministru konċernat.

Dwar il-kumplament tal-mistoqsija, ninsab informat illi din il-proċedura ġiet introdotta fl' 1997.

Ninsab informat ukoll li din il-proċedura nstabet li hi aktar effettiva minn avviż mibgħut bil-posta qabel ma jittieħdu passi bil-Qorti kontra dawk li jippersistu li ma jħallsux.

PA - STAZZJON TAD-DEUTSCHE WELLE

386.  L-ONOR.  CHARLES BUHAGIAR staqsa lill-Ministru ta' l-Intern:    Jista' l-Ministru jgħid jekk ix-xogħol li qiegħed isir fis-sit ta' Deutsche Welle fi Xrob l-Għaġin mill-ħaddiema tal-gvern huwiex kopert bil-permessi meħtieġa ta' l-Awtorita' ta' l-Ippjanar?

  ONOR.  TONIO BORG: Jien informat li saret spezzjoni u rriżulta li x-xogħol li kien qed isir jikkonsisti biss f'bini ta' parti mill-boundary wall li kien ġie mwaqqa' u li jdawwar id-Deutsche Welle.  Dan jikkonsisti f'10 piedi u 9 filati għoli.  Dan hu parti minn xogħol ta' maintenance.

Mhux mistenni li għandu jsir aktar xogħol.

QRENDI - XOGĦLIJIET

387. L-ONOR. CHARLES BUHAGIAR staqsa lill-Ministru għat-Trasport u Komunikazzjoni:    Jista' l-Ministru jgħid x'inhi r-raġuni għaliex ix-xogħol fit-toroq fl-area magħrufa bħala Tal-Ħniena, fil-Qrendi li nbeda f'Awissu ta' din is-sena issa twaqqaf u ma tkompliex?

  ONOR.  ĊENSU GALEA:   Jiena nformat li x-xogħol fl-area  tal-Ħniena, l-Qrendi waqaf riċentement peress illi l-Korporazzjoni għas-Servizzi  ta' l-Ilma qiegħda tistenna li jasal il-materjal għal house connections minn barra l-pajjiż.

  Ix-xogħol se jitkompla hekk kif is-servizzi ta' taħt l-art ikunu lesti.  Sfortunatament, dan hu każ ieħor  fejn ix-xogħol li nbeda ma' kienx koordinat bejn kulħadd, bil-konsegwenza li x-xogħol kellu jieqaf.

KOTTONERA - PROĠETT

388. L-ONOR. CHARLES BUHAGIAR staqsa lill-Ministru għall-Ambjent:     Jista' l-Ministru jgħid f'liema stadju wasal il-Proġett tal-Kottonera?  Meta hemm il-ħsieb li jiġu finalizzati d-diskussjoniiet mal-consortia?

  ONOR.  FRANCIS ZAMMIT DIMECH: Id-diskussjonijiet dwar il-proġett tal-Kottonera għadhom qegħdin isiru u kif dawn ikunu waslu fi stadju avvanzat il-Gvern ikun jista' jagħti l-informazzjoni kollha dwar l-eżitu ta' dawn id-diskussjonijiet.

MANOEL ISLAND - PROĠETT

389.  L-ONOR.  CHARLES BUHAGIAR staqsa lill-Ministru għall-Ambjent:    Jista' l-Ministru jgħid f'liema stadju wasal il-proġett ta' Manoel Island?

  Meta se jiġu mitmuma d-diskussjonijiet mal-consortium MIDI?

  Meta hu ppjanat li jinbeda l-proġett?

  ONOR.  FRANCIS ZAMMIT DIMECH: L-Onor. Interpellant jieħu pjaċir jinnota illi n-negozjati bejn il-Gvern u l-MIDI Consortium għaddejin fuq bażi regolari u s'issa sar progress sostanzjali. Madanakollu, għad hemm xi proċeduri li għad irid isir ftehim fuqhom fosthom il-każi tal-vacant possession.

Madanakollu, il-Gvern għadu ottimist li n-negozjati jiġu konklużi sa tmiem din is-sena. Il-bidu tal-proġett huwa kkondizzjonat mill-approvazzjoni neċessarja ta' l-Awtorita' ta' l-Ippjanar filwaqt li nawgura li nkunu nistgħu naraw il-bidu tal-proġett fl-ewwel xhur tas-sena d-dieħla.

CRUISE PASSENGER TERMINAL
390.  L-ONOR.  CHARLES BUHAGIAR staqsa lill-Ministru għall-Ambjent:    Jista' l-Ministru jgħid f'liema stadju wasal il-proġett tal-Cruise Passenger Terminal?

  Meta se jiġu mitmuma d-diskussjonijiet mal-consortia konċernati?

  Meta hu ppjanat li jinbeda x-xogħol?

  ONOR. FRANCIS ZAMMIT DIMECH: Ninsab informat miċ-Chairman tal-Valletta Cruise Terminal Development Steering Committee li l-Consortia li kienu ġew short-listed kellhom jagħmlu s-sottomissjonijiet tagħhom sa' l-aħħar ta' Ottubru 1998, kif fil-fatt għamlu.

Issa l-kumitat se jibda l-proċess ta' evalutazzjoni biex ikun jista' jagħmel ir-rakkomandazzjonijiet tiegħu lill-Gvern.

OPERA HOUSE - PROĠETT

391.  L-ONOR.  CHARLES BUHAGIAR staqsa lill-Ministru għall-Ambjent:    Jista' l-Ministru jgħid f'liema stadju wasal il-proġett ta' l-Opera House?  Jista' jgħid kif se jipproċedi l-gvern fuq dan il-proġett?

  ONOR.  FRANCIS ZAMMIT DIMECH: Kif diġa tħabbar, il-Gvern huwa mpenjat illi s-sit ta' l-Opera House jiġi żviluppat primarjament għall-użu ta' kultura u kif ukoll diġa' tħabbar l-ewwel li se jsir huwa li tiġi formulata l-masterplan ghal dik l-area tal-Belt kollha inkluż ukoll l-entratura prinċipali li jistħoqqilha li tieħu dehra u xejra oħra.

MIA - IMPJEGATI

428.  L-ONOR.  JOSEPH CUSCHIERI staqsa lill-Ministru għas-Servizzi Ekonomiċi:    Jista' l-Ministru jgħid kemm ġew impjegati ħaddiema ġodda mis-6 ta' Settembru sat-28 ta' Ottubru, 1998 ma' l-Ajruport Internazzjonali ta' Malta?  Jista' l-Ministru jgħid fl-imsemmi post tax-xogħol, meta ħarġu l-applikazzjonijiet għal dawn l-impjiegi?  Jekk jirriżulta li ġew impjegati ħaddiema ġodda mingħajr ma' ħarġu applikazzjonijiet, jista' l-Ministru jgħid kemm minn dawk ingaġġati kienu ilhom applikati għall-imsemmi impjieg?

  ONOR.  JOSEF BONNICI: Ma ġew impjegati l-ebda ħaddiema ġodda mal-Malta International Airport PLC.

MFSC - IMPJEGATI

429.  L-ONOR.  JOSEPH CUSCHIERI staqsa lill-Ministru tal-Finanzi:    Jista' l-Ministru jgħid kemm ġew impjegati ħaddiema ġodda mis-6 ta' Settembru sat-28 ta' Ottubru, 1998 mal-Malta Financial Services Centre?  Jista' jgħid fl-imsemmi post tax-xogħol, meta ħarġu l-applikazzjonijiet għal dawn l-impjiegi?  Jekk jirriżulta li ġew impjegati ħaddiema ġodda mingħajr ma' ħarġu applikazzjonijiet, jista' l-Ministru jgħid kemm minn dawk ingaġġati kienu ilhom applikati għall-imsemmi impjieg?

  ONOR.  JOHN DALLI: Ma kien impjegat ebda ħaddiem ġdid mal-Malta Financial Services Centre mis-6 ta` Settembru sat-28 ta` Ottubru, 1998.

PBS - IMPJEGATI

430.  L-ONOR.  JOSEPH CUSCHIERI staqsa lill-Ministru ta' l-Edukazzjoni:    Jista' l-Ministru jgħid kemm ġew ingaġġati ħaddiema ġodda mis-6 ta' Settembru sat-28 ta' Ottubru, 1998 mal-Public Broadcasting Service?  Jista' jgħid fl-imsemmi post tax-xogħol, meta ħarġu l-applikazzjonijiet għal dawn l-impjiegi?  Jekk jirriżulta li ġew impjegati ħaddiema ġodda mingħajr ma' ħarġu applikazzjonijiet, jista' l-Ministru jgħid kemm minn dawk li ġew ingaġġati kienu ilhom applikati għall-imsemmi impjieg?

  ONOR.  LOUIS GALEA: Informat li fil-Public Broadcasting Services ma ġie ngaġġat ħadd mis-6 ta' Settembru 'l hawn.

WSC - IMPJEGATI

431.  L-ONOR.  JOSEPH CUSCHIERI staqsa lill-Ministru għas-Servizzi Ekonomiċi:    Jista' l-Ministru jgħid kemm ġew impjegati ħaddiema ġodda mis-6 ta' Settembru sat 28 ta' Ottubru, 1998 mal-Korporazzjoni għas-Servizzi ta' l-Ilma?  Jista' l-Ministru jgħid fl-imsemmi post tax-xogħol, meta ħarġu l-applikazzjonijiet għal dawn l-impjiegi?  Jekk jirriżulta li ġew impjegati ħaddiema ġodda mingħajr ma' ħarġu applikazzjonijiet, jista' l-Ministru jgħid kemm minn dawk ingaġġati kienu ilhom applikati għall-imsemmi impjieg?

  ONOR.  JOSEF BONNICI: Il-Korporazzjoni għas-Servizzi ta' l-Ilma ma mpjegatx ħaddiema ġodda mis-6 ta` Settembru, 1998 sat-28 ta` Ottubru, 1998.

MDC - IMPJEGATI

432.  L-ONOR.  JOSEPH CUSCHIERI staqsa lill-Ministru għas-Servizzi Ekonomiċi:    Jista' l-Ministru jgħid kemm ġew impjegati ħaddiema ġodda mis-6 ta' Settembru sat-28 ta' Ottubru, 1998 mal-Korporazzjoni għall-Iżvilupp ta' Malta?  Jista' l-Ministru jgħid fl-imsemmi post tax-xogħol, meta ħarġu l-applikazzjonijiet għal dawn l-impjiegi?  Jekk jirriżulta li ġew impjegati ħaddiema ġodda mingħajr ma' ħarġu applikazzjonijiet, jista' l-Ministru jgħid kemm minn dawk ingaġġati kienu ilhom applikati għall-imsemmi impjieg?

  ONOR.  JOSEF BONNICI: Fil-perjodu msemmi ma ġew impjegati ebda ħaddiema mal-Korporazzjoni għall-Iżvilupp ta' Malta.

TARZNA TA' MALTA - IMPJEGATI

433.  L-ONOR.  JOSEPH CUSCHIERI staqsa lill-Ministru għas-Servizzi Ekonomiċi:    Jista' l-Ministru jgħid kemm ġew impjegati ħaddiema ġodda mis-6 ta' Settembru sat-28 ta' Ottubru, 1998 mat-Tarzna ta' Malta?  Jista' jgħid fl-imsemmi post tax-xogħol, meta ħarġu l-applikazzjonijiet għal dawn l-impjiegi?  Jekk jirriżulta li ġew impjegati ħaddiema ġodda mingħajr ma' ħarġu applikazzjonijiet, jista' l-Ministru jgħid kemm minn dawk ingaġġati kienu ilhom applikati għall-imsemmi impjieg?

  ONOR.  JOSEF BONNICI: Fil-Malta Drydocks bejn is-6 ta' Settembru, 1998 u t-28 ta' Ottubru,  1998 ġew impjegati sebgħa Welders każwali għal tmien ġimgħat u Chief Executive.  L-applikazzjoni għall-Welders każwali ħarġet mill-ETC bid-data ta' l-14 ta' Awissu, 1998.

SAĦĦA - NURSING AIDES
511.  L-ONOR.  MARIO GALEA staqsa lill-Ministru tas-Saħħa:    Jista' l-Ministru jgħid meta hu maħsub li jingħataw iċ-ċertifikati tan-Nursing Aides li temmew il-kors f'dawn l-aħħar xhur?  Għalfejn dawn għadhom ma ngħatawx iċ-ċertifikat?  Hemm il-ħsieb li tiġi organizzata ċerimonja ta' l-għoti taċ-ċertifikati biex dawn l-istudenti jiġu ppremjati għall-ħidma li wettqu tul il-kors?

  ONOR.  LOUIS DEGUARA: Ninsab informat li l-istudenti li temmew il-kors ta’ sena tan-Nursing Aides inghataw ċertifikat mit-taqsima ta’ l-Institute of Health Care sabiex ikunu jistghu japplikaw ghall-postijiet ta’ Nursing Aide fuq bazi permanenti skond is-sejha ghall-applikazzjonijiet li harget fil-Gazzetta tal-Gvern tat-28 ta’ Awissu, 1998.

ELEZZJONI ĠENERALI 1998  

512.  L-ONOR.  MARIO GALEA staqsa lill-Prim Ministru:    Jista' l-Prim Ministru ġentilment jgħid kemm, bejn wieħed u ieħor, ġiet tiswa l-Elezzjoni Ġenerali 1998?

  Kemm ġiet tiswa l-Elezzjoni Ġenerali 1996?

  ONOR.  EDDIE FENECH ADAMI: Ninsab informat mill-Kummissarju Elettorali Prinċipali li huwa stmat li l-Elezzjoni Ġenerali 1998 ġiet tiswa madwar Lm1,000,000.  L-Elezzjoni Ġenerali, 1996 ġiet tiswa Lm963,670.

TURIŻMU  

513.  L-ONOR.  MARIO GALEA staqsa lill-Ministru tat-Turiżmu:    Jista' l-Ministru jgħid x'kien id-dħul mit-turiżmu ras għal ras fl-1992, fl-1993, fl-1994, fl-1995, fl-1996, fl-1997 u fl-1998?

  ONOR.  MICHAEL REFALO:   Ninsab informat li d-dħul mit-turiżmu ras għal ras bejn is-snin 1992 u 1997 kien kif ġej:

          1992                    Lm180.07

          1993                    Lm218.42

          1994                    Lm205.64

          1995                    Lm208.61

          1996                    Lm217.19

          1997                    Lm224.84

  Jien informat ukoll li, filwaqt li bejn Jannar u Ġunju, 1997, id-dħul per capita kien ta' Lm218.49, dak għall-istess xhur fl-1998 kien ta' Lm209.01.

MIA - AJRUPLANI

514.  L-ONOR.  MARIO GALEA staqsa lill-Ministru għas-Servizzi Ekonomiċi:    Fuq bażi ta' sena sħiħa, jista' l-Ministru jagħti l-medja ta' kull ajruplan li jinżel u jitla' mill-Ajruport tal-Gudja  f'kull xahar tas-sena?

  ONOR.  JOSEF BONNICI: Il-medja ta' kull ajruplan li niżel u tela' fl-ajruport tal-Gudja, xahar b'xahar, matul is-sena 1997 huwa kif ġej:

               Tluq       Inzul

Jannar          805         803

Frar            764         765

Marzu          1047        1052

April          1276        1283

Mejju          1459        1470

Gunju          1276        1286

Lulju          1512        1516

Awissu         1713        1732

Settembru      1426        1433

Ottubru        1317        1317

Novembru        944         959

Dicembru        856         858

Total         14395       14474

ENEMALTA - TWAĦĦIL TA' BOZOZ

515.  L-ONOR.  MARIO GALEA staqsa lill-Ministru għas-Servizzi Ekonomiċi:    Billi jidher li hemm domanda biex jitwaħħlu street lighting f'toroq mudlama, jista' l-Ministru ġentilment jgħid kemm twaħħlu bozoz matul Lulju, Awissu u sal-5 ta' Settembru ta' l-1997 u l-1998?

  Kemm hi l-waiting list/domanda bħalissa u x'inhi l-proċedura biex jitwaħħal street lighting ġdid?

  ONOR.  JOSEF BONNICI: In-numru ta' bozoz imwaħħla matul Lulju, Awissu u sal-5 ta' Settembru, 1997 u 1998 hu kif ġej:

1/7/97 - 5/9/97   -  79 lampa

1/1/98 - 3/9/98   - 519 lampa

Għat-tieni parti tal-mistoqsija, ninforma lill-Onor. Interpellant li t-talbiet għal bozoz ġodda jmorru għand il-kunsilli lokali.  Dawn jgħadduhom lill-Korporazzjoni Enemalta.  Wara li l-uffiċjali mill-korporazzjoni jeżaminaw dawn it-talbiet, dawn imorru għand il-Ministeru għall-approvazzjoni.

Ladarba t-talbiet jintlaqgħu mill-Ministeru, il-Korporazzjoni Enemalta tieħu ħsieb li jsir ix-xogħol meħtieg.

BANEK - BANK OF VALLETTA

516.  L-ONOR.  MARIO GALEA staqsa lill-Ministru għas-Servizzi Ekonomiċi:    Jista' l-Ministru ġentilment jgħid kemm ingħataw reklami mill-Bank of Valletta minn Novembru 1996 sa l-aħħar ta' Awissu 1998?  Kemm kien il-valur totali ta' l-ispiża għar-reklami f'dan il-perjodu?  Jista' l-Ministru ġentilment jagħti breakdown ta' kif inqasmu u kemm intnefaq f'kull sezzjoni tal-Media?

  ONOR.  JOSEF BONNICI: Nixtieq ninforma lill-Onor. Interpellant li t-tagħrif mitlub huwa ta' ċertu valur kummerċjali li jista'  jkun ta' detriment għall-istrateġija ta' l-istess kumpannija fil-konfront ta' kompetituri tagħha. Għaldaqstant inħoss li ma jkunx prudenti li nagħti l-informazzjoni mitluba.

XIRI TA' PROPRJETA' MILL-BARRANIN  

527.  L-ONOR.  LEO BRINCAT staqsa lill-Ministru tal-Finanzi:    Jista' l-Ministru jgħid jekk kienx hemm xi follow-up action min-naħa tal-gvern dwar l-istudju li kien tlesta minn kummissjoni li jiena kont ħtart biex tissuġġerixxi metodi kif jista' jitqajjem l-interess tax-xiri tal-proprjeta' mill-barranin wara t-tnaqqis radikali ta' bejgħ li kien hemm mill-1993 'il quddiem?

  ONOR.  JOHN DALLI: Nirriferi lill-Onor Interpellant għat-tweġiba li tajt għall-mistoqsija parlamentari numru 326 u nżid ngħid li għadu kmieni wisq biex ikun hemm riżultati.

AWTORITA' GĦALL-KUMMERĊ ĠUST  

528.  L-ONOR.  LEO BRINCAT staqsa lill-Ministru għas-Servizzi Ekonomiċi:    Jista' l-Ministru jgħid xi pjani għandu l-gvern dwar it-twaqqif ta' Awtorita' għall-Kummerċ Ġust u l-affarijiet tal-konsumatur li ħejja fuq livell ta' abbozz ta' liġi l-gvern preċedenti?

  ONOR.  JOSEF BONNICI: Il-gvern qed jikkonsidra l-Abbozz ta' Liġi dwar it-twaqqif ta' Awtorita u fil-ħin opportun jesprimi l-opinjonijiet tiegħu dwar dan l-abbozz.

DIPARTIMENTI/ENTITAJIET FINANZJARJI

529.  L-ONOR.  LEO BRINCAT staqsa lill-Ministru tal-Finanzi:    Jista' l-Ministru jgħid x'hemm differenti bejn in-networking elettroniku li l-gvern beħsiebu jdaħħal bejn diversi dipartimenti finanzjarji u entitajiet finanzjarji u data li kellu maħsub Gvern Laburista dwar information sharing f'dan ir-rigward, kif rifless fl-abbozz ta' liġi li kien ġie mgħoddi lil allura Oppożizzjoni Nazzjonalista għall-konsultazzjoni?

  ONOR.  JOHN DALLI: In-networking elettroniku li qed naħsbu li s-sistema ta` kommunikazzjoni li biha accounts tal-Gvern jista` jgħaddi bejn dipartimenti u għal post ċentrali bħat-Teżor b`mod elettroniku.

M`għandu xejn x`jaqsam ma dak li kien rifless fl-abbozz ta` liġi li qed jirreferi għaliha l-Onor Interpellant.

L-opinjoni tiegħi dwar l-abbozz imsemmi għadhom validi sal-lum.

PULIZIJA - IMMIGRANTI LLEGALI

530.  L-ONOR.  LEO BRINCAT staqsa lill-Ministru ta' l-Intern:    Il-gvern qed jikkollabora ma' gvernijiet oħrajn barranin dwar il-problema dejjem tikber ta' traffikar ta' immigranti llegali minn pajjiżna?  Jekk iva, jista' l-Ministru jagħti dettalji lill-Kamra?

  ONOR.  TONIO BORG: B'mod ġenerali l-Gvern jikkollabora ma' pajjiżi oħra dwar il-problema tat-traffikar ta' immigranti llegali bis-saħħa ta' kuntatti u bdil ta' informazzjoni magħmula mill-Pulizija permezz ta' l-Interpol.  Intlaħaq ukoll ftehim bilaterli dwar kooperazzjoni fil-ġlieda kontra t-traffikar illegali ta' drogi u kriminalita' organizzata ma' diversi pajjiżi fosthom ma' Franza u l-Eġittu li jikkontemplaw kooperazzjoni fil-kamp tal-ġlieda kontra t-traffikar illegali ta' immigranti.  Trattati oħra simili qed jiġu negozjati ma' pajjiżi oħra.

Għaddejjin ukoll negozjati mal-Gvern Taljan dwar ftehim bilaterali li jittratta speċifikament dwar re-ammissjoni ta' immigranti llegali.

SKEJJEL - INTERNET
531.  L-ONOR.  LEO BRINCAT staqsa lill-Ministru ta' l-Edukazzjoni:    Jista' l-Ministru jgħid kemm hemm klassijiet/skejjel attrezzati bis-sistema ta' l-internet?  X'inhuma l-pjani konkreti tal-gvern f'dan ir-rigward?

  ONOR.  LOUIS GALEA: Minn din is-sena, b'rizultat ta' ftehim milħuq mill-amministrazzjoni preċedenti bejn id-Divizjoni ta' l-Edukazzjoni u l-Maltacom, se jingħata aċċess bla ħlas ta' l-Internet għal 25 skola.  Dan se jservi bħala pilot project biex b'hekk tinbena strateġija għall-iskejjel kollha ta' Malta.

Huwa ppjanat li kull sena jiżdiedu 50  skola oħra f'dan il-proġett, sakemm kull skola f'Malta u Għawdex ikollha s-servizz ta' l-Internet.

MEDIĊINI/PRODOTTI TA' L-IKEL  

532.  L-ONOR.  LEO BRINCAT staqsa lill-Ministru għas-Servizzi Ekonomiċi:    Mill-elezzjoni 'il hawn, jista' l-Ministru jgħid kemm kien hemm mediċini u prodotti ta' l-ikel li kellhom il-prezz tagħhom għall-konsumatur imnaqqas wara intervent li seta' sar mill-Uffiċċju għall-Kompetizzjoni Ġusta?  Jista' l-Ministru jagħti lista dettaljata ta' dawn il-prodotti kif ukoll tat-tnaqqis li sar?

  ONOR.  JOSEF BONNICI: Il-mediċini li raħas il-prezz tagħhom wara ntervent mill-Kompetizzjoni Ġusta wara l-5 ta' Settembru, 1998 huma:-

                              Minn        Ghal

Feldene Gel 0.5% x 25gr       Lm2.18      Lm2.08

Trimetabol Syrup x 150ml      Lm1.93      Lm1.83

MMR II Vaccine                Lm6.36      Lm5.60

Actal Tabs x 24               Lm0.89      Lm0.82

Ma kien hemm ebda intervent minn dan l-uffiċċju fuq il-prezz ta' xi prodott ta' l-ikel.

DISA' PARLAMENT

534.  L-ONOR.  GAVIN GULIA staqsa lill-Ministru tal-Finanzi:    Billi fid-diskors mill-E.T. il-President ta' Malta fl-okkażjoni tal-ftuħ tad-Disa' Parlament intqal li "irid jitfassal ukoll mudell ġdid ta' Ftehim Kollettiv", jista' l-Ministru jispjega x'inhu dan il-mudull ġdid ta' ftehim kollettiv?

  ONOR.  JOHN DALLI: Nitlob lill-Onor Interpellant jagħmel il-mistoqsija lill-Ministru għall-Politika Soċjali.

TRASPORT U KOMUNIKAZZJONI - KUNTRATTI

535.  L-ONOR.  GAVIN GULIA staqsa lill-Ministru għat-Trasport u Komunikazzjoni:    B'riferenza għall-perjodu 10 ta' Settembru, 1998 sal-31 ta' Ottubru, 1998 u għad-dikasteru li għalih hu responsabbli, jista' l-Ministru jagħti lista ta' kuntratti li saru ta' ġarr ta' għamara ta' uffiċini li ngħataw b'direct order u għal kull kuntratt jindika:  1) min kienu l-persuni li għamlu l-award; 2) lil min intalbu quotations; 3) kemm kienet kull quota; 4) min rebaħ il-kuntratt; 5) ingħatawx extensions fuq il-kuntratt oriġinali u jekk fl-affermattiv: 6) fiex kienu jikkonsistu; u 7) kemm kien il-valur totali tagħhom?

  ONOR.  ĊENSU GALEA:   Jiena nformat li fil-perjodu msemmi mill-Onor.  Interpellant il-valur ta' ġarr mill-Ministeru għat-Trasport u Kominikazzjoni kien jammonta għal Lm 1,519.

  Minħabba l-urġenza li kien hemm  biex isir ċaqliq  kemm tal-Ministeru kif ukoll tad-Dipartiment, ġew imqabbda żewġ kuntratturi li huma magħrufa għal dan is-servizz li mhux l-ewwel darba  li taw dan is-servizz lill-Ministeri u Dipartimenti tal-Gvern.  Dawn iż-żewġ kuntratturi huma:  Borg Brothers Garage ta' Triq id-Demmnuq, Siġġiewi għall-valur ta' Lm630,  u F. Borġ & Sons ta' Frankate, Triq ir-Rebbiegħa, Siġġiewi għal-valur ta' Lm 889.

  L-ordnijiet ġew maħruġa mid-Direttur għas-Servizzi Korporattivi.

SERVIZZI EKONOMIĊI - KUNTRATTI

536.  L-ONOR.  GAVIN GULIA staqsa lill-Ministru għas-Servizzi Ekonomiċi:    B'riferenza għall-perijodu 10 ta' Settembru, 1998 sal-31 ta' Ottubru, 1998 u għad-dikasteru li għalih hu responsabbli, jista' l-Ministru jagħti lista ta' kuntratti li saru ta' ġarr ta' għamara ta' uffiċini li ngħataw b'direct order u għal kull kuntratt jindika:  1) min kienu l-persuni li għamlu l-award; 2) lil min intalbu quotations; 3) kemm kienet kull quota; 4) min rebaħ il-kuntratt; 5) ingħatawx extensions fuq il-kuntratt oriġinali u jekk fl-affermattiv:  6) fiex kienu jikkonsistu; u 7) kemm kien il-valur totali tagħhom?

  ONOR.  JOSEF BONNICI: Nixtieq ninforma lill-Onor. Interpellant li r-risposta għada qed tinġabar u tingħata f'seduta oħra.

INTERN - KUNTRATTI

537.  L-ONOR.  GAVIN GULIA staqsa lill-Ministru ta' l-Intern:     B'riferenza għall-perjodu 10 ta' Settembru, 1998 sal-31 ta' Ottubru, 1998 u għad-dikasteru li għalih hu responsabbli, jista' l-Ministru jagħti lista ta' kuntratti li saru ta' ġarr ta' għamara ta' uffiċini li ngħataw b'direct order u għal kull kuntratt jindika:  1) min kienu l-persuni li għamlu l-award; 2) lil min intalbu quotations; 3) kemm kienet kull quota; 4) min rebaħ il-kuntratt; 5) ingħatawx extensions fuq il-kuntratt oriġinali u jekk fl-affermattiv:  6) fiex kienu jikkonsistu; u 7) kemm kien il-valur totali tagħhom?

  ONOR.  TONIO BORG: Ninsab informat li matul il-perijodu 10 ta' Settembru, 1998, sal-31 ta' Ottubru, 1998, ingħataw 2 ordnijiet għall-ġarr ta' għamara ta' uffiċini b' 'irect order.

i)   ġarr ta' għamara tal-Ministeru, Segretarjat Parlamentari, mill-House of the Four Winds, il-Belt għal-Casa Leoni, Sta Venera, fit-8 u fid-9 ta' Ottubru, 1998.

ii)  ġarr ta' għamara, stores u equipment mit-Taqsima ta' l-Intern fi Triq San Pawl, il-Belt għal Casa Leone, Sta Venera, mill-5 sad-9 ta' Ottubru, 1998.

Peress li l-ispiża f'kull każ ta' ġarr kienet fil-limiti stipulati fir-regolamenti finanzjarji, u minħabba l-urġenza sabiex dawn l-uffiċini jinġarru malajr kemm jista' jkun, ma kienx hemm żmien u lanqas ħtieġa biex wieħed jitlob quotations.

Ix-xogħol ingħata mid-Direttur tas-Servizzi Korporattivi wara li kellu l-approvazzjoni neċessarja lil Borg Bros. tas-Siġġiewi.

AGRIKOLTURA U SAJD - KUNTRATTI

538.  L-ONOR.  GAVIN GULIA staqsa lill-Ministru għall-Agrikoltura u Sajd:     B'riferenza għall-perjodu 10 ta' Settembru, 1998 sal-31 ta' Ottubru, 1998 u għad-dikasteru li għalih hu responsabbli, jista' l-Ministru jagħti lista ta' kuntratti li saru ta' ġarr ta' għamara ta' uffiċini li ngħataw b'direct order u għal kull kuntratt jindika:  1) min kienu l-persuni li għamlu l-award; 2) lil min intalbu quotations; 3) kemm kienet kull quota; 4) min rebaħ il-kuntratt; 5) ingħatawx extensions fuq il-kuntratt oriġinali u jekk fl-affermattiv:  6) fiex kienu jikkonsistu; u 7) kemm kien il-valur totali tagħhom?

  ONOR.  NINU ZAMMIT: Għall-ġarr ta' għamara ta' uffiċini fid-dikasteru tal-Ministeru ta' l-Agrikoltura u Sajd matul il-perjodu 10 ta' Settembru sal-31 ta' Ottubru, 1998, intużaw b'emerġenza l-istess kuntratturi, jiġifieri Borg Brothers tas-Siġġiewi, li kienu ngħataw il-kuntratt mill-amministrazzjoni ta' qabel u bl-istess rata li biha kienu rebħu dak il-kuntratt, jiġifieri Lm30 kull vjaġġ. B'kollox, dan it-trasport laħaq is-somma ta' Lm390.

Barra minn hekk, kien jinħtieġ ukoll ġarr kemm ta' għamara kif ukoll kwantitajiet kbar ta' files u oġġetti anċillari bħalhom minn sular għall-ieħor u minn kamra għall-oħra u dan dam sejjer mill-24 ta' Settembru sa l-1 ta'Ottubru, 1998. Għal dan is-servizz, il-kuntratturi ngħataw is-somma ta' Lm270.

SAĦĦA - KUNTRATTI

539.  L-ONOR.  GAVIN GULIA staqsa lill-Ministru tas-Saħħa:     B'riferenza għall-perjodu 10 ta' Settembru, 1998 sal-31 ta' Ottubru, 1998 u għad-dikasteru li għalih hu responsabbli, jista' l-Ministru jagħti lista ta' kuntratti li saru ta' ġarr ta' għamara ta' uffiċini li ngħataw b'direct order u għal kull kuntratt jindika:  1)  min kienu l-persuni li għamlu l-award; 2) lil min intalbu quotations; 3) kemm kienet kull quota; 4) min rebaħ il-kuntratt; 5) ingħatawx extensions fuq il-kuntratt oriġinali u jekk fl-affermattiv:  6) fiex kienu jikkonsistu; u 7) kemm kien il-valur totali tagħhom?

  ONOR.  LOUIS DEGUARA: Matul il-perjodu msemmi, jigifieri mill-10 ta’ Settembru sal-31 ta’ Ottubru inghataw diversi ordnijiet ghall-garr ta’ ghamara (skrivaniji, filing cabinets, cupboards, siggijiet, computers,imwejjed, photocopy, ecc) u stores (kaxex bil-files u dokumenti ohra, ecc) li jammontaw ghal Lm1,603.

Dawn kienu jinkludu:

a)garr ta’ ghamara u stores mis-sezzjoni tas-Supplies mid-Dipartiment tas-Sahha, Triq Merkanti l-Belt ghall-Isptar San Luqa u kien jinkludi l-uzu ta’ crane; 
(05/10/98)

b) ġarr ta’ ghamara tal-Permanent Secretary u l-istaff tieghu minn Casa Leone ghad-Dipartiment tas-Sahha, l-Belt; (13 u 14/10/98)

c) ġarr ta’ ghamara u stores mic-Centru Ħidma Socjali, Santa Venera ghad-Dipartiment tas-Sahha, l-Belt; (20/10/98)

d) ġarr ta’ kaxxi bil-files mid-Dipartiment tas-Sahha ghal Home Affairs Office, Triq San Pawl, l-Belt; (2 u 13/10/98)

e) ġarr ta’ ghamara u stores minn sular ghal iehor fid-Dipartiment tas-Sahha; (12/10/98)

f) ġarr ta’ ghamara u stores mill-Ufficcju tal-Health Inspectors, fl-Imsida ghall-Uffiċċju f’San Pawl il-Bahar; (23/10/98)

g) ġarr ta’ ghamara u stores tad-Direttur tal-Corporate Services u l-istaff tieghu minn Casa Leone, Santa Venera ghad-Dipartiment tas-Sahha, l-Belt; (8 u 9/10/98)

h) ġarr ta’ ghamara mir-Registry, Centru Ħidma Socjali ghar-Registry tad-Dipartiment tas-Sahha, l-Belt u mtellghin fis-sular tal-bejt; (9/10/98)

i) ġarr ta’ ghamara u stores mill-ufficcju tal-Ministru tas-Sahha u l-istaff tas-Segretarjat minn Casa Leone, Santa Venera ghad-Dipartiment tas-Sahha, l-Belt; (2u 6/10/98)

Minhabba l-fatt li l-ispiza f’kull kaz kienet fil-limiti permessi mir-Regolamenti Finanzjarji ma kienx hemm il-htiega li jintalbu kwotazzjonijiet u barra minn hekk l-urgenza sabiex it-trasferiment tal-ufficini jsir mill-aktar fis possibbli, ma kienx hemm zmien bizzejjed biex tinhareg xi sejha ghall-offerti. Ix-xoghol kollu ghalhekk inghata mis-Segretarjat u mid-Direttur tal-Finanzi lill-kumpanija Borg Bros tas-Siggiewi.

HOUSEHOLDS - SOLAR WATER HEATERS

547.  L-ONOR.  LOUIS BUHAGIAR staqsa lill-Ministru għas-Servizzi Ekonomiċi:    Jista' l-Ministru jgħid kemm kienu l-każi ta' households li għamlu użu mill-offerta fil-budget tal-gvern preċedenti dwar użu ta' solar water heaters?

  ONOR.  JOSEF BONNICI: L-inċentivi favur l-użu tal-enerġija solari li tħabbru fid-diskors tal-Budget 1998 huma forma ta' self b'rati baxxi ta' imgħax mill-banek.  Il-Korporazzjoni Enemalta m'għandha l-ebda tagħrif dwar min ibbenifika minn din l-iskema.

MALTACOM - SERVIZZI

548.  L-ONOR.  LOUIS BUHAGIAR staqsa lill-Ministru għat-Trasport u Komunikazzjoni:  Jista' l-Ministru jelenka l-inizjattivi li għaddejjin bħalissa biex jiġu upgraded is-servizzi li tagħti l-Maltacom?

  ONOR.  ĊENSU GALEA:   Nitlob  lill-Onor. Interpellant  jagħmel il-mistoqsija tiegħu lill-Ministru kkonċernat.

CELLULAR TELEPHONES  

549.  L-ONOR.  LOUIS BUHAGIAR staqsa lill-Ministru għat-Trasport u Komunikazzjoni:    Jista' l-Ministru jgħid x'inhi l-politika tal-Gvern dwar il-monopolju li jeżisti bħalissa f'pajjiżna fil-qasam tas-cellular telephones (mobile phones)?

  Kemm iqis il-Gvern li dan il-monopolju jservi tajjeb jew ħażin lill-konsumatur kemm fil-kwalita' u anke fir-rati li jitħallsu?

  Jaf il-Ministru li dawn ir-rati huma ogħla sew mill-istess rati f'pajjiżi Ewropej?

  Kemm hu konformi dan il-monopolju mat-talba tal-Gvern preżenti li applika biex pajjiżna jsir membru sħiħ ta' l-Unjoni Ewropea?

  ONOR.  ĊENSU GALEA:  Jiena nformat li permezz ta' ftehim li kien sar bejn il-Korporazzjoni Telemalta (illum Maltacom plc) u t-Telecell Ltd., (illum Vodafone Malta Ltd.,) it-telecell kienet inagħtat  liċenzja biex topera t-telefon ċellulari taħt monopolju għal 20 sena.  Dan jiskadi fis-sena 2010.

    Il-liċenzja msemmija hawn fuq bħal kull liċenzja  maħruġa taħt l-Att dwar il-Korporazzjoni Telemalta baqgħet  fis-seħħ taħt l-Att ta' l-1997 biex jirregola t-Telekomunikazzjoni u jirrikonoxxi ċerti esklusivita' sa mhux aktar tard  mis-sena 2010.

    Jien informat illi t-Telecell kienet żiedet  tariffi oħra barra dik li hemm fil-ftehim u għalhekk il-konsumatur illum għandu xelta ta' erbgħa tariffi x'jista' jagħżel.

WSC - PROVVISTA TA' ILMA

550.  L-ONOR.  LOUIS BUHAGIAR staqsa lill-Ministru għas-Servizzi Ekonomiċi:    Jista' l-Ministru jagħti lista ta' liema kienu t-toroq u l-irħula relattivi li sofrew minn qtugħ ta' ilma matul ix-xahar ta' Ottubru?  Liema kienet ir-raġuni f'kull każ partikolari?  Kemm dam dan il-qtugħ f'kull każ?

  ONOR.  JOSEF BONNICI: L-informazzjoni mitluba mill-Onor. Interpellant tpoġġiet fuq il-Mejda tal-Kamra aktar kmieni f'din is-Seduta.

WSC - UNACCOUNTED FOR WATER
551.  L-ONOR.  LOUIS BUHAGIAR staqsa lill-Ministru għas-Servizzi Ekonomiċi:    Jista' l-Ministru jgħid x'qiegħed jippjana ġdid il-Ministeru biex il-proporzjon ta' ilma li m'hemmx kont tiegħu (unaccounted for water) jitnaqqas?

  X'qiegħed isir fil-preżent?

  ONOR.  JOSEF BONNICI: Nixtieq ngħarraf lill-Onor. Interpellant li risposta tingħata f'seduta oħra.

ENEMALTA - SISTEMA ELETTRIKA

552.  L-ONOR.  LOUIS BUHAGIAR staqsa lill-Ministru għas-Servizzi Ekonomiċi:    Jista' l-Ministru jespandi b'mod iżjed konkret dak li qal dan l-aħħar kif rapportat fil-Media li għandu ħsieb u tama li s-sistema elettrika f'pajjiżna xi darba tingħaqad mal-grid Ewropew?

  ONOR.  JOSEF BONNICI: Nixtieq ninforma lill-Onor. Interpellant li meta jkun opportun wieħed jesprimi ruħu f'aktar dettall.

DJAR - ALLOKAZZJONIJIET

554.  L-ONOR.  CARMELO MIFSUD BONNICI staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jinforma lill-Kamra kemm ġew allokati postijiet matul ix-xhur ta' Lulju, Awissu u Settembru, 1997 u Lulju, Awissu u Settembru, 1998 mid-Dipartiment ta' l-Akkomodazzjoni Soċjali?

  ONOR.  LAWRENCE GONZI: L-informazzjoni mitluba tpoġġiet fuq il-Mejda tal-Kamra aktar kmieni f'din is-Seduta.

BORMLA - KNISJA TAL-MADONNA TAS-SOKKORS

555.  L-ONOR.  CARMELO MIFSUD BONNICI staqsa lill-Ministru ta' l-Edukazzjoni:    Jista' l-Ministru jinforma lill-Kamra meta se jsir it-tindif tal-partijiet prinċipali interni u esterni tal-Knisja tal-Madonna tas-Sokkors f'Bormla u tal-Mina ta' Santa Liena li  kienet ġiet restawrata sew minn Gvern Nazzjonalista preċedenti?

  ONOR.  LOUIS GALEA: Tlabt lid-Dipartiment tal-Mużewijiet biex jinsisti ma' min hu responsabbli mill-Programm tar-Rijabilitazzjoni tal-Kottonera biex jieħu ħsieb dan it-tindif.  Fil-fatt id-Dipartiment tal-Mużewijiet ma hux responsabbli direttament għal dan it-tindif, u jekk l-Onor. Membru jibqa' ma jiġix sodisfatt napprezza li jirrivolġi ruħu lejn il-Ministru konċernat.

SKEJJEL - KOTBA

556.  L-ONOR.  CARMELO MIFSUD BONNICI staqsa lill-Ministru ta' l-Edukazzjoni:    Jista' l-Ministru jinforma lill-Kamra kemm inxtraw kotba bil-lingwa Franċiża tul dawn l-aħħar ħames snin għal-libreriji pubbliċi u jekk kemm-il darba kienx bord ad hoc li ħa d-deċiżjoni liema kotba partikolari jinxtraw?

  ONOR.  LOUIS GALEA: Informat li f'dawn l-aħħar ħames snin inxtraw madwar 312 ktieb bil-lingwa Franċiża għall-użu fil-Libreriji Pubbliċi.  Dawn intagħżlu permezz ta' Kumitat apposta (Book Selection Committee) imwaqqaf mill-Librerija Pubblika għas-selezzjoni tal-kotba.  L-għażla saret ukoll fuq pariri ta' nies midħla fis-suġġett tal-Franċiż filwaqt li ġiet ikkonsidrata d-domanda tal-pubbliku inġenerali.

XGĦAJRA - TISWIJA TA' TOROQ

557.  L-ONOR.  CARMELO MIFSUD BONNICI staqsa lill-Ministru għat-Trasport u Komunikazzjoni:    Jista' l-Ministru jinforma lill-Kamra meta hu ppjanat li t-toroq: Triq Tumbrel, Triq Orlando, Triq Ħaż-Żabbar u Triq Mahoney li għandhom mhux żviluppati fir-raħal tax-Xgħajra jsiru?

  ONOR.  ĊENSU GALEA:   Jiena nformat li minħabba xogħol li jrid isir f'dan il-qasam fil-lokalitajiet kollha, l-asfaltar ta' dawn it-toroq isir skond il-prijoritajiet tad-Dipartiment, sintendi wara li jkun zgurat li s-servizzi jkunu tqiegħdu kollha b'mod permanenti.

SAĦĦA - NIES IBATU MINN ICHTHYOSIS
558.  L-ONOR.  JEAN PIERRE FARRUGIA staqsa lill-Ministru tas-Saħħa:    Jista' l-Ministru jgħid kemm hemm pazjenti li jbatu mill-kondizzjoni  Ichthyosis?  Kemm minnhom huma:  i) tfal; ii) adulti?

  Tista' din il-kondizzjoni kronika tiġi nkluża f'Schedule V?

  ONOR.  LOUIS DEGUARA: L-informazzjoni qeghda tingabar u r-risposta tinghata iktar tard.

SAĦĦA - MEDIĊINI

559.  L-ONOR.  JEAN PIERRE FARRUGIA staqsa lill-Ministru tas-Saħħa:    Jista' l-Ministru jgħid kemm hemm mediċini out of stock bħalissa?  Liema huma?

  ONOR.  LOUIS DEGUARA: In-numru ta’ stock items li huma neqsin huwa ta’ 16. Din il-lista tinkludi:

(1)
medicini li ghalkemm waslu ma jistghux jitqassmu minhabba li jkun ghadu ma waslax ir-rizultat tal-analizi (jigifieri dawn il-medicini jkunu kwarantina)

Senna 7.5 mg tablets
(2)
Medicini li qeghdin jigu diskussi mid-Drug and Therapeutics Committee (DTC) biex jigu maqtugha mill-Formolarju:

Atropinic sulphate 0.6mg tablets
Azlocillin Sodium 500mg injections
Cefotaxime Sodium 0.5g injections
Ephedrine Nasal Drops 1%

Fosfestrol Tetrasodium 100mg tablets
Stilboestro l 5mg tablets
(3)
Medicini li s-Servizzi Farmacewtici tal-Gvern ghandu problema biex jixtrihom minhabba li hadd ma qieghed jikkwota ghalihom:

Hydroxychloroquine 200mg tablets
Ketamine 10mg/ml injections

Methylergometrine 0.125mg tablets
Neostigmine 0.5mg/ml injections
Oxytocin 10 umits x 1ml injections
Phenytoin Sodium 25mg capsules
Procainamide injections
Procaine Penicillin with Benzyl Penicillin injections
Stilboestrol 1mg tablets
CRUISE LINERS
560.  L-ONOR.  JEAN PIERRE FARRUGIA staqsa lill-Ministru għat-Trasport u Komunikazzjoni:    Jista' l-Ministru jgħid kemm-il siegħa damu l-170 cruise liner li żaru Malta minn Jannar sa Ottubru, 1998?

  ONOR.  ĊENSU GALEA:   Jiena nformat li bejn Jannar u Otubru ta' din is-sena ġew Malta 191 Cruise Liner li damu fil-port għal 1,815-il siegħa.

                           Cruise Liners              Siegħat

  Jannar                       1                        11

  Frar                         1                         9

  Marzu                        1                         9

  April                       21                       206

  Mejju                       35                       332

  Ġunju                       22                       199

  Lulju                       22                       196

  Awissu                      20                       181

  Settembru                   31                       285

  Ottubru                     37                       387

  Total                      191                     1,815

TAXXA FUQ ID-DĦUL

561.  L-ONOR.  JEAN PIERRE FARRUGIA staqsa lill-Ministru tal-Finanzi:    Għall-finijiet ta' ħlas ta' taxxa fuq id-dħul, jista' l-Ministru jgħid jekk jiġix imnaqqas il-manteniment f'każ ta' separazzjoni b'digriet tal-Qorti?  Jitnaqqas ukoll il-manteniment f'każ ta' separazzjoni bonarja?

  ONOR.  JOHN DALLI: Skond l-Artikolu 14A ta`l-Att dwar it-Taxxa fuq l-Income (Kap. 123) mis-sena bazi 1996, meta individwu jagħmel ħlas għall-manteniment kif stabbilit mill-Qrati ta` Malta lill-parti miżżewġa lilu li ma tkunx baqgħet tgħix miegħu, dan jingħata tnaqqis kontra l-income tiegħu ekwivalenti għall-ammont attwalment imħallas skond l-ordni tal-Qorti.

Ma jingħata l-ebda tnaqqis għall-manteniment f`każ ta` separazzjoni bonarja.

MOSTA - TRASPORT PUBBLIKU

563. L-ONOR.  ANGELO FARRUGIA staqsa lill-Ministru għat-Trasport u Komunikazzjoni:    Jista' l-Ministru jara li fl-area magħrufa bħala Taż-Żokrija, fil-Mosta fejn hemm saħansitra Housing Estate ukoll, tibda tidħol il-bus route imqar f'xi ħin partikolari fil-għodu?

  ONOR.  ĊENSU GALEA:   Jiena nformat li diġa' kienet ikkonsidrata l-possibilita' li mill-inħawi taż-Żokrija tibda tgħaddi l-karozza tar-Rotta 47,  iżda dan għadu mhux possibbli għax it-toroq li jwasslu lejn u 'l barra minn Taż-Żokrija għadhom ma' jagħtux il-possibilita' li jgħaddu minnhom il-karozzi tal-linja.

FURJANA - DJAR TA' L-ANZJANI

565.  L-ONOR.  KARL CHIRCOP staqsa lill-Ministru għal Politika Soċjali u Kap tal-Kamra tad-Deputati:    Peress illi ntqal illi t-time frame ta' ftuħ ta' djar ta' l-anzjani fil-Furjana, hekk kif imfassal mill-Gvern Laburista, ma kienx se jintlaħaq, jista' l-Ministru jgħid x'azzjonijiet ġodda ttieħdu u jekk inbidilx il-kuntrattur sabiex jitħaffu l-affarijiet?

  ONOR.  LAWRENCE GONZI: Għalkemm l-amministrazzjoni preċedenti kienet ippjanat il-ftuħ tad-Dar ta' l-Anzjani tal-Furjana f'April, 1999, kien jidher ċar li x-xogħol ta' kostruzzjoni waqa' lura bil-konsegwenza li żamm xogħol ta' kuntratturi oħra.  Għalhekk inħass il-bżonn li jinbidel il-kuntrattur tal-ġebel.  Dan il-proġett huwa kollu f'idejn il-Welfare Committee.  Qiegħed isir kull sforz biex din id-Dar tinfetaħ mill-aktar fis possibbli.

ANZJANI - DAY CENTRES
566.  L-ONOR.  KARL CHIRCOP staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid jekk hemmx il-ħsieb li jinfetħu Day Centres għall-anzjani ġodda u jekk fl-affermattiv, kemm u fejn?

  Peress illi l-Kunsill Lokali ta' l-Imtarfa kien għamel talba sabiex Casa Notabile tiġi wżata bħala Day Centre, il-Ministru l-ġdid għandu  ħsieb li jonora din it-talba?

  ONOR.  LAWRENCE GONZI: Iva, hemm il-ħsieb li jinfetħu tlett Day Centres għall-Anzjani ġodda wara li jsiru d-diskussjonijiet mal-kunsilli lokali rispettivi.

Il-Kunsill Lokali ta' l-Imtarfa ma jeżistix u għalhekk ma għamel l-ebda talba sabiex Casa Notabile tiġi wżata bħala Day Centre
BIRKIRKARA - TRIQ FIL-BYPASS
567.  L-ONOR.  MICHAEL BONNICI staqsa lill-Ministru għat-Trasport u Komunikazzjoni:    Jista' l-Ministru jikkonsidra li triq fil-bypass ta' Birkirkara quddiem l-Isptar ta' Tal-Qroqq, li preżentement tinsab magħluqa, tibda tkun aċċessibbli għat-traffiku għal quddiem il-Price Club?

  Jikkonsidra l-Ministru li sakemm din it-triq tinfetaħ bħala one-way traffic tkun qegħda tnaqqas it-traffiku minn dħul wieħed biss għal area ta' ħafna residenti li joqogħdu f'dawk l-inħawi partikolarment ukoll għall-iskola ta' St. Martin?

  ONOR.  ĊENSU GALEA:   Jiena nformat li t-triq imsemmija mill-Onor.  Interpellant ingħalqet  meta parti minnha waqgħet, u wara nbniet il-mina l-ġdida għal ġo l-Universita'.

  Kif inhi s-sistema  tat-traffiku llum, mhux il-każ li din it-triq tinfetah peress illi jkun hemm wisq aċċessi mit-triq prinċipali li jistgħu jfixklu  lil min ikun qed juża dawn it-toroq.

ŻEBBUĠ - ESPROPRJAZZJONI TA' ART

568.  L-ONOR.  MICHAEL BONNICI staqsa lill-Ministru ta' l-Intern:    Jista' l-Ministru jinformani meta se toħroġ l-esproprjazzjoni ta' biċċa art fi Triq il-Kandlora, f'Ħaż-Żebbuġ, meta jiġi kkonsidrat il-fatt li d-Dipartiment tax-Xogħlijiet Pubbliċi diġa' għamel użu minnha (Ref. Lands 400/97)?

  Kemm hi l-istima ta' din l-art u meta hemm il-ħsieb li d-Dipartiment ta' l-Artijiet jirregolarizza l-pożizzjoni ma' l-ex sidien tagħha?

  ONOR.  TONIO BORG: L-esproprjazzjoni ta' l-art fi Triq il-Kandlora, Ħaż-Żebbuġ, se tiġi ppubblikata fuq il-Gazzetta tal-Gvern fi żmien qasir.

Peress li s-sidien ta' l-art għadhom ma ġewx stabbiliti, ma nħossx li huwa prudenti li ngħid kemm hi l-istima qabel ma jiġu nformati b'dan is-sidien.

Wara li l-esproprjazzjoni tiġi ppubblikata, id-Dipartiment ta' l-Artijiet jibda l-proċess biex isiru r-riċerki sabiex jiġi aċċertat ta' min hi l-art.  Sussegwentement, dawn jiġu mgħarrfa bil-prezz, u jekk jaċċettaw, ikun jista' jsir il-kuntratt.

ŻEBBUĠ - TAL-ĦANDAQ

569.  L-ONOR.  MICHAEL BONNICI staqsa lill-Ministru ta' l-Intern:    Jista' l-Ministru jinformani fuq liema kriterji konkreti d-Dipartiment ta' l-Artijiet ħareġ l-offerti ta' Trejqa pubblika fil-limiti ta' Ħaż-Żebbuġ magħrufa Tal-Ħandaq (Ref LD 96/98)?

  Jaf il-Ministru li din it-trejqa ingħalqet b'xatba mingħajr il-permess ta' l-Awtorita' ta' l-Ippjanar u sidien ta' għalqa ma jistgħux jagħmlu aċċess għal proprjeta' tagħhom?

  Jikkonsidra l-Ministru li offerta bħal din kienet ultra vires u għalhekk għandha tiġi terminata minnufih?

  ONOR.  TONIO BORG: Tweġiba tingħata f'xi seduta oħra.

BDIEWA - ARRETRATI

570.  L-ONOR.  MICHAEL BONNICI staqsa lill-Ministru għall-Agrikoltura u Sajd:    Jista' l-Ministru jindaga għaliex il-bdiewa ma ġewx rifużi bl-ammont ta' flus ta' nofs il-kontribuzzjoni tas-Sigurta' Soċjali dovut lilhom?

  Kemm huwa l-ammont ta' arretrati li għandhom jieħdu l-bdiewa u ta' kemm żmien ilhom pendenti dawn l-arretrati?

  ONOR.  NINU ZAMMIT: Risposta għal din id-domanda tingħata f'xi seduta oħra peress li għada qed tiġi miġbura l-informazzjoni kollha meħtieġa.

ŻEBBUĠ - GĦASSA TAL-PULIZIJA

571.  L-ONOR.  MICHAEL BONNICI staqsa lill-Ministru ta' l-Intern:    Jista' l-Ministru jgħid x'inhi r-raġuni li l-għassa tal-pulizija ta' Ħaż-Żebbuġ qiegħda tkun magħluqa f'diversi ħinijiet tal-ġurnata u anke matul il-lejl?

  Jikkonsidra l-Ministru li f'dan il-lokal ta' aktar minn 12,000 resident għandu jkun hemm żieda ta' pulizija li jkun possibbli li almenu kuntistabbli jkun preżenti l-ħin kollu?

  ONOR.  TONIO BORG: Ninsab informat illi l-għassa ta' Ħaż-Żebbuġ qed tkun miftuħa fuq bażi regolari u tingħalaq meta l-pulizija li jkun għassa jkun meħtieġ fuq xi xogħol barra.

Is-suġġeriment ta' l-Onor. Interpellant ġie nnotat u se jiġi kkonsidrat fid-dawl tar-riżorsi disponibbli.

XOGĦLIJIET PUBBLIĊI - ĦADDIEMA

572.  L-ONOR.  MICHAEL BONNICI staqsa lill-Ministru għall-Ambjent:    Jista' l-Ministru jgħid min huma dawk il-ħaddiema mid-Dipartiment tax-Xogħlijiet Pubbliċi (fid-distrett ta' Ħaż-Żebbuġ) li ġew trasferiti bħala watchmen: 1) fiċ-ċimiterju ta' Sant'Andrija, Ħaż-Żebbuġ; 2) fil-ġnien indipendenza, f'Siġġiewi Road, Ħaż-Żebbuġ; fil-ġnien ta' l-infetti fi Triq Lorenzo Gafa', f'Ħaż-Żebbuġ?

  Jista' l-Ministru jgħid meta dawn il-persuni ħadu l-appointment ta' watchman?  Minn liema data?  X'inhuma l-ħinijiet li jaħdmu?

  ONOR.  FRANCIS ZAMMIT DIMECH: Ninsab informat li madwar sena ilu d-distrett ta' Ħaż-Żebbuġ irċieva ordni mill-Ministeru biex ħaddiem partikolari jiġi trasferit bħala watchman fiċ-Ċimiterju ta' Sant' Andrija, Ħaż-Żebbuġ.

Dan għadu jattendi f'dan iċ-Ċimiterju għax-xogħol.

Il-ħinijiet li jaħdem huma dawk normali bħall-impjegati l-ohra, jiġifieri, bejn is-7.00 ta' fil-għodu u l-4.45 ta' fil-għaxija kuljum mit-Tnejn sal-Ġimgħa.

L-ebda appointment ta' watchman ma ġie mogħti lil dan l-individwu għaliex għandu grad ogħla minn watchman.

DJAR - AKKOMODAZZJONI ALTERNATTIVA

573.  L-ONOR.  RITA LAW staqsiet lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid għandux il-ħsieb li jikkonsidra każ gravi ta' persuna, li d-dettalji tagħha qed jintbagħtu separatament, sabiex tingħata post alternattiv, peress li din il-persuna tinsab f'pożizzjoni kerha u għandha problemi kbar li jistgħu jwasslu għal separazzjoni?

  ONOR.  LAWRENCE GONZI: Jien informat illi l-applikazzjoni ndikata qed tiġi kkonsidrata flimkien ma' l-oħrajn kollha li hemm pendenti, u fid-dawl tan-numru limitat ta' postijiet li jkollu d-Dipartiment għall-Akkomodazzjoni Soċjali.

IMPJIEGI - SOCIAL WORKERS
574.  L-ONOR.  RITA LAW staqsiet lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid kemm għandna social workers f'pajjiżna u f'liema aġenzija jew entita' qegħdin?

  ONOR.  LAWRENCE GONZI: In-numru ta' Social Workers li hemm f'dawk id-Dipartimenti u Aġenziji li jaqgħu taħt id-dekasteru tiegħi huwa kif jidher hawn taħt:

     Dipartiment ghall-Harsien tal-Familja   -     33

     Programm Hidma Soċjali (SWDP)           -     32

     Sedqa                                   -     11

     Dipartiment ghall-Kura ta' l-Anzjani   -       8

     Dipartiment ghas-Servizzi Korporattivi  -      1

     Adult Training Centres                  -      2

Fil-każ tad-Dipartiment għall-Ħarsien tal-Familja, tlett Social Support Workers qegħdin on loan mad-Dipartiment għall-Kura ta' l-Anzjani, żewġ Casual Welfare Officers qegħdin on loan fl-Isptar Monte Carmeli u ħamsa fl-Isptar San Luqa.

Irrid inżid li l-Ministeru tiegħi għad m'għandux informazzjoni dwar in-numru ta' Social Workers li hemm jaħdmu ma Dipartimenti oħra tal-Gvern u ma għaqdiet mhux Governattivi.

FGURA - TRIQ DOME

575.  L-ONOR.  RITA LAW staqsiet lill-Ministru għat-Trasport u Komunikazzjoni:    Jista' l-Ministru jgħid meta se jsir it-tarmak fi Triq Dome, il-Fgura il-parti l-ġdida n-naħa ta' Ħal Tarxien?

  ONOR.  ĊENSU GALEA:   Jiena nformat li bħalissa  qed isir xogħol inkonnessjoni mal-provvista  ta' l-ilma f'din it-triq peress li r-resurfacing se jsir mill-Kunsill.

FGURA - TRIQ HOMPESCH

576.  L-ONOR.  RITA LAW staqsiet lill-Ministru għat-Trasport u Komunikazzjoni:    Jista' l-Ministru jgħid jekk it-tieni parti tax-xogħol fi Triq Hompesch, il-Fgura huwiex se jsir?  Jekk iva, meta se jibda?

  ONOR.  ĊENSU GALEA:   Jiena nformat li x-xogħol fuq l-ewwel parti ta' Triq Hompesh għadu kemm tlesta din is-sena u għalkemm it-tieni fażi se ssir, ix-xogħol fiha jrid bilfors isir wara li jitlesta xogħol simili li nbeda f'lokalitajiet oħra.

DJAR - AKKOMODAZZJONIJIET ALTERNATTIVI

577.  L-ONOR.  JOSE' HERRERA staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid meta l-persuni, li isimhom qed jintbagħat separatament, se jiġu allokati fond alternattiv peress li dawn il-persuni għandhom żewġt itfal u spiċċaw fit-triq u peress li ma setgħux ilaħħqu mal-kera tal-fond li kienu jgħixu fih?

  ONOR.  LAWRENCE GONZI: Jien informat illi l-persuni ndikati fil-mistoqsija ġew allokati post ieħor f'Ġunju, 1998.

DJAR - AKKOMODAZZJONI ALTERNATTIVA

578.  L-ONOR.  JOSE' HERRERA staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid meta l-persuna, li isimha qed jintbagħat separatament, se tiġi allokata fond alternattiv peress li din il-persuna tgħix ġewwa l-fond indikat li jinsab f'ħafna periklu peress illi x-xorok waqgħu u li tant hemm spejjeż li m'hemmx skop li jiġi rranġat?  Jaf il-Ministru li din il-persuna hi separata u għandha tifel żgħir?

  ONOR.  LAWRENCE GONZI: Jien informat illi l-applikazzjoni indikata ġiet ikkanċellata peress li l-applikanta naqset li tirrispondi kwestjonarju li ntbagħtilha.

DJAR - AKKOMODAZZJONI ALTERNATTIVA

579.  L-ONOR.  JOSE' HERRERA staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid x'opportunitajiet hemm li l-persuna, li isimha qed jintbagħat separatament, tiġi rikonoxxuta fil-fond indikat peress li ilha ħafna tgħix hemm ma' oħtha li llum ġiet allokata fond ieħor mid-Dipartiment ta' l-Akkomodazzjoni Soċjali?

  ONOR.  LAWRENCE GONZI: Jien informat illi dak li qed jitlob l-Onor. Interpellant ma jistax isir għax il-post li tiegħu qed titlob rikonoxximent il-persuna indikata mhuwiex f'idejn il-Dipartiment.

DJAR - AKKOMODAZZJONI ALTERNATTIVA

580.  L-ONOR.  JOSE' HERRERA staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid meta l-persuna, li isimha qed jintbagħat separatament, se tiġi allokata fond alternattiv peress li l-fond fejn tgħix tant hu fi stat perikoluż li s-saqaf qed jaqa' fuq il-familja tagħha u l-gallerija se taqa' l-aħħar?

  ONOR.  LAWRENCE GONZI: Jien informat illi l-applikazzjoni ndikata qed tiġi kkonsidrata flimkien ma' l-oħrajn kollha li hemm pendenti, u fid-dawl tan-numru limitat ta' postijiet li jkollu d-Dipartiment għall-Akkomodazzjoni Soċjali.

DJAR - AKKOMODAZZJONI ALTERNATTIVA

581.  L-ONOR.  JOSE' HERRERA staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid meta l-persuna, li isimha qed jintbagħat separatament, se tiġi allokata fond alternattiv peress li din ilha snin sħaħ tapplika għal fond peress li tinsab homeless?  Jaf il-Ministru li kienu wegħduha xi proprjeta' pero' din ingħatat lil ħaddieħor li kien ġie evakwat?

  ONOR.  LAWRENCE GONZI: Jien informat illi l-applikazzjoni ndikata qed tiġi kkonsidrata flimkien ma' l-oħrajn kollha li hemm pendenti, u fid-dawl tan-numru limitat ta' postijiet li jkollu d-Dipartiment għall-Akkomodazzjoni Soċjali.

DJAR - AKKOMODAZZJONI ALTERNATTIVA

582.  L-ONOR.  JOSE' HERRERA staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid x'opportunitajiet hemm li l-persuna, li isimha qed jintbagħat separatament, tiġi rikonoxxuta fil-fond indikat peress li ilha snin twal tgħix hemm ma' familja li llum irritornat iċ-ċwievet lill-Housing?

  ONOR.  LAWRENCE GONZI: Jien informat illi dak li qed jitlob l-Onor. Interpellant ma jistax isir għax mhux veru li l-persuna ndikata kienet ilha toqgħod fil-post.

BORMLA - DAR TA' L-ANZJANI

594.  L-ONOR.  CARMELO MIFSUD BONNICI staqsa lill-Ministru għal Politika Soċjali u Kap tal-Kamra tad-Deputati:    In vista tal-fatt li d-dar ta' l-anzjani ġewwa Bormla sfortunatament għadha m'hijiex lesta iżda l-kappella tagħha hija fi stat li tiġi wżata, jikkonsidra l-Ministru li din tiġi fi żmien qasir miftuħa għall-pubbliku u għall-użu reliġjuż?

  ONOR.  LAWRENCE GONZI: Għalkemm id-dar ta' l-anzjani ġewwa Bormla għada m'hijiex lesta, l-kappella li qiegda ma' ġenbha se tinfetaħ kmieni s-sena d-dieħla biex tkun tista' tintuża mill-pubbliku għall-użu reliġjuż

KALKARA - FORTI RIKASOLI

595.  L-ONOR.  CARMELO MIFSUD BONNICI staqsa lill-Ministru ta' l-Edukazzjoni:    Jista' l-Ministru jgħid li ladarba partijiet kbar u sewwa tal-Forti Rikasoli ġewwa l-Kalkara ġew imnaddfa b'ħila u attenzjoni minn operaturi ta' film li se jinġibed f'dawn ix-xhur li: (1) l-ewwel jiġi ppreparat pjan ta' azzjoni sabiex dak li nbeda jkompli jsir u l-forti tiġi kompletament restawrata u salvata mill-elementi u; (2) li flimkien mal-Ministeru tat-Turiżmu dan jibda jinfetah fuq bażi regolari hekk kif jispiċċa l-ġbid tal-film imsemmi?

  ONOR.  LOUIS GALEA: Naqbel u napprezza li l-Forti Rikasoli fil-Kalkara bbenifika ħafna mill-ġbit ta' film li se jsir ġewwa dan il-post fix-xhur li ġejjin.

Il-produtturi tal-film aċċettaw li jkopru l-ispiża għat-tindif u r-restawr ta' partijiet kbar ta' din il-fortizza.  Dan ix-xogħol ta' restawr sar taħt id-direzzjoni tad-Diviżjoni tax-Xogħlijiet u bis-superviżjoni ta' l-Awtorita' ta' l-Ippjanar.

Il-Forti Rikasoli għad għandu bżonn ħafna xogħol ta' restawr u jixraqlu jibqa' miftuħ għall-pubbliku fuq bażi permanenti.  Għal dan l-iskop informat li l-Awtorita' ta' l-Ippjanar qed tlesti Development Brief għall-Forti Rikasoli sabiex dan il-monument jista' jiġi użat b'mod aktar adattat għall-karattru storiku u kulturali.

BENEFIĊĊJI SOĊJALI  

598.  L-ONOR.  KARL CHIRCOP staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħidilna jekk minħabba l-policy hekk imsejħa ta' għarbiel tas-servizzi soċjali u ta' kull forma oħra ta' benefiċċji, il-gvern huwiex beħsiebu jillimita b'xi  mod il-ħlas għal dawk li jkunu qegħdin jirreġistraw?

  ONOR.  LAWRENCE GONZI: M'hemmx dubju li fil-qasam tal-Politika Soċjali il-Politika ta' Gvern Nazzjonalista dejjem assigurat livell għoli ta' Benefiċċji Soċjali li jsostnu għixien diċenti lil kull min hu fil-bżonn.  Kuntrarjament għal dak li sar mill-amministrazzjoni preċedenti, dan il-gvern jimxi fuq il-prinċipju ta' Gustizzja Soċjali, fejn min hu tassew fix-xifer tas-soċjeta, jirċievi l-għajnuna li jkollu bżonn biex jgħix b'mod diċenti.

Għall-informazzjoni ta' l-Onor. Membru, kull min qiegħed jirriġistra u jirċievi għajnuna se jgawdi mir-roħs fir-rati tad-dawl u ilma li kien impona l-gvern preċedenti u għalhekk fi ftit ġranet oħra, effettivament, se jgawdu minn żieda u mhux tnaqqis.

ETC - REĠISTRAZZJONI GĦAX-XOGĦOL

599.  L-ONOR.  KARL CHIRCOP staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid jekk humiex se jittieħdu miżuri ġodda biex jinqabdu dawk li jkunu qegħdin jirreġistraw u fl-istess ħin jaħdmu?

  ONOR.  LAWRENCE GONZI: Dan il-Gvern huwa mpenjat biex isaħħaħ dak kollu li hemm bżonn biex jinqata' kull forma ta' abbuż.  L-Onor. Membru japprezza li ma jkunx xieraq li nagħti dettalji ta' x'miżuri speċifiċi jkunu qed jittieħdu minn żmien għal żmien, għalkemm jiena lest li ngħaddi din l-informazzjoni privatament lill-Onor. Membru.

ETC - KORSIJIET

600.  L-ONOR.  KARL CHIRCOP staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid kemm inbdew korsijiet ta' taħriġ fl-ETC mill-5 ta' Settembru?  Kemm attendew nies għal dawn il-korsijiet? X'persentaġġ minn dawk li qegħdin  jirreġistraw, sew fl-ewwel, fit-tieni u fit-tielet parti tar-reġistru, qegħdin isegwu kors ta' taħriġ ta' l-ETC?

  Jista' l-Ministru jgħid jekk huwiex beħsiebu jkompli fuq dak li beda l-gvern preċedenti Laburista u jkompli l-inizjattiva tal-NIFTE?

  ONOR.  LAWRENCE GONZI: Mill-5 ta' Settembru sa l-aħħar t'Ottubru, il-Korporazzjoni ta' Xogħol u Taħriġ bdiet 40 programm ta' taħriġ li għalihom qed jattendu 622 persuna.  Minn dawn 129 persuna kienu persuni li qed jirreġistraw għax-xogħol.

Il-gvern beħsiebu jkompli u jsaħħah il-programmi ta' taħriġ organiżżati bħala parti mill-inizjattiva tan-Night Institute for Further Technical Education.  Fil-laqgħa tal-Bord tad-Diretturi tal-ETC, li saret fit-3 ta' Novembru 1998, ġie deċiż li jiżdiedu l-programmi ta' taħriġ li qed jiġu offruti minn-NIFTE iżda dawn iridu jkunu relatati mal-bżonnijiet tal-pajjiż.  Bħalissa qed isiru kuntatti mas-settur privat biex jiġu stabbiliti l-ħtiġijiet tat-taħriġ tal-ħaddiema f'oqsma tekniċi biex imbagħad dawn jiġu ndirizzati permezz ta' korsijiet speċjalizzati.

KORPI PARASTATALI - REKLAMAR

601.  L-ONOR.  KARL CHIRCOP staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid kemm ingħataw permessi għar-reklamar ta' impjiegi fil-korpi parastatali u liema korpi kienu mill-5 ta' Settembru 'l hawn?

  ONOR.  LAWRENCE GONZI: Ninforma lill-Onor. Membru li n-numru ta' permessi li ħarġet il-Korporazzjoni ta' Xogħol u Taħriġ għal reklamar ta' impjiegi fil-Korpi Parastatali mill-5 ta' Settembru, 1998 'l hawn huwa kif jidher hawn taħt:

     National Tourism Organisation - Malta          7

     Tug Malta                                      1

     Maritime Selmun                                2

     Żejtun Local Council                           1

     Sterling Travel and Tourism                    2

     Crowne Plaza Hotel                             1

     Fejda                                          1

     Freeport Terminal                              3

     IPSE                                           1

     Malta Maritime Authority                       1

     Maltacom plc                                   1

     Zammit Clapp Hospital                          2

     Kunsill Lokali Pembroke                        1

     Broadcasting Authority                         1

     Central Bank of Malta                          2

     National Orchestra                             1

KUMPANNIJI TAT-TINDIF

612.  L-ONOR.  MARIE LOUISE COLEIRO staqsiet lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid x'qiegħed isir biex il-kondizzjonijiet tax-xogħol tal-ħaddiema li jaħdmu b'mod speċjali ma' kumpanniji tat-tindif ma jiġux mittiefsa, peress li wħud minn dawn il-kumpanniji qegħdin ftit ftit inaqqru d-drittijiet mogħtija bil-liġi lil dawn il-ħaddiema?

  ONOR.  LAWRENCE GONZI: Il-kondizzjonijiet tax-xogħol tal-ħaddiema msemmija mill-Onor. Interpellant huma regolati minn National Standard Order, peress li huma ma jaqgħu taħt ebda wieħed mill-Wages Councils.  Id-Dipartiment tax-Xogħol jintervjeni meta u jekk isiru rapporti li xi dritt stabbilit jiġi mittiefes.

ĦADDIEMA - ABBUŻ MINN EMPLOYERS
613.  L-ONOR.  MARIE LOUISE COLEIRO staqsiet lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid x'tip ta' servizzi qed jingħataw il-ħaddiema li jressqu każijiet ta' abbuż minn employers quddiem il-Labour Office minħabba li ma jkunux organizzati fi trade union?  X'tip ta' taħriġ għandhom l-impjegati li jitrattaw każijiet bħal dawn f'dan id-dipartiment?

  ONOR.  LAWRENCE GONZI: L-Enforcement Secion tad-Dipartiment tas-Xogħol ma tagħmel ebda distinzjoni bejn ħaddiema rappreżentati minn xi union u oħrajn li m'humiex hekk rappreżentati.  Kull ilment li tirċievi jiġi eżaminat fid-dawl tal-liġi u fit-termini tal-ftehim kollettiv u/jew tal-ftehim bil-miktub fejn dawn japplikaw.  L-uffiċjali li jipprovdu dan is-servizz huma magħżula għal tal-apposta minn fost dawk li għandhom l-adattabilita' għal dan ix-xogħol u li għandhom l-esperjenza.

KOPERATTIVI

614.  L-ONOR.  MARIE LOUISE COLEIRO staqsiet lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid x'għajnuna qed jagħti l-Gvern lill-Koperattivi?

  ONOR.  LAWRENCE GONZI: Ngħarraf lill-Onor. Interpellant li:

Il-Gvern jirrikonoxxi l-valur ekonomiku u l-kontribut soċjali tal-Koperattivi huwa marbut biex isaħħaħ dawk li jeżistu u li jkattar koperattivi ġodda.

Permezz tal-Bord tal-Koperattivi, il-Gvern:

1.   jirreġistra u jeżerċita kontroll;

2.   iħeġġeġ it-twaqqif ta' koperattivi ġodda fis-setturi kollha ta' l-ekonomija, inklużi koperattivi soċjali, dawk tal-ħaddiema, produtturi u konsumaturi;

3.   jipprovdi pariri u konsulenza lil dawk li jridu jwaqqfu koperattivi ġodda kif ukoll lill-koperattivi eżistenti fl-operat tagħhom.

L-Gvern jaqbel i għandu jitkompla x-xogħol tar-reviżjoni tal-liġi u b'hekk tiġi aġġornata għall-ħtiġijiet soċjali u kummerċjali b'tiżwieqa akbar ta' koperattivi.

Il-Gvern jemmen ukoll fit-tixrid tal-valuri li huma s-sisien ta' koperattivi u għalhekk qed ikompli jagħti l-appoġġ tiegħu lill-Proġett 'Scoops' - esperjenzi koperattivi għall-studenti fil-livell sekondarju.

GĦAJNUNA SOĊJALI - ĦLASIJIET

615.  L-ONOR.  MARIE LOUISE COLEIRO staqsiet lill-Ministru għal Politika Soċjali u Kap tal-Kamra tad-Deputati:    Jaf il-Ministru bid-dewmien f'każijiet ta' ħlasijiet ta' għajnuna soċjali bħal pensjonijiet tar-romol, injury fuq il-post tax-xogħol eċċ?  X'qiegħed isir min-naħa tal-Gvern biex jinqata' dan id-dewmien?

  ONOR.  LAWRENCE GONZI: Jiena konxju li f'ċerti każijiet ta' ħlasijiet ta' Benefiċċju Soċjali jista' jkun hemm xi dewmien.  Ħafna drabi jirriżulta li dan id-dewmien ikun riżultat ta' diversi fatturi.  M'hemmx dubju li l-liġi fiha nnifisha titlob ċerti verifiki li huma meħtieġa biex jiġi assigurat li l-ammont ta' benefiċċju li jitħallas jkun dak korrett.  Dan joħloq dewmien.  B'dana kollu biex kemm jista' jkun il-Benefiċċji jinħarġu f'waqthom qed isir sforz biex jiġu komputerizzati mhux biss is-sistemi tal-pagamenti tal-Benefiċċji, iżda aktar importanti s-sistemi li bihom dawn jiġu assessjati.  B'hekk id-dritt għall-Benefiċċju jkun jista' jiġi stabbilit kmieni kemm jista' jkun mingħajr dewmien.

INDAFA PUBBLIKA

616.  L-ONOR.  MARIE LOUISE COLEIRO staqsiet lill-Ministru għal Politika Soċjali u Kap tal-Kamra tad-Deputati:    Jaf il-Ministru li l-Koperattiva ta' l-Indafa Pubblika għaddejja minn diffikultajiet finanzjarji minħabba li għadd ta' Kunsilli Lokali għadhom ma ħallsux tas-servizz li tagħthom din il-koperattiva?  Jista' l-Ministru jgħid x'qiegħed jagħmel il-Gvern biex jara li l-Kunsilli Lokali li għandhom jagħtu lill-Koperattiva jagħmlu dan mill-aktar fis?

  ONOR.  LAWRENCE GONZI: Din il-mistoqsija għandha tiġi ndirizzata lill-Ministru responabbli għall-Kunsilli Lokali.

QORMI - ĊENTRU TAS-SAĦĦA

617.  L-ONOR.  MARIE LOUISE COLEIRO staqsiet lill-Ministru tas-Saħħa:    Jista' l-Ministru jagħti lista ta' l-istaff li kien hemm qabel l-elezzjoni u dak li hemm issa jaħdmu fil-Health Centre ta' Ħal Qormi?

  ONOR.  LOUIS DEGUARA: Il-lista ta' l-istaff kif mitluba mill-Onor interpellanta hija din.

	Qabel l-Elezzjoni '98
	Wara l-Elezzjoni '98

	Attard Anthony N.O
	Attard Anthony N.O

	Axisa Saviour Supervisor
	Axisa Saviour Supervisor

	Azzopardi Maria P/T S.N
	Azzopardi Maria P/T S.N

	Azzopardi Rita P/T S.N.
	Azzopardi Rita P/T S.N.

	Briffa Emma E.N
	Briffa Emma E.N

	Baldacchino Michael H/Asst
	Baldacchino Micheal H/Asst

	Bugeja Josephine Hosp/ Aux
	Retired

	Bellizzi Doreen P/T E.N.
	Bellizzzi Doreen P/T E.N.

	Brincat Audrey Clerk
	Brincat Audrey Clerk

	Borg Jean Pierre Physio Therapist
	Borg Jean Pierre Physio Therapist

	Cutajar Anabelle H/Asst
	Cutajar Anabelle H/Asst

	Coleiro Theresa Hosp/ Aux
	Coleiro Theresa Hosp/ Aux

	Chircop Frankie H/Asst
	Chircop Frankie H/Asst

	Cachia Mangion Mary E.N.
	Cachia Mangion Mary E.N.

	Camilleri Mary Ann Radiographer
	Camilleri Mary Ann Radiographer

	Dr. Causon Carl  Med Officer
	Dr. Causon Carl  Med Officer

	Camilleri Francis Hosp/Aux
	Camilleri Francis Hosp/Aux

	Cilia Margaret P/T S.N
	Cilia Margaret P/T S.N

	Cachia Joseph H/Asst
	Transferred (ambjent)

	Dr. Cilia Saviour  Med Officer
	Dr. Cilia Saviour  Med Officer

	Cutajar Jacqueline Podologist
	Cutajar Jacqueline Podologist

	Debono Carmen E.N.
	Debono Carmen E.N.

	Debono Doris E. N.
	Debono Doris E. N.

	Delicata Marco Podologist
	Delicata Marco Podologist

	Fenech Jane S.N.
	Fenech Jane S.N.

	Farrugia Jacqueline S.N.
	Farrugia Jacqueline S.N.

	Farrugia Carmelo H/ Asst
	Farrugia Carmelo H/ Asst

	Farrugia Mary Ann P/T E.N.
	Farrugia Mary Ann P/T E.N.

	Galea Joyce S.N.
	Galea Joyce S.N.

	Dr. Gauci John  Med Officer
	Dr. Gauci John  Med Officer

	Galea Tony H/Asst
	Galea Tony H/Asst

	Grima Nicolina Casual E.N
	Grima Nicolina Casual E.N

	Micallef Paul S.N.
	Suspended

	Mizzi Mariella H/ Asst
	Mizzi Mariella H/ Asst

	Mallo Lucia N. Aide
	Mallo Lucia N. Aide

	Mifsud Jane E.N.
	Mifsud Jane E.N.

	Dr. Attard Montalto John D. Surgn
	Dr. Attard Montalto John D. Surgn

	Dr. Mangion Mark  Med Officer
	Dr. Mangion Mark  Med Officer

	Dr. Pace Joe P/T Med Officer
	Dr. Pace Joe P/T Med Officer

	Sacco Alfred H/Asst
	Sacco Alfred H/Asst

	Shead Joanne H/Asst
	Shead Joanne H/Asst

	Scicluna Josette Dep N.O.
	Scicluna Josette Dep N.O.

	Dr. Sammut Alex  Med Officer
	Dr. Sammut Alex  Med Officer

	Dr. Schembri Marcell  Med Officer
	Dr. Schembri Marcell  Med Officer

	Sciberras Emanuel H/Asst
	Sciberras Emanuel H/Asst

	Dr. Sansone Pierre SMO
	Dr. Sansone Pierre SMO

	Dr. Scerri Eric Med Officer
	Dr. Scerri Eric  Med Officer

	Schembri Pierre Dental Hygienist
	Schembri Pierre Dental Hygienist

	Vella Josephine S.N.
	Vella Josephine S.N.

	Vella Lydia S.N. Casual
	Vella Lydia S.N. Casual

	Zammit Charles H/Asst
	Zammit Charles H/Asst

	Zahra Anthony E.N.
	Zahra Anthony E.N.

	Camilleri Franklin Pharm.
	Camilleri Franklin Pharm.

	Ebejer Huston Pharm.
	Transferred

	Bajjada Micheal Sen Pharm Tech
	Bajjada Micheal Sen Pharm Tech

	Garritt Mark Sen Pharm.
	Garritt Mark Sen Pharm.

	Said Rita Pharm Tech.
	Said Rita Pharm Tech.

	
	Seguna Yevette Casual Pharm

	Saliba Loreen Pharm Tech.
	Saliba Loreen Pharm Tech.


SAĦĦA - BUYING OF SERVICE
620. L-ONOR. MICHAEL FARRUGIA staqsa lill-Ministru tas-Saħħa:    Bejn l-1992 u l-1996, jista' l-Ministru jgħid min huma dawk li ġew ingaġġati taħt l-iskema buying of service, taħt liema skema taċ-Ċivil ġew impjegati?

  ONOR.  LOUIS DEGUARA: Il-persuni li ghalihom qed jirriferi l-Onor Interpellant qatt ma kienu gew ingaġġati mal-Gvern.

PALAZZO CASTELLANIA - RIĊEVIMENT

623.  L-ONOR.  MICHAEL FARRUGIA staqsa lill-Ministru tas-Saħħa:    Fir-riċeviment li Sar Palazzo Castellania fl-okkażjoni tal-festa ta' San Luqa fis-17 ta' Ottubru, 1998, jista' l-Ministru jgħid kemm ġew mistiedna persuni?  Fuq liema kriterju kienu mistiedna?  Kemm ġew mistiedna persuni li m'humiex impjegati tad-Dipartiment tas-Saħħa?  Kemm ġie jiswa dan ir-riċeviment?  Kemm tħallas overtime biex sar dan ir-riċeviment?

  ONOR.  LOUIS DEGUARA:  Ir-riceviment lit-tobba fil-festa ta’ San Luqa ilu jigi celebrat u sar parti mit-tradizzjoni tad-Dipartiment. Fl-1997 dan ir-riceviment ma sarx. Kif inhi konswetudni stabbilita ghal din l-attivita’ gew mistiedna persuni distinti, ufficjali medici tad-Dipartiment tas-Sahha, ufficjali fi gradi manigerjali, assocjazzjonijiet u bordijiet li ghandhom x’jaqsmu mad-Dipartiment tas-Sahha, l-istaff tas-Segretarjat u mistiedna taghhom. Din id-darba ma gewx mistiedna t-tobba kollha li jidhru fuq ir-Registru Mediku.

Hargu madwar 400 invit u l-attendenza kienet ta’ madwar 350 ruh.

Peress li ghad jonqos xi kontijiet x’jaslu l-figura finali tinghata f’seduta ohra izda mhux mistennija li taqbez it-Lm300.

PSC - TALBIET

629. L-ONOR. MICHAEL FARRUGIA staqsa lill-Prim Ministru:    Jista' l-Prim Ministru jgħid bejn l-1992 u l-1996 kemm kienu t-talbiet li tressqu quddiem il-Public Service Commisson għal talbiet biex persuni jiġu ngaġġati taħt l-iskema "buying of service" mal-Gvern?

  ONOR.  EDDIE FENECH ADAMI: Il-Buying of Services mhux ingaġġ ta' mpjegati mal-gvern u għaldaqstant ma jitressqux quddiem il-Public Service Commission.

SERVIZZ "BUYING OF SERVICE"  

630. L-ONOR. MICHAEL FARRUGIA staqsa lill-Ministru tas-Saħħa:    Jista' l-Ministru jgħid bejn l-1992 u l-1996 kemm ġew impjegati persuni taħt skema "Buying of service" fis-settur tas-saħħa?  X'servizz kienu qed joffru?  Minn liema belt jew raħal ġew dawk li kienu impjegati taħt din l-iskema?  Min kien jiffirmalhom l-invoice li kienet tintbagħat kull xahar?  X'kienu l-prezzijiet mitluba f'kull  każ?  Min approva d-dħul ta' dawn il-persuni?

  ONOR.  LOUIS DEGUARA: L-informazzjoni ghal din il-mistoqsija qed tingabar, it-twegiba tinghata f’seduta ohra.

SPTAR ZAMMIT CLAPP - IMPJEGATI

631. L-ONOR. MICHAEL FARRUGIA staqsa lill-Ministru tas-Saħħa:    Jista' l-Ministru jgħid jekk  mill-elezzjoni sal-lum daħlux impjegati f'Zammit Clapp Hospital?  Jekk fl-affermattiv, kemm daħlu? F'liema grad? Minn liema lokalita' huma?

  ONOR.  LOUIS DEGUARA:  Ir-risposta hija fin-negattiv.

INIA - IMPJEGATI

632.  L-ONOR.  FRANCIS AGIUS staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jinforma lill-Kamra min huwa d-direttur preżenti ta' l-Istitut Internazzjonali ta' l-Anzjani?  X'inhu s-salarju tiegħu?  Meta beda fl-inkarigu tiegħu?  X'inhuma l-kwalifiki li għandu d-direttur u kif dawn jirrelataw mal-qasam ta' l-anzjani?

  ONOR.  LAWRENCE GONZI: Rigward mistoqsijiet parlamentari numri 632, 633, 634, 635 u 636 l-informazzjoni għada qiegħda tinġabar.

INIA - IMPJEGATI

633.  L-ONOR.  FRANCIS AGIUS staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid kemm hemm impjegati part-time ġewwa l-INIA?  Kemm sigħat huma obbligati li jaħdmu fil-ġimgħa?

  Jista' l-Ministru jqiegħed fuq il-Mejda tal-Kamra kopja tal-kuntratti tagħhom?

  ONOR.  LAWRENCE GONZI: Rigward mistoqsijiet parlamentari numri 632, 633, 634, 635 u 636 l-informazzjoni għada qiegħda tinġabar.

INIA - IMPJEGATI

634.  L-ONOR.  FRANCIS AGIUS staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid kemm kien hemm impjegati fiċ-ċentru ta' l-INIA qabel ma d-direttur preżenti ħa l-ħatra tiegħu?  Kemm hemm impjegati llum u x'inhu l-grad, l-eta' u s-salarju tagħhom?  Xi kwalifiki għandu kull wieħed mill-impjegati?

  ONOR.  LAWRENCE GONZI: Rigward mistoqsijiet parlamentari numri 632, 633, 634, 635 u 636 l-informazzjoni għada qiegħda tinġabar.

INIA - DIRETTUR

635.  L-ONOR.  FRANCIS AGIUS staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jinforma lill-Kamra dwar il-ġranet li d-direttur ta' l-INIA kien nieqes minn Malta mill-ħatra tiegħu 'l hawn?

  Jista' l-Ministru jgħid jekk sarux rapporti fuq iż-żjarat uffiċjali u jistax ipoġġi kopja ta' dawn ir-rapporti fuq il-Mejda tal-Kamra?  Kemm swew lill-INIA dawn iż-żjarat?

  ONOR.  LAWRENCE GONZI: Rigward mistoqsijiet parlamentari numri 632, 633, 634, 635 u 636 l-informazzjoni għada qiegħda tinġabar.

INIA - DIRETTUR

636.  L-ONOR.  FRANCIS AGIUS staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid kemm-il żjara għamel id-direttur ta' l-INIA barra minn Malta?  Kemm minn dawn kienu żjarat uffiċjali,  fejn saru u meta kienu?  X'kienu l-għanijiet ta' kull żjara barra minn Malta?  Jista' l-Ministru jgħid x'ħareġ konkretament minn kull żjara?

  ONOR.  LAWRENCE GONZI: Rigward mistoqsijiet parlamentari numri 632, 633, 634, 635 u 636 l-informazzjoni għada qiegħda tinġabar.

DJAR - MANUTENZJONI

637. L-ONOR.  CHARLES MANGION staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jiddefinixxi l-politika tal-gvern dwar il-manutenzjoni tal-partijiet komuni fi blokk tal-gvern?

  ONOR.  LAWRENCE GONZI: Il-politika tal-Gvern f'dan ir-rigward hi dik stabbilita f'Novembru ta' 1992, jiġifieri li r-responsabbilta' għall-manutenzjoni ġenerali ta' partijiet komuni hija dik tal-Gvern.  Dawn ix-xogħlijiet jinkludu tibjid ta' tronob u intrajjet, tikħil tal-faċċati tal-blokki tal-flats, tibdil jew tiswija ta' katusi tad-drenaġġ, tiswija fis-sistema tad-dawl u tibdil u tiswija ta' aperturi u meter cupboards fil-komun.  Xogħlijiet ta' natura żgħira huma r-responsabbilta' tar-residenti.  Dawn jinkludu: t-taħlib tal-bjut, bdil ta' bozoz, hġieġ jew serraturi miksura u ż-żamma ta' l-indafa fl-intrajjet u turġien komuni.  Sa l-1997 il-Gvern kien responsabbli ukoll għall-bdil tal-kanen komuni ta' l-ilma iżda wara l-Budget il-għadda, dan ix-xogħol beda jsir mill-Korporazzjoni għas-Servizzi ta' l-Ilma bla ħlas.

MOSTA - DAR TA' L-ANZJANI

638. L-ONOR. MICHAEL FARRUGIA staqsa lill-Ministru għal Politika Soċjali u Kap tal-Kamra tad-Deputati:    Billi fir-risposta għall-mistoqsija parlamentari numru 14 intqal li t-tibdil ta' l-istaff fid-dar ta' l-anzjani tal-Mosta sar minħabba traskuraġni, jista' l-Ministru jkun iktar ċar għal xiex qed jirriferi ħalli t-tajn li qed jintefa' ikun jista' jiġi ribattut?

  ONOR.  LAWRENCE GONZI: Nirreferi lill-Onor. Interpellant għall-allegazzjoni ta' traskuraġni li saret mill-Assistenta Personali tiegħu fl-4 ta' Settembru, 1998 fuq l-istaff li jaħdem fid-Dar tal-Anzjani tal-Mosta.  Fir-risposta tiegħi għall-mistoqsija parlamentari numru 18 ma għidtx li kien hemm traskuraġni wara li sar l-istħarriġ meħtieġ.  It-tibdil tal-istaff fid-Djar tal-Anzjani kollha qed isir skond l-esiġenzi tas-servizz.

SKEJJEL - BORMLA

640.  L-ONOR.  CHRIS AGIUS staqsa lill-Ministru ta' l-Edukazzjoni:    B'riferenza għall-mistoqsija parlamentari numru 207 relatata ma' xogħol fuq in-netting tal-ground ta' l-iskola primarja ta' Bormla, jista' l-Ministru jgħid meta se jsir dan ix-xogħol?

  ONOR.  LOUIS GALEA: Informat li x-xogħlijiet meħtieġa ġew fdati f'idejn id-Dipartiment tal-Manifattura u Servizzi tat-Taqsima tax-Xogħlijiet u dawn inbdew nhar il-Ġimgħa 30 ta' Ottubru, 1998.

SPTAR MONTE CARMELI - KAŻ TA' ANZJAN

641.  L-ONOR.  CARMELO ABELA staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jara li l-persuna, li d-dettalji tiegħu qed jintbagħtu separatament, jiġi trasferit mill-Isptar Monte Carmeli għal San Vinċenz de Paule minħabba li m'hemmx lok li jibqa' fl-isptar fejn jinsab fil-preżent?

  ONOR.  LAWRENCE GONZI: Il-każ ta' din il-persuna biex jiġi trasferit mill-Isptar Monte Carmeli għal San Vinċenz de Paule qed jiġi kkonsidrat.

EDUKAZZJONI - KONSULENTI

642.  L-ONOR.  CARMELO ABELA staqsa lill-Ministru ta' l-Edukazzjoni:    Jista' l-Ministru jgħid min huma l-konsulenti fil-Ministeru u fis-Segretarjat li ġew imqabbda wara l-elezzjoni tal-5 ta' Settembru, 1998?  X'kondizzjonijiet għandhom, kemm qed jitħallsu u fuq liema suġġett ġew mitluba li jagħtu l-parir tagħhom flimkien mal-kwalifiki li għandhom?

  ONOR.  LOUIS GALEA: Nirriferi lill-Onor. Interpellant għat-tweġiba għall-mistoqsija parlamentari numru 173 li ngħatat f'Seduta Nru. 6.

SIGURTA' SOĊJALI - FOSTER MOTHERS
645.  L-ONOR.  SILVIO PARNIS staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid jekk hemmx il-ħsieb li foster mother tieħu benefiċċju?

  ONOR.  LAWRENCE GONZI: L-Att dwar is-Sigurta' Soċjali jipprovdi li fejn tfal ikunu qegħdin jifformaw parti minn familja, inkluż dik ta' ġenitur waħdu, ir-rata ta' benefiċċju, għajnuna jew allowance li titħallas tieħu f'konsiderazzjoni lil dawn it-tfal.  Dan, irrispettivament mill-fatt jekk dawn ikunux ulied naturali, addottati, ulied ir-raġel jew il-mara minn żwieġ ieħor, jew barra miż-żwieġ, inkluż tfal orfni jew li jkunu qed jiġu fostered.

Il-qagħda ġenerali tal-Foster Parents qed tiġi mħarrġa fl-aspett sħiħ tagħħa, biex naraw jekk wasalx iż-żmien li nipprovdu leġislazzjoni 'ad hoc' li tkun aktar adattata għar-realtajiet soċjali li dawn il-familji jiffaċċjaw.

F'dan is-sens ikun tajjeb jekk is-suġġett jitressaq għad-diskussjoni quddiem il-Kumitat Permanenti għall-Affarijiet Soċjali.

ĦABS ĊIVILI - ŻJAJJAR

646.  L-ONOR.  CHRIS CARDONA staqsa lill-Ministru ta' l-Intern:    Jista' l-Ministru jinforma lill-Kamra kemm-il darba saru żjarat fil-Ħabs minn Ministri mis-6 ta' Settembru, 1998 'l hawn?

  ONOR.  TONIO BORG: Fis-16 ta' Ottubru, 1998, fl-okkażjoni tat-tielet anniversarju li ġiet imwaqqfa is-Substance Abuse Therapeutic Unit (SATU), li hija parti mill-ħabs, saret quddiesa fil-kappella ta' l-Imtaħleb u wara sar riċeviment żgħir fil-kumpless tas-SATU li hemm fl-Imtaħleb, li kont mistieden għalihom u attendejt jien.

SEGRETARJI PARLAMENTARI  

647.  L-ONOR.  CHRIS CARDONA staqsa lill-Prim Ministru:    Jista' l-Prim Ministru jagħti lista tal-membri kollha tas-segretarjati privati ta' kull Ministru u kull Segretarju Parlamentari fil-karigi relattivi tagħhom?

  ONOR.  EDDIE FENECH ADAMI: Nirriferi lill-Onor Interpellant għat-tweġibiet mogħtija minni b'risposti għall-mistoqsijiet parlamentari numru 81 u 290.

Nerġa' intenni li f'dan l-istadju mhux possibbli li tingħata l-informazzjoni mitluba għar-raġunijiet li ngħataw fit-tweġibiet imsemmija.

ANZJANI - DJAR RESIDENZJALI

648.  L-ONOR.  CHRIS CARDONA staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid kemm hu n-numru pendenti għad-dħul fid-djar residenzjali għall-anzjani, dar b'dar?

  ONOR.  LAWRENCE GONZI: In-numru pendenti għad-dħul fid-djar residenzjali għall-anzjani huwa kif jidher hawn taħt:

San Vincenz de Paule            672 persuna

Msida                             161    '

Floriana                           59    '

Gzira                              30    '

Zejtun                            136    '

Mosta                              55    '

Mtarfa                            132    '

BORDIJIET/KUMMISSJONIJIET  

649.  L-ONOR.  CHRIS CARDONA staqsa lill-Prim Ministru:    Jista' l-Prim Ministru jgħid kemm ġew kostitwiti bordijiet u kummissjonijiet mill-Gvern mill-elezzjoni 'l hawn u min huma?

  ONOR.  EDDIE FENECH ADAMI: Jien informat li mill-Elezzjoni 'il hawn, fid-dikasteru tiegħi, ġew rikostitwiti is-Senior Appointments Advisory Committee u l-Kumitat tan-Nomini (Att dwar Ġieħ ir-Repubblika).

Rigward Bordijiet u Kummissjonijiet oħra, nistieden lill-Onor Interpellant biex jirreferi il-mistoqsijiet tiegħu lill-Ministri responsabbli.

MINISTERI/SEGRETARJI PARLAMENTARI - KONSULENTI

650.  L-ONOR.  CHRIS CARDONA staqsa lill-Prim Ministru:    Jista' l-Prim Ministru jgħid min ġie maħtur bħala konsulent fil-Ministeri u Segretarji Parlamentari mit-8 ta' Settembru, 1998 sal-lum?  X'inhi l-honorarium, allowance u, jekk hemm, xi benefiċċji oħra bħall-karozza jew ħlas tat-telephone/mobile eċċ għal kull konsulent?

  ONOR.  EDDIE FENECH ADAMI: Ninsab informat li mit-8 ta' Settembru, 1998 sal-lum ma ġie ffirmat l-ebda kuntratt ta' ħatra ta' konsulent f'xi Ministeru jew Segretarjat Parlamentari.

ĦABS ĊIVILI - PRIĠUNIERI

651.  L-ONOR.  CHRIS CARDONA staqsa lill-Ministru ta' l-Intern:    Jista' l-Ministru jgħid x'inhu n-numru ta' priġunieri fil-Faċilita' Korrettiva ta' Kordin?  Kemm minnhom huma barranin?  Kif inhuma mqassma fid-diversi divisions?  Kemm minnhom qegħdin jistennew sentenza definittiva?

  ONOR.  TONIO BORG: Rigward l-ewwel, it-tieni u r-raba' partijiet tal-mistoqsija, nirreferi lill-Onor. Interpellant għat-tweġiba li jien tajt għall-mistoqsija parlamentari numru 159, Seduta Nru.  6.

Rigward it-tielet parti tal-mistoqsija, minħabba raġunijiet ta' sigurta', ma nħossx li t-tagħrif mitlub għandu jiġi magħmul pubbliku.

IKLIN - SINJALI TAT-TRAFFIKU

655. L-ONOR.  ANGELO FARRUGIA staqsa lill-Ministru għat-Trasport u Komunikazzjoni:    Jista' l-Ministru jara li jsiru pelican lights u traffic lights fil-bypass ta' l-Iklin fejn regolarment jaqsmu l-pedestrians min-naħa għall-oħra ta' l-istess bypass?

  ONOR.  ĊENSU GALEA:   Jiena nformat, wara diskussjonijet mal-Kunsill Loklali ta' l-Iklin,  li se jiġu  nstallati Pelican lights kif miftiehem.

OPM - ASSISTENT SEGRETARJU

656.  L-ONOR.  ALFRED SANT staqsa lill-Prim Ministru:    Jista' l-Prim Ministru jinforma lil din il-Kamra min awtorizza lis-Sur Emmanuel Abela, Assistent Segretarju Privat tal-Prim Ministru, biex jibgħat għall-impjegati taċ-Ċivil li fl-amministrazzjoni preċedenti kienu jaħdmu fl-Uffiċċju tal-Prim Ministru u jagħmlilhom mistoqsijiet dwar jekk is-Sur Patrick Calleja kienx iltaqa' mal-Prim Ministru ta' l-amministrazzjoni preċedenti?

  Jista' l-Prim Ministru jgħidilna meta kienu l-ġranet li s-Sur Abela bagħat għal dawn l-impjegati taċ-Ċivil?

  Jista' l-Prim Ministru jgħidilna min kienu l-impjegati taċ-Ċivil li bagħat għalihom is-Sur Abela?

  Jista' l-Prim Ministru jinforma lil din il-Kamra liema setgħat kien qed juża s-Sur Emmanuel Abela biex jibgħat għal dawn l-impjegati taċ-Ċivil?

  ONOR.  EDDIE FENECH ADAMI: Wara rapporti li dehru fl-istampa lokali  fit-18 u fid-19 ta' Ottubru 1998,  fejn is-Sur Patrick Calleja ġie rrapportat li qal li hu kien mar personalment f'Kastilja biex jagħti ittra lill-Prim Ministru Alfred Sant, is-Sur Emanuel Abela, li huwa d-designate Assistent Segretarju Privat tiegħi, kif kien fid-dover tiegħu li jagħmel skond il-position description tiegħu li tifforma parti minn dokument approvat mill-Kabinett u li jiena poġġejt kopja tiegħu fuq il-Mejda ta' din il-Kamra fis-Seduta Parlamentari tat-2 ta' Novembru 1998, beda jieħu l-passi neċessarji sabiex tiġi lokaliżżata l-korrispondenza msemmija, fl-Uffiċċju tiegħi.

Peress li minkejja dawn il-passi, l-ittra baqgħet ma nstabitx u peress ukoll li s-Sur Calleja kien ġie rrapurtat li qal li  hu kien infurmat li l-ittra li hu kien kiteb lill-Prim Ministru Alfred Sant kienu għaddewha lill-Kummissarju tal-Pulizija, is-Sur Abela kiteb lill-Kummissarju tal-Pulizija fid-19 ta' Ottubru 1998 fejn talbu jibgħat kopja ta' din l-ittra lill-Uffiċċju tal-Prim Ministru.

Fil-21 ta' Ottubru 1998,  il-Kummissarju  tal -Pulizija rrisponda lis-Sur Abela fejn infurmah li l-unika ittra miktuba mis-Sur Calleja li kien bagħatlu l-Prim Ministru Alfred Sant, kienet dik li ġġib id-data tat-22 ta' April 1998.   Il-Kummissarju żied jgħid bl-aktar mod kategoriku li ħlief din l-ittra, ma kienet intbagħtitlu l-ebda ittra oħra ffirmata mis-Sur Patrick Calleja.  Dan ġie kkonfermat ukoll permezz ta' Stqarrija għall-Istampa maħruġa fl-20 ta' Ottubru 1998 mill-Kwartieri Ġenerali tal-Pulizija.

Kien għalhekk jirriulta f'dan l-istadju, li ittra li twasslet bl-idejn lill-Prim Ministru Alfred Sant u li allura kellha tinżamm fir-records uffijali  ta' l-Uffiċċju tal-Prim Ministru,  kienet mitlufa.   Kien jirriżulta wkoll li kopja ta' din l-ittra li allegatament kienet intbagħtet lill-Kummissarju tal-Pulizija, qatt ma waslet għand l-istess Kummissarju.

F'dawn iċ-ċirkustanzi,  d-designate Assistent Segretarju Privat tiegħi, li fost ir-responsabbiltajiet tiegħu għandu dik li jassigura li l-files u l-korrispondenza jgħaddu kif suppost għall-attenzjoni tal-Prim Ministru u li jieħu ħsieb  ukoll iż-żamma u s-sigurta' ta' l-informazzjoni  kollha kemm dik kunfidenzjali kif ukoll dik  ta' rutina, kif kien fid-dmir tiegħu li jagħmel, kompla jipprova jiġbor l-informazzjoni meħtieġa billi kellem lill-persuni responsabbli fiż-żmien li allegatament waslet l-ittra.

Fil-fatt fil-21 ta' Ottubru 1998, huwa kellem lis-Sur Vincent Piccinino li kien is-Segretarju Privat tal-Prim Ministru Alfred Sant, dwar il-każ.  Is-Sur Piccinino qal li ma kienx jiftakar li s-Sur Patrick Calleja qatt ġab xi ittra bl-idejn indirizzata lill-Prim Ministru jew lil xi uffiċjal ieħor fl-Uffiċċju tal-Prim Ministru u li  hu qatt ma ra lis-Sur Calleja fl-Uffiċċju msemmi.  Żied jgħid ukoll li ma kienx jaf  x'kienet il-proċedura li kienet tintuża kemm dam Segretarju Privat tal-Prim Ministru, dwar x'kien jiġri  meta kienet tasal xi ittra bl-idejn.  F'dan ir-rigward is-Sur Piccinino ssuġġerixxa lis-Sur Abela li jistaqsi lis-Sur Biagio Farrugia, li kien ic-Chief Messenger fis-Segretarjat Privat tal-Prim Ministru Alfred Sant.

Is-Sur Abela ħa l-parir tas-Sur Piccinino u dak inhar stess kellem lis-Sur Biagio Farrugia li minn-naħa tiegħu qal li safejn kien jiftakar, is-Sur Patrick Calleja qatt ma ġab xi ittri bl-idejn fl-Uffiċċju tal-Prim Ministru.     Fl -istess waqt pero, is-Sur Farrugia qal  li s-Sur Calleja kien ġie darbtejn fl-Uffiċċju tal-Prim Ministru u kellem lis-Sur Joe Borg, li dak iż-żmien kien l-Assistent Personali tal-Prim Ministru Alfred Sant.   Is-Sur Farrugia żied jgħid li l-ewwel laqgħa tas-Sur Calleja mas-Sur Borg seħħet madwar xahar qabel l-elezzjoni li għaddiet, filwaqt li t-tieni waħda seħħet xi ġimgħa qabel l-istess elezzjoni.   Fl-aħħarnett is-Sur Farrugia qal li ma jeskludix li s-Sur Calleja seta ġab xi ittra bl-idejn fl-assenza tiegħu, imma li f'dak il-każ din l-ittra kienet tkun rekordjata minn xi messġġier ieħor tas-Segretarjat Privat, f'reġistru li kien jinżamm apposta għal dan il-għan.

Wara dan, is-Sur Abela fittex u fil-fatt sab żewġ reġistri ta' dan it-tip, li minn wieħed minnhom irriżulta li fid-9.15 am tat-18 ta' Awissu 1997, is-Sur Patrick Calleja kien ġab ittra indirrizata lill-Prim Ministru Alfred Sant.  Ir-reġistru juri wkoll il-firma tas-Sur Patrick Calleja bħala l-persuna li kienet  qed tikkonsenja l-ittra, kif ukoll il-firma tas-Sur Publius Gatt, messaġġier fis-Segretarjat Privat tal-Prim Ministru Alfred Sant,  bħala l-persuna li rċeviet l-ittra.  Barra minn dan,  ir-reġistru juri wkoll li l-ittra ġiet referuta lis-Sur Vincent Piccinino, is-Segretarju Privat tal-Prim Ministru Alfred Sant, li meta kien ġie mistoqsi mis-Sur Abela, kien qal li ma kienx jiftakar li qatt ra xi ittra li kienet ġejja mis-Sur Patrick Calleja. Fiż-żewġ reġistri ma kien hemm l-ebda indikazzjoni ta' xi korrispondenza oħra li waslet  mingħand is-Sur Patrick Calleja.

Minn dan kollu jidher biċ-ċar li s-Sur Emanuel Abela, d-designate Assistent Segretarju Privat tiegħi, qeda dmiru kif kien mistenni minnu bħala Uffiċjal Pubbliku, u li l-passi li ħa mhux biss kienu korretti għall-aħħar imma li wasslu biex jiġu stabbiliti fatti li ma kienux magħrufa qabel.

Jidhirli li l-Kap ta' l-Oppożżizzjoni għandu jispjega x'sar minnha l-ittra jew ittri msemmija li rċieva bħala Prim Ministru u li ma nstabux.

RAĦAL ĠDID - DAWL

664.  L-ONOR.  SILVIO PARNIS staqsa lill-Ministru għas-Servizzi Ekonomiċi:    Jista' l-Ministru jgħid meta se jsir id-dawl f'Paola Hill, Raħal Ġdid fejn kien sar il-proġett ta' ħdejn ir-roundabout ta' Sare'?  Il-Kunsill Lokali ta' Raħal Ġdid diġa' ħa ħsieb li jgħaddi l-pipes biex ma jkunx hemm problemi tat-traffiku?

  ONOR.  JOSEF BONNICI: Nixtieq ninforma lill-Onor. Interpellant li tweġiba għal din il-mistoqsija tingħata f'seduta oħra.

TARXIEN - SINJALI TAT-TRAFFIKU

665.  L-ONOR.  SILVIO PARNIS staqsa lill-Ministru għat-Trasport u Komunikazzjoni:    Jista' l-Ministru jgħid jekk hemmx il-ħsieb li jsiru traffic lights jew pelican lights f'Luqa Raod, Ħal Tarxien quddiem il-Carters Supermarket?

  ONOR.  ĊENSU GALEA:   Irriferejt is-suġġeriment ta' l-Onor. Interpellant għall-konsiderazzjoni tal-Bord għall-Kontroll tat-traffiku.

DJAR - ISLA

666.  L-ONOR.  RITA LAW staqsiet lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid jekk jafx li l-persuna, li isimha qed jintbagħat separatament, qed iġġiegħel lir-residenti ta' Triq il-Maċina, l-Isla biex jiffirmaw u joħorġu mill-Block?  Jista' l-Ministru jgħid jekk din il-persuna taħdimx mal-Gvern?

  ONOR.  LAWRENCE GONZI: Jien ġejt informat li l-persuna ndikata mill-Onor. Interpellant m'hijiex impjegata tal-Gvern.

Id-dipartiment ta' l-Akkomodazzjoni Soċjali ma ħa ebda inizjattiva fis-sens imsemmi mill-Onor. Membru.

QORTI ĊIVILI - MANDATI TA' QBID/DIKRITI

667.  L-ONOR. ANGELO FARRUGIA staqsa lill-Prim Ministru:    Jista' l-Prim Ministru jikkonsidra li l-mandati ta' qbid u dikriti mill-Qorti Ċivili jiġu ppubblikati fil-Gazzetta tal-Gvern bin-numri tal-karta ta' l-identita' u l-aħħar indirizz tad-debitur peress li dawn l-avviżi saru aktar spissi u billi hawn ħafna ismijiet, xorta sar diffiċli biex tkun taf jew tidentifika id-debitur?  Fil-każ ta' kumpanniji jew partnerships, jista' jingħata wkoll in-numru tar-reġistrazzjoni?

  Dan is-suġġeriment jista' jfisser tibdil fil-liġi iżda naħseb li din l-emenda żgħira m'għandhiex tkun ta' ostakolu.

  ONOR.  EDDIE FENECH ADAMI: Jista' ikun indikat li s-suġġeriment tal-Onor. Interpellant jiġi riferit lil-Law Courts Advisory Committee sabiex dan ikun jista` jiddiskutihom fid-dawl ta` konsiderazzjonijiet oħra bħad-dritt għall-privatezza u r-riperkussjonijiet ta` natura amministrattiva li jista` jkun hemm bħala konsegwenza ta` tali bdil u sabiex wara l-istess Kumitat ikun jista` jagħmel ir-rakkomandazzjoni tiegħu fir-rigward.

LUQA - TRIQ IL-KARMNU

691. L-ONOR.  CHARLES MANGION staqsa lill-Ministru għall-Ambjent:    Jista' l-Ministru jgħid jekk xogħol neċessarju biex jilqa' kontra ilmijiet u l-bini ta' culvert fi Triq il-Karmnu, Alley 4, f'Ħal-Luqa, huwiex se jsir immedjatament qabel ma jidħol l-istaġun tax-xita bil-qawwi?

  ONOR. FRANCIS ZAMMIT DIMECH: Ninsab informat li xi ftit ġimgħat qabel Settembru, 1998 kien sar ftehim mal-Kunsill Lokali ta' Ħal Luqa li kellu jibni sistema ta' l-ilma tax-xita bejn l-isqaq imsemmi u l-ġibjun li jeżisti fi Triq Tal-Karmnu.

Il-ftehim kien jinkludi li filwaqt li l-Kunsill jagħmel ix-xogħol, id-Dipartiment kellu jipprovdi l-katusi u l-concrete ghal dan ix-xogħol.

Sal-lum id-Dipartiment ghadu ma ġiex avviċinat mill-Kunsill Lokali sabiex jingħata bidu għax-xogħol.

IMPJIEGI - REĠISTRAZZJONI GĦAX-XOGĦOL

692.  L-ONOR.  CHRIS AGIUS staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jagħti lista tal-figuri ta' nies, belt belt, li kienu jirreġistraw għax-xogħol fix-xhur ta' Awissu u Settembru, 1998?

  ONOR.  LAWRENCE GONZI: Nirriferi lill-Onor. Interpellant għar-risposta tal-mistoqsija parlamentari numru 339 (kopja mehmuża).

L-aħħar figuri ppublikati huma ta' Awissu,1998.

DJAR - APPLIKAZZJONIJIET

693.  L-ONOR.  CHRIS AGIUS staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jagħti l-figuri, belt belt, ta' dawk in-nies li għandhom applikazzjoni quddiem id-Dipartiment għall-Akkomodazzjoni Soċjali għax-xhur ta' Awissu u Settembru 1998?

  ONOR.  LAWRENCE GONZI: L-informazzjoni mitluba tpoġġiet fuq il-Mejda tal-Kamra aktar kmieni f'din is-Seduta.

IMPJIEGI - REĠISTRAZZJONI GĦAX-XOGĦOL

694.  L-ONOR.  CHRIS AGIUS staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jagħti informazzjoni dwar liema tip ta' impjieg kienu qed jirreġistraw għalih dawk li kienu jirreġistraw għax-xogħol fix-xhur ta' Awissu u Settembru, 1998?

  ONOR.  LAWRENCE GONZI: L-informazzjoni mitluba għax-xahar ta' Awissu tpoġġiet fuq il-Mejda tal-Kamra aktar kmieni f'din is-Seduta.  L-informazzjoni dwar ix-xahar ta' Settembru għad trid tinħadem.

BORMLA - TRIQ SANTA TEREŻA

695.  L-ONOR.  CHRIS AGIUS staqsa lill-Ministru għall-Ambjent:    Peress li fi Triq Santa Tereża kantuniera ma' Triq Matty Grima, f'Bormla hemm problema ta' ilma ħiereġ minn taħt l-art u kemm-il darba saru tentattivi sabiex dan ix-xogħol jissewwa, jista' l-Ministru jara li dan ix-xogħol isir u fl-istess ħin tissewwa l-istess bankina li ilha maqlugħa għal ħafna żmien?

  ONOR.  FRANCIS ZAMMIT DIMECH: Peress li l-funzjoni li għaliha qed jirriferi l-Onor Interpellant hi waħda minn dawk mgħoddija lill-Kunsilli Lokali, nissuġġerilu li jindirizza l-mistoqsija tiegħu direttament lilll-kunsill lokali konċernat.

PULIZIJA - LANEĊ TAS-SAJD

696.  L-ONOR.  CHRIS AGIUS staqsa lill-Ministru ta' l-Intern:    Jista' l-Ministru jgħid jekk hux qed issir sorveljanza u attenzjoni fuq in-numru ta' laneċ tas-sajd barranin li jorbtu minn żmien għal żmien mal-moll ta' Xatt ir-Risq, fil-Birgu?

  ONOR.  TONIO BORG: Kull bastiment li jidħol il-Port hu suġġett għar-regolamenti li jikkontrollaw id-dħul ta' bastimenti fil-port.  Il-bastimenti li qed jirriferi għalihom l-Onor. Interpellant huma suġġetti għall-istess proċedura.

Nassumi li l-Onor. Interpellant qed jirriferi għal sorveljanza mill-pulizija.

Għal raġunijiet ovvji ma jidhirlix li hu xieraq li l-informazzjoni mitluba tiġi ppubblikata.  B'dankollu, jekk l-Onor. Interpellant għandu xi nformazzjoni speċifika, f'dan ir-rigward għandu jgħaddiha lill-Pulizija biex tinvestiga.

ĦAMRUN - TOROQ

705.  L-ONOR.  JEAN PIERRE FARRUGIA staqsa lill-Ministru għat-Trasport u Komunikazzjoni:    Jista' l-Ministru jwieġeb il-mistoqsija parlamentari numru 266, ċioe' jista jgħid meta hu maħsub li jiġu asfaltati għall-ewwel darba dawn it-toroq fil-Ħamrun, toroq li fihom qed ibatu inkonvenjent kbir ir-residenti li joqogħdu fihom; (1) Triq Willie Attard; (2) Triq Ġuże' Bajada; (3) Triq Dun Frans Camilleri; (4) Misraħ Is-Sebgħa ta' Ġunju 1919; u (5) Triq Manuel Attard?

  ONOR.  ĊENSU GALEA:   Jiena nformat li minħabba xogħol li jrid isir f'dan il-qasam fil-lokalitajiet kollha, l-asfaltar ta' dawn it-toroq isir skond il-prijoritajiet tad-Dipartiment, sintendi wara li jkun żgurat li s-servizzi  jkunu tqiegħdu b'mod permanenti.

SKEJJEL  

706.  L-ONOR.  EVARIST BARTOLO staqsa lill-Ministru ta' l-Edukazzjoni:    Jista' l-Ministru jgħid liema huma l-iskejjel primarji u sekondarji f'Malta u f'Għawdex li għadhom: (1) bla kap; (2) bla assistenti kapijiet?  Fejn wasal il-proċess għall-ħatriet f'dawn il-postijiet battala?

  ONOR.  LOUIS GALEA: Informat li l-iskejjel primarji u sekondarji li għadhom mingħajr Kap huma:

Ġuże D'Amato Boys Secondary

M'Xlokk Primary

Żejtun Primary B

Żurrieq Primary B

Mellieħa Primary

Kirkop Primary

Xagħra Primary

Qala Primary

Dawn l-iskejjel kollha huma bħalissa mmexxija minn Assistenti Kapijiet.

F'dawk l-iskejjel fejn għad m'għandhomx il-full complement ta' Assistenti Kapijiet intbagħtu n-nies indikati li se jilħqu Assistenti Kapijiet biex jgħinu fl-amministrazzjoni sakemm joħroġ l-appointment tagħhom.  Dawn huma:

Gżira Boys Secondary

St Andrew's Girls' Secondary

Sandhurst Girls' Junior Lyceum

Ħamrun Boys Junior Lyceum

Żebbug Boys Secondary

Marsa Girls School

Marsa Boys Secondary School

Żabbar A Primary

Sliema Primary

Mellieħa Primary

Cospicua Primary

Żabbar B Primary

Mosta A Primary

Ħamrun Girls' Secondary School

F'dawn l-iskejjel għad m'għandhomx il-full complement ta' Assistenti Kapijiet:

Luqa Primary

Ninu Cremona Boys Junior Lyceum

Mikelang Refalo Upper Lyceum

Saru r-rakkomandazzjonijiet skond il-proċedura biex jinħatru l-Assistenti Kapijiet u Kapijiet ta' l-iskejjel.

UE - PROGRAMM SOCRATES

707.  L-ONOR.  EVARIST BARTOLO staqsa lill-Ministru ta' l-Edukazzjoni:    Matul l-1999 kemm huwa maħsub li studenti universitarji Maltin jieħdu sehem fil-programm Socrates ta' l-Unjoni Ewropea?  Matul l-1999 kemm huwa maħsub li se jkun hemm studenti Maltin li se jieħdu sehem fil-programm Leonardo ta' l-Unjoni Ewropea?  Matul l-1999 kemm se jkun hemm skejjel primarji u sekondarji lokali li se jieħdu sehem fil-programm Comenius ta' l-Unjoni Ewropea?

  ONOR.  LOUIS GALEA: Dan hu suġġett għad-diskussjonijiet bejn is-Socrates Office ta' l-Universita' ta' Malta u s-Socrates Technical and Assistance Office ġewwa Brussels u ma' l-EU DGXXII.  Meta dawn id-diskussjonijiet ikunu finalizzati il-Ministeru jkun f'pożizzjoni biex jagħti l-figuri għall-mistoqsijiet magħmula.

SKEJJEL - KUNSILLI SKOLASTIĊI

708.  L-ONOR.  EVARIST BARTOLO staqsa lill-Ministru ta' l-Edukazzjoni:    Jista' l-Ministru jgħid kemm ħadu sehem ġenituri fl-elezzjonijiet tal-Kunsilli skolastiċi li għadhom kemm saru kemm fl-iskejjel primarji kif ukoll fl-iskejjel sekondarji: (1) bħala kandidati; (2) bħala votanti u x'kien  il-persentaġġ tal-ġenituri kollha?

  ONOR.  LOUIS GALEA: Informat li jeħtieġ ftit żmien ieħor biex l-informazzjoni mitluba tinġabar.

BAĦRIJA - KAXXA TA' L-ITTRI

709.  L-ONOR.  EVARIST BARTOLO staqsa lill-Ministru għas-Servizzi Ekonomiċi:    Jista' l-Ministru jara li titwaħħal kaxxa ta' l-ittri fil-Baħrija biex ikunu jistgħu jinqdew in-nies ta' din il-lokalita' u ta' l-inħawi ta' madwarha?

  ONOR.  JOSEF BONNICI: Il-kaxxa tal-ittri li kien hemm fil-Baħrija nqalgħet ftit taż-żmien ilu minħabba li l-bini fejn kienet il-kaxxa kellu jitwaqqa.

Maltapost qed tfittex sit ieħor fejn tista titwaħħal il-kaxxa, u hu ttamat li din terġa' titwaħħal fi żmien qasir.

SKEJJEL - GĦALLIEMA

710.  L-ONOR.  EVARIST BARTOLO staqsa lill-Ministru ta' l-Edukazzjoni:    Jista' l-Ministru jgħid x'passi ttieħdu u qed jittieħdu biex jinstabu għalliema għal dawn is-suġġetti fil-qasam sekondarju: computing, fiżika, mużika, ġeografija, studji soċjali, art/craft, home economics u Spanjol li fihom għad għandna studenti bla għalliema f'dawn is-suġġetti?

  ONOR.  LOUIS GALEA: Informat li għal kull suġġett imsemmi fejn kien hemm applikanti, jew għal għalliema Regolari, jew Temporanji jew Supply Teachers, dawn ġew ikkuntattjati mid-dipartiment biex jimlew il-vakanzi f'dawn is-suġġetti.

Saru wkoll u għadhom isiru intervisti biex jiġu ngaġġati supply teachers ġodda.

Informat ukoll li d-dipartiment xorta jibqa' jaċċetta applikazzjonijiet għall-ingaġġ ta' supply teachers peress li jeżisti avviż li kien ġie ppubblikat fil-Gazzetta tal-Gvern bla data ta' l-għeluq biex min hu interessat ikun jista' jissottometti l-applikazzjoni tiegħu f'kull suġġett li jkun ikkwalifikat fih.

Fil-gazzetti lokali kollha, kull tant żmien id-dipartiment jippubblika avviż biex ifakkar lill-pubbliku f'dan l-avviż.

L-intervisti meħtieġa jsiru appena jidħlu l-applikazzjonijiet id-dipartiment.

DJAR - TISWIJA TA' SOQFA

714. L-ONOR.  ANGELO FARRUGIA staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jara li l-applikazzjoni ta' l-applikant, li ismu qed jintbagħat separatament, għal sussidju biex jissewwulu s-soqfa tiġi approvata kemm jista' jkun malajr?

  ONOR.  LAWRENCE GONZI: Jien informat li din it-talba ġiet approvata.

SIGURTA' SOĊJALI - BENEFIĊĊJI GĦALL-MARD

715. L-ONOR.  ANGELO FARRUGIA staqsa lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid x'inhu jżomm milli jitħallsu l-benefiċċji għall-mard lill-persuna, li d-dettalji tagħha qed jintbagħtu separatament, li beda s-sick leave tiegħu fit-12 ta' Frar, 1998 minħabba mard serju?

  ONOR.  LAWRENCE GONZI: Il-persuna msemmija ġiet mogħtija l-pensjoni ta' l-invalidita' mis-17 ta' Ottubru, 1998.  Il-ħlas dovut tal-mard ta' qabel din id-data ġie kkalkolat u se jirċievi benefiċċju għall-perjodu ta' meta kien fuq nofs paga u għal perjodu ta' meta kien bla paga.

RAĦAL ĠDID - SINJALI TAT-TRAFFIKU

716.  L-ONOR.  SILVIO PARNIS staqsa lill-Ministru għat-Trasport u Komunikazzjoni:    Jista' l-Ministru jgħid meta se jsiru traffic lights fi Triq 28 ta' April, Raħal Ġdid peress li jeżisti periklu?  Jekk se jitwaħħlu dawn it-traffic lights, jista' l-Ministru jpoġġi fuq il-Mejda tal-Kamra site plan li turi fejn se jitwaħħlu?

  ONOR.  ĊENSU GALEA:   Se nirriferi  s-suġġeriment ta' l-Onor.  Interpellant għal konsiderazzjoni tal-Bord għall-Kontroll tat-Traffiku.

RAĦAL ĠDID - TRIQ IL-KARMNU

717.  L-ONOR.  SILVIO PARNIS staqsa lill-Ministru għas-Servizzi Ekonomiċi:    Jista' l-Ministru jgħid meta beħsiebu jikkonsidra li ssir lampa fi Triq il-Karmnu, Raħal Ġdid?

  ONOR.  JOSEF BONNICI: Triq il-Karmnu, l-Fgura hija triq pjuttost twila u peress li l-Onor. Interpellant ma ndika l-ebda parti speċifika, il-Korporazzjoni Enemalta għamlet stima biex jiżdied id-dawl fl-imsemmija triq. Għaldaqstant din it-talba, flimkien ma' oħrajn, qed tiġi kkonsidrata.

RAĦAL ĠDID - TRIQ SAMMAT

718.  L-ONOR.  SILVIO PARNIS staqsa lill-Ministru għat-Trasport u Komunikazzjoni:    Jista' l-Ministru jgħid huwiex se jikkonsidra li jingħata asfalt ġdid fi Triq Sammat, Raħal Ġdid minn Triq it-Tarzna sa Triq Lampuka?

  ONOR.  ĊENSU GALEA:   Jiena nformat li Triq Sammat, li tinsab fil-qalba ta' Raħal Ġdid, hija diġa' asfaltata u kwalunkwe xogħol ta' resurfacing irid isir mill-kunsill.

SKEJJEL - SKOLASPORT

720.  L-ONOR.  JOE CILIA staqsa lill-Ministru ta' l-Edukazzjoni:    Mit-tweġiba mogħtija mill-Onor. Ministru dwar l-attendenza għal skolasport għal dan l-istaġun fi tweġiba għall-mistoqsija parlamentari numru tiegħi numru 217,  jikkonferma l-Ministru li n-numru ta' dawk li jattendu l-iskolasport naqas fuq is-sena li għaddiet?

  ONOR.  LOUIS GALEA: Apparti li l-figuri jitkellmu waħedhom u apparti l-qawl magħruf dwar l-istatistika, informat li sa nhar il-Ħamis 5, ta' Novembru kien hemm 2,628 applikazzjoni għal Skolasport.

Informat ukoll li din il-figura tikkompara sew ma' dik tas-sena li għaddiet.  Għalkemm ma hemm ebda ċifri uffiċjali dwar l-applikazzjonijiet tas-sena l-oħra, minn informazzjoni li nstabet fil-computer jidher li din iċ-ċifra kienet tammonta għal madwar 2,500.  Fil-fatt instabet kopja ta' dokument li juri li kienu gew ordnati 2,500 tracksuit biex jitqassmu lit-tfal u lill-parteċipanti kollha.  Barra minn hekk għadhom jintlaqgħu applikazzjonijiet għal xi dixxiplini u għalhekk għandi naħseb li ċ-ċifra tiżdied fil-ġranet li ġejjin.

Ta' min isemmi li din is-sena kellna niffaċċjaw problema bin-nuqqas ta' coaches.  Ħafna minn dawn il-coaches ma applikawx bħala protesta minħabba li l-kumpens għax-xogħol li wettqu ħaduh ġimgħa biss qabel l-elezzjoni meta suppost kellhom jitħallsu f'Mejju jew Ġunju.  Li ma kienx għal persważjoni minn uffiċjali tad-Dipartiment kien ikollna nuqqas akbar.  Minħabba f'hekk kellu jiġi limitat in-numru ta' applikanti f'ċerti dixxiplini.

SKEJJEL - PURTINARI

721.  L-ONOR.  JOE CILIA staqsa lill-Ministru ta' l-Edukazzjoni:    B'riferenza għat-tweġiba mogħtija għall-mistoqsija parlamentari tiegħi numru 218 dwar il-purtinari fl-iskejjel governattivi abbażi tan-numru ta' kmamar użati, jista' l-Ministru jagħti breakdown tal-qagħda tal-purtinara vis-a-vis in-numru ta' kmamar użati skola skola għall-iskejjel governattivi kollha?

  ONOR.  LOUIS GALEA: L-informazzjoni mitluba tpoġġiet fuq il-Mejda tal-Kamra aktar kmieni f'din is-Seduta.

CASH REGISTERS  

722.  L-ONOR.  JOE CILIA staqsa lill-Ministru tal-Finanzi:    Jista' l-Ministru jirrispondi l-mistoqsija parlamentari numru 216, ċioe'  jista' jgħid x'inhi l-pożizzjoni tal-Gvern Nazzjonalista dwar il-cash registers b'memorja fil-qasam tal-kummerċ?

  ONOR.  JOHN DALLI: Se nibqgħu mexjin bl-istess politika li mexa biha l-Gvern ta` qabel sa ftit gimgħat ilu.

Infakkar lill-Onor.  Interpellant li aħna qatt ma tajna x`jifhem lil ħadd li se jitneħħew il-cash registers.

UFFIĊĊJU GĦAL KOMPETIZZJONI ĠUSTA - RAPPORT

723.  L-ONOR.  JOE CILIA staqsa lill-Ministru għas-Servizzi Ekonomiċi:    B'riferenza għar-risposta mogħtija għall-mistoqsija parlamentari numru 197, jista' l-Ministru jpoġġi fuq il-Mejda tal-Kamra r-rapport dettaljat imsemmi dwar il-merger Simonds Farsons/Marsovin mħejji mill-Uffiċċju għall-Kompetizzjoni Ġusta?

  ONOR.  JOSEF BONNICI: Nirriferi lill-Onor. Interpellant għar-risposta li tajt għall-mistoqsija parlamentari numru 197.  Kif diġa' għidt,  l-Uffiċċju qiegħed fl-istadju li jasal għall-konklużjonijiet tiegħu biex ikun jista' jieħu deċiżjoni dwar dan il-merger.

Mhux possibbli li l-Uffiċċju tal-Kompetizzjoni Ġusta jippubblika fid-dettal ir-rapport li jkun għamel minħabba li jkun hemm informazzjoni kummerċjali konfidenzjali.

Madanakollu, l-Uffiċċju tal-Kompetizzjoni Ġusta mistenni jħabbar id-deċiżjoni tiegħu f'qasir żmien.

MARSA RACING CLUB - KUMITAT

724.  L-ONOR.  JOE CILIA staqsa lill-Ministru ta' l-Edukazzjoni:    Jista' l-Ministru jgħid x'kienet ir-raġuni li l-Kumitat tat-tmexxija tal-Marsa Racing Club ma baqax iħallas id-dejn oriġinali ta' spejjeż kapitali ta' Lm105,000 skond ir-rapport ta' l-Awditur għas-sena 1996 li minnu baqa' Lm63,000 x'jitħallsu?  Jikkonferma l-Ministru kif stqarr hu stess fit-tweġiba tiegħu għall-mistoqsija parlamentari numru 215 li dan id-dejn kellu jitħallas lura lill-gvern bir-rati ta' Lm10,000 fis-sena, liema ftehim baqa' jiġi onorat taħt amministrazzjoni laburista sa l-1987?  Jikkonferma li wara li nbidlet l-Amministrazzjoni tal-pajjiż  fl-1987 dan il-ftehim unilateralament ma baqax jiġi onorat mill-kumitat tat-tmexxija tal-Marsa Racing Club b'konsegwenza li d-dejn kbir li għandha llum il-Marsa Racing Club,  hemm Lm63,000 oltre l-imgħaxijiet dovuti li ma tħallsux bis-sistema ta' pagamenti gradevoli li kien hemm programmat?

  ONOR.  LOUIS GALEA: Il-mistoqsija ta' l-Onor. Membru ma tistax ma tqanqalx skantament meta hu stess jaf sew il-każ dwar dan id-dejn.  Nahseb li l-ex Segretarju Parlamentari jaf ukoll li l-Kumitat tat-Tmexxija tal-Club li ħatar huwa stess ma għamel xejn biex jitħallas jew jitnaqqas id-dejn imsemmi.  Ta' min jgħid ukoll li bejn l-1981 u l-1987 kienu tħallsu 40,000 meta suppost kellhom jitħallsu 60,000 lira.

Matul is-snin 1981 sa l-1995-96 kienu qed jitħallsu imgħaxijiet ta' 6.5% is-somma ta' 45,000 lira li l-promoturi ta' dak iż-żmien kienu sellfu lill-Club biex jagħmel tajjeb għall-ispejjeż tal-bini tal-korsa l-ġdida.  Din is-somma tħallset lura fl-1995-96 minflok fl-1986 kif kien il-ftehim oriġinali.  Anki hawn il-Club sofra piż finanzjarju li ma kienx jiflaħ għalih.

Tajjeb inżid li l-awdituri fir-rapporti annwali tagħhom jgħidu li l-Club m'għandu ebda kont li juri kif, meta u minn min sar dan ix-xogħol.

L-istess Club qed isostni li ebda għaqda sporitva ma qatt intalbet toħroġ flus għal spiża kapitali meta twaqqfet, u hi ħaġa ta' l-iskantament kif Gvern Laburista mexa b'dan il-mod mal-Marsa Racing Club meta qallu biex iħallas dawn il-flus.  Meta nbniet il-korsa ta' Għawdex, li swiet darbtejn iktar minn dik tal-Marsa, qatt ma ntalbu flus lil xi għaqda sportiva.

DWANA - IMPJEGATI

730.  L-ONOR.  HELENA DALLI staqsiet lill-Ministru tal-Finanzi:    Jista' l-Ministru jgħid jekk hemmx il-ħsieb li jkun hemm nisa mpjegati fid-Dipartiment tal-Customs & Excise?  Jista' jgħid ukoll xi jsir meta jkun hemm bżonn ta' personal searches fuq nisa li jkunu għadhom kemm waslu fl-ajruport jew fis-sea port minn barra l-pajjiż?  Jekk dawn is-searches isiru, jista' l-Ministru jgħid min jagħmilhom?

  ONOR.  JOHN DALLI: Kull meta kien hemm eżami għall-fizzjali fis-sezzjoni tal-Customs Class dawn kienu miftuħin kemm għan-nisa kif ukoll għall-irġiel.  Minkejja dan, qatt ma` daħlu nisa fizzjali.  Bħalissa qed isir studju dwar il-possibilita ta` kif jistgħu jiġu mpjegati nisa f`din is-sezzjoni.

Meta jkun hemm il-bżonn li jsir tfittxija fuq xi mara jissejħu il-Pulizija nisa.

ORKESTRA NAZZJONALI - SURMAST

748.  L-ONOR.  JOE CILIA staqsa lill-Ministru ta' l-Edukazzjoni:    Jista' l-Ministru jikkonferma li nħatar surmast ġdid għall-Orkestra Nazzjonali?  Jista' jgħid minn meta 'il hawn inħatar dan il-bniedem u min hu?  Xi kwalifiki għandu?  Ġew mistiedna persuni oħrajn biex jikkonsidraw din il-pożizzjoni?  Jekk fl-affermattiv, min kienu dawn?  X'salarju u benefiċċji oħrajn għandha din il-persuna li joħorġu minn din il-kariga?

  ONOR.  LOUIS GALEA: S'issa ma nbidel xejn minn dak li kien stabbilit mill-amministrazzjoni preċedenti.

SPTAR IL-ĠDID  

749.  L-ONOR.  FRANCIS AGIUS staqsa lill-Ministru tas-Saħħa:    Jista' l-Ministru jagħti rendikont ta' x'sab fuq l-isptar il-ġdid matul is-sentejn ta' Gvern Laburista?  Kif dawn biddlu l-pjan ta' Gvern Nazzjonalista ta' qabel l-1996?

  ONOR.  LOUIS DEGUARA:  Il-Gvern il-gdid sab ix-xoghol kif gej:

A


Struttura mibnija fuq id-disinji ta’ l-Ortesa ghal sptar ta’ 480 sodda, mizjuda b’sular u wing.


Sospensjoni fuq is-servizzi tal-Mechanical and Electrical mis-7/2/97 sal-31/12/98


Koncetti ta’ disinji li ma humiex approvati mill-gvern.


Xoghol ta’ bini fuq il-wing il-gdida u car park li ghandu jispicca fl-ahhar ta’ Frar 1998.


Medical Brief ghal sptar ta’ 980 sodda.

B


L-isptar inbidel minn wiehed ta’ ricerka u specjalizzazjoni ghal wiehed generali u akut. 

PA  

752.  L-ONOR.  GEORGE VELLA staqsa lill-Ministru ta' l-Intern:    Jista' l-Ministru jagħti l-linji ġenerali li fuqhom beħsiebu jwettaq il-"bidla radikali" li kien wiegħed il-partit tiegħu li se jagħmel biex il-Planning Authority ssir aktar effiċjenti u effettiva?

  ONOR.  TONIO BORG: Apparti l-linji ġenerali kif imfissra fil-programm elettorali tal-P.N., il-Ministeru se jfassal it-tibdil meħtieġ wara konsultazzjoni wiesgħa.  Għal dan il-għan il-Ministeru diġa' beda serje ta' laqgħat ta' konsultazzjoni ma' diversi organizzazzjonijiet li għandhom interess f'dan ir-rigward.  Issa wkoll li ġie appuntat il-bord il-ġdid ta' l-Awtorita' ta' l-Ippjanar, dan mistenni li jressaq 'il quddiem proposti formali sabiex iservu bħala bażi ta' diskussjoni.  Aktar 'il quddiem, wara li nkunu ġbarna l-ideat inizzjali ta' dawn l-organizazzjonijiet, tiġi organizzata konferenza nazzjonali dwar din it-tema.

SANT'ANTNIN - IMPJANT TA' RIĊIKLAĠĠ

753.  L-ONOR.  GEORGE VELLA staqsa lill-Ministru għall-Ambjent:    Jista' l-Ministru jgħid jekk hemmx l-intenzjoni li l-Ministeru tiegħu jkompli jħaddem is-sistema tal-composting Eco Pod li bdiet titħaddem fl-Impjant ta' Sant'Antnin mill-gvern preċedenti?

  ONOR.  FRANCIS ZAMMIT DIMECH: Il-Ministeru qiegħed fl-istadju li janalizza sistema tal-composting Eco-pod u sistemi oħrajn li qiegħdin jiġu offruti qabel jiddeċiedi liema sistema titħaddem fl-Impjant ta' Sant' Antnin.

AFFARIJIET BARRANIN - IMPJEGATI

754.  L-ONOR.  GEORGE VELLA staqsa lill-Viċi Prim Ministru u Ministru għall-Affarijiet Barranin:    Jista' l-Viċi Prim Ministru jagħti lista tal-postings kollha li saru fil-Ministeru tiegħu mill-elezzjoni 'il hawn?  F'kull każ, jista' l-Viċi Prim Ministru jgħid x'inhu l-grad ta' kull persuna nvoluta, kemm ilha fl-impjieg, qattx kien jew kienet posted barra qabel u fil-każ li kien jew kienet, fejn kien il-posting u f'liema snin?

  ONOR.  GUIDO DE MARCO: Mill-Elezzjoni ta' Settembru 1998 'il hawn, erbgħa uffiċċjali tal-Ministeru qed jintbagħtu f'Missjonijiet Maltin barra minn Malta fil-livell ta' First Secretary.  Ħadd minnhom ma  qatt serva barra.  Wieħed mill-uffiċjali daħal fis-Servizz Dipolmatiku f'Lulju, 1995 filwaqt li t-tlieta l-oħra kienu ngaġġati f' dan l-istess servizz f' Settembru, 1996.

SANT'ANTIN - IMPJANT TA' RIĊIKLAĠĠ

755.  L-ONOR.  GEORGE VELLA staqsa lill-Ministru għall-Ambjent:    Jista' l-Ministru jinforma lill-Kamra jekk hemmx xi ħsieb li l-Impjant ta' Riċiklaġġ ta' l-Iskart Solidu ta' Sant'Antnin jerġa' jiġi mogħti lill-privat biex iħaddmu taħt kuntratt mill-Gvern?

  ONOR.  FRANCIS ZAMMIT DIMECH: Il-Ministeru f'dan l-istadju m'għandux il-ħsieb li l-Impjant ta' Sant'Antnin ikun mogħti lill-privat biex jitħaddem.

SANT'ANTNIN - IMPJANT TA' RIĊIKLAĠĠ

759.  L-ONOR.  GEORGE VELLA staqsa lill-Ministru għall-Ambjent:    Jista' l-Ministru jgħid kemm tunnellati ta' skart domestiku ġew composted fl-Impjant ta' Sant'Antnin f'dawn l-aħħar xahrejn u jgħid jekk kienx hemm jew għadx hemm complaints mir-residenti ta' l-irħula qrib dwar intejjen jew irwejjaħ ħerġin mill-impjant?

  ONOR.  FRANCIS ZAMMIT DIMECH: Ninsab informat li l-ammont ta' skart domestiku li ġie proċessat fl-Impjant ta' Sant' Antnin matul dawn l-aħħar xahrejn kien ta' 2,315 tunnellata.

Mir-records tad-Dipartiment għall-Ħarsien ta' l-Ambjent jirriżulta li l-persentaġġ tal-ħin li nxtammet riħa tinten mill-viċinanza ta' l-Impjant tal-Kompostaġġ ta' Sant'Antnin f'dawn l-ahhar xhur kien hekk:

      Gunju 1998     -     8.75%

      Lulju 1998     -     8.33%

      Awissu 1998    -    29.03%

      Settembru 1998 -     5.55%

      Ottubru 1998   -    0.4% (rizultat parzjali)

UE - DOKUMENT DWAR TASSAZZJONI

760.  L-ONOR.  GEORGE VELLA staqsa lill-Viċi Prim Ministru u Ministru għall-Affarijiet Barranin:    Jista' l-Viċi Prim Ministru jpoġġi fuq il-Mejda tal-Kamra kopja tad-dokument ta' 20 faċċata li qal li bagħat lill-Commission ta' l-European Union li fih spjega  x'beħsiebu jagħmel il-Gvern dwar tassazzjoni u suġġetti oħra f'pajjiżna bi preparazzjoni għal diskussjonijiet dwar sħubija?

  ONOR.  GUIDO DE MARCO: Dak li qiegħed jallega l-Onor. Interpellant mhuwiex korrett.

FABBRIKI - TRAINER MANAGER
765.  L-ONOR.  RITA LAW staqsiet lill-Ministru għal Politika Soċjali u Kap tal-Kamra tad-Deputati:    Jista' l-Ministru jgħid jekk jeżistux trainer manager fuq safety jew safety officer biex jagħti lectures lill-ħaddiema tal-fabbriki, tfal ta' l-iskejjel, uffiċini eċċ?  Jekk le, jista' jgħid jekk il-gvern huwiex se jingaġġa lil xi ħadd?

  ONOR.  LAWRENCE GONZI: Lectures konnessi mat-tħaris tas-saħħa u sigurta' fuq il-post tax-xogħol diġa' qed jiġu mogħtija mill-istaff ta' l-Occupational Health and Safety Unit tad-Dipartiment tax-Xogħol kemm lil studenti kif ukoll lill-ħaddiema u lil persuni oħra meta jiġi muri interess minnhom jew minn trade unions jew organizzazzjonijiet oħra li jirrappreżentawhom.  Għaldaqstant ma jinħass il-bżonn li tiġi mpjegata persuna biex taqdi din il-funzjoni.

KODIĊI ĊIVILI - AMENDI

770.  L-ONOR.  HELENA DALLI staqsiet lill-Prim Ministru:    Jista' l-Prim Ministru jgħid jekk hux se jiġu introdotti amendi fil-kodiċi ċivili sabiex id-dikjarazzjoni ta' paternita' tal-wild ma tibqax unilaterali, liema amendi kienu ġew proposti mill-Amministrazzjoni preċedenti u kellhom jiġu nklużi f'abbozz aktar wiesgħa ta' amendi għall-kodiċi ċivili?

  ONOR.  EDDIE FENECH ADAMI: Fil-preżent il-Gvern qiegħed jeżamina l-proposti leġislattivi li kienet ħejjiet l-amministrazzjoni preċedenti.  Wara li dawn jiġu diskussi, u jekk kemm il-darba il-Gvern preżenti jkun jaqbel magħhom, isiru l-aġġustamenti meħtieġa ħalli dawn il-proposti jkunu jirriflettu l-policies ta` dan il-Gvern.

Eventwalment, jiġu ppreparati l-abbozzi ta` liġi relattivi sabiex imbagħad jitressqu għall-approvazzjoni ta` dan il-Parlament.

SAĦĦA - KANĊER TAS-SIDER

802.  L-ONOR.  HELENA DALLI staqsiet lill-Ministru tas-Saħħa:    Jista' l-Ministru jgħid kemm kienu n-nisa li mietu bil-kanċer tas-sider u x'kienet l-eta' tagħhom meta mietu, sena b'sena, f'dawn l-aħħar 20 sena?  Jista' l-Ministru jaqsam il-każi skond ir-reġjun fejn kienu joqogħdu?

  ONOR.  LOUIS DEGUARA: Ninsab informat li mill-1991 sa l-1997 f’Malta u Ghawdex mietu 595 mara minħabba f’kanċer tas-sider.  Id-dettalji mitluba mill-Onor. Interpellant jidhru hawn taht.  It-taghrif ta’ qabel l-1991 kien jinhadem mill-Uffiċċju Ċentrali ta’ l-Istatistika b'tali mod li ma jistghux jinghataw id-dettalji mitluba mill-Onor. Interpellant.

Imwiet minn kancer tas-sider tan-nisa, skond l-eta’, 1991-1997

	
	Sena
	
	
	
	
	
	
	

	Eta’
	1991
	1992
	1993
	1994
	1995
	1996
	1997
	Total

	25-29
	1
	0
	0
	0
	0
	0
	0
	1

	30-34
	0
	0
	1
	1
	0
	0
	0
	2

	35-39
	1
	3
	3
	1
	0
	0
	0
	8

	40-44
	6
	2
	7
	5
	1
	2
	1
	24

	45-49
	5
	9
	8
	2
	9
	3
	11
	47

	50-54
	5
	4
	7
	11
	7
	6
	8
	48

	55-59
	9
	8
	12
	10
	8
	7
	5
	59

	60-64
	11
	6
	14
	12
	14
	9
	4
	70

	65-69
	8
	6
	5
	16
	8
	19
	9
	71

	70-74
	12
	12
	9
	8
	10
	12
	5
	68

	75-79
	8
	12
	6
	12
	10
	8
	13
	69

	80-84
	8
	2
	11
	7
	11
	8
	5
	52

	85-89
	4
	7
	7
	11
	13
	8
	5
	55

	90-94
	0
	3
	1
	2
	3
	3
	3
	15

	95+
	1
	0
	0
	2
	1
	1
	1
	6

	Total
	79
	74
	91
	100
	95
	86
	70
	595


Imwiet minn kancer tas-sider tan-nisa, skond il-lokalita’, 1991-1997

	Lokalita’
	Numru

	ATTARD
	13

	BALZAN
	7

	BIRKIRKARA
	34

	BIRZEBBUGIA
	9

	COSPICUA
	8

	DINGLI
	2

	FGURA
	8

	FLORIANA
	8

	GHAJNSIELEM
	5

	GHARB
	1

	GHASRI
	2

	GHAXAQ
	6

	GZIRA
	13

	HAMRUN
	24

	KALKARA
	6

	KERCEM
	1

	KIRKOP
	2

	LIJA
	8

	LUQA
	28

	MARSA
	16

	MARSASCALA
	5

	MARSAXLOKK
	1

	MDINA
	1

	MELLIEHA
	12

	MGARR
	1

	MOSTA
	27

	MQABBA
	5

	MSIDA
	13

	MUNXAR
	2

	NADUR
	7

	NAXXAR
	11

	PAOLA
	22

	PIETA'
	8

	QALA
	1

	QORMI
	28

	QRENDI
	1

	RABAT
	16

	SAFI
	1

	SAN GILJAN
	16

	SAN GWANN
	3

	SAN LAWRENZ
	1

	SAN PAWL IL-BAHAR
	7

	SANNAT
	2

	SENGLEA
	7

	SIGGIEWI
	9

	SLIEMA
	42

	STA LUCIA
	1

	STA VENERA
	13

	SWIEQI
	1

	TARXIEN
	13

	VALLETTA
	20

	VICTORIA
	10

	VITTORIOSA
	2

	XAGHRA
	5

	XEWKIJA
	4

	ZABBAR
	26

	ZEBBUG
	17

	ZEBBUG (Ghawdex)
	2

	ZEJTUN
	23

	ZURRIEQ
	8

	Total
	595


SAĦĦA - BREAST SCREENING PROGRAMME

803.  L-ONOR.  HELENA DALLI staqsiet lill-Ministru tas-Saħħa:    Minħabba li l-Ministru tas-Saħħa fl-Amministrazzjoni preċedenti kien kommess li sas-sena 2000 jiġi ntrodott l-ewwel fażi tal-breast screening programme, u wara t-tweġiba għall-mistoqsija parlamentari numru 9, jista' l-Ministru jgħid meta se jkun il-waqt li jiġi ntrodott breast screening programme nazzjonali?

  ONOR.  LOUIS DEGUARA:  Nerġa' nirriferi l-Onor Membru ghat-twegiba li tajt ghall-mistoqsija parlamentari numru 9. Ngħarraf lill-Onor. Membru li d-Dipartiment tas-Sahha kien ta parir lil Ex-Ministru Farrugia li kien hemm diffikultajiet teknici biex jiddahhal dan is-servizz u ghal diversi ragunijiet ma kienx il waqt li jsir a national breast screening programme. Minkejja li l-Ex-Ministru Farrugia kien qal pubblikament li se jdahhal dan is-servizz, qatt ma ha l-icken pass biex jitwettaq fil-prattika.

SAĦĦA - KANĊER TAS-SIDER

804.  L-ONOR.  HELENA DALLI staqsiet lill-Ministru tas-Saħħa:    Minħabba li f'Malta għandna waħda mill-ogħla inċidenzi tal-kanċer tas-sider fl-Ewropa, jista' l-Ministru jgħid jekk hux qegħda ssir jew hemmx il-ħsieb li ssir riċerka biex jintefa' aktar dawl fuq il-kawżi ta' din l-inċidenza f'Malta?

  ONOR.  LOUIS DEGUARA: Is-suggeriment ta’ l-Onor Interpellant qed jigi kkonsidrat.

WIED IL-GĦAJN - TRIQ SAN ĠWAKKIN

805.  L-ONOR.  HELENA DALLI staqsiet lill-Ministru għat-Trasport u Komunikazzjoni:    Minħabba l-istat perikoluż li tinsab fih bħalissa Triq San Ġwakkin, f'Wied il-Għajn, jista' l-Ministru jgħid meta se jitkompla x-xogħol fiha?

  ONOR.  ĊENSU GALEA:   Jiena nformat li x-xogħol  li qiegħed  isir fil-lokalita' qiegħda tagħmlu d-diviżjoni tax-xogħlijiet  u l-Onor.  Interpellant mitluba tagħmel mistoqsija  lill-Ministru kkonċernat.

PULIZIJA  

851.  L-ONOR.  JASON AZZOPARDI staqsa lill-Ministru ta' l-Intern:    Jista' l-Ministru jgħid jekk  hemmx il-ħsieb li l-pulizija ġewwa t-taqsima tat-traffic jerġgħu jibdew igawdu mill-prassi abolita mill-amministrazzjoni preċedenti, li kull pulizija jkun allokat lilu motorcycle wieħed sabiex jintuża minnu biss?

  ONOR.  TONIO BORG: Ninsab informat li din il-miżura, ċioe' li mutur ikun assenjat lil żewġ pulizija, kienet ġiet introdotta bil-ħsieb li jkun hemm użu aħjar mir-riżorsi tal-Korp u jiżdied in-numru ta' pulizija tat-traffiku fit-toroq.  Il-Gvern preżenti qed jara jekk din il-miżura, flimkien ma' oħrajn li saru mill-gvern preċedenti fil-kontest tal-modernizazzjoni tal-Korp, kellhomx l-effett mixtieq u jekk huwiex il-każ li jiġu mtejba jew mreġġa' lura għal li kienu.

TARXIEN - TRIQ JOSEPH BURLO'

852.  L-ONOR.  JASON AZZOPARDI staqsa lill-Ministru għat-Trasport u Komunikazzjoni:    Jista' l-Ministru jgħid meta se jsir l-asfaltar ta' Triq Joseph Burlo' ġewwa Ħal-Tarxien?

  ONOR.  ĊENSU GALEA:   Jiena nformat li minħabba l-ħafna xogħol li jrid isir f'dan  il-qasam fil-lokalitajiet kollha, l-asfaltar ta' din it-triq isir skond il-prijoritajiet tad-Dipartiment, s'intendi wara  li jkun  żgurat  li s-servizzi jkunu tqiegħdu  kollha b'mod permanenti.

TARXIEN - TRIQ ODILONE CARUANA

853.  L-ONOR.  JASON AZZOPARDI staqsa lill-Ministru għat-Trasport u Komunikazzjoni:    Jista' l-Ministru jgħid meta se jsir l-asfaltar ta' Triq Odilone Caruana ġewwa Ħal-Tarxien?

  ONOR.  ĊENSU GALEA:   Jiena nformat li minħabba  l-ħafna xogħol li jrid isir f'dan il-qasam fil-lokalitajiet  kollha, l-asfaltar ta' din it-triq isir skond il-prijoritajiet tad-Dipartiment, s'intendi wara li jkun żgurat li s-servizzi jkunu tqiegħdu kollha  b'mod permanenti.

VANNIJIET BIL-LIFTERS  

854.  L-ONOR.  JASON AZZOPARDI staqsa lill-Ministru tas-Saħħa:    Jista' l-Ministru jgħid: (a) kemm għandu vannijiet bil-lifters li jagħtu servizz lill-pazjenti mid-dar tagħhom u jwassluhom fl-Isptar San Luqa? (b) jekk dawn il-vannijiet humiex proprjeta' tad-Dipartiment tas-Saħħa jew mikrija minn terzi? (c) jekk dawn huma mikrija, mingħand min, għaliex huma mikrija u b'liema rata ta' kera? (d) jekk huma mikrija, kemm ilhom jiġu mikrija u kemm tħallset kera b'kollox minn  meta bdew jinkrew? (e) liema proċedura ġiet segwita sabiex dawn il-vannijiet jinkrew? (f) kienx hemm iktar minn offerta waħda għall-kiri ta' dawn il-vannijiet, x'kien il-valur ta' dawn l-offerti? (g) jekk id-Dipartiment tas-Saħħa huwiex beħsiebu jkompli b'dan l-istat ta' fatt? (h) jekk kienx ikun iktar feasible li dawn il-vannijiet jinxtraw flok jinkrew?

  ONOR.  LOUIS DEGUARA: a)
Id-Dipartiment ghandu 6 vannijiet bil-lifter.

b)
Minn dawn is-sitta, tlieta huma tad-Dipartiment u t-tlieta l-ohra huma mikrija minn terzi.

c)
Dawn huma mikrija minghand il-Garden of Eden Garage bir-rata ta’ Lm22 kuljum.

d)
Wiehed minnhom ilu mikri minn April 1997 u t-tnejn l-ohra minn Ottubru 1997. Sa issa thallset is-somma ta’ Lm25,554.

e)
Saret tfittxija biex jinstabu ditti li jikru dan it-tip ta’ vannijiet u nstab il-garage 
hawn fuq imsemmi.

f)
Ma saret l-ebda sejha ghal offerti

g)
Id-Dipartiment mhux bi hsiebu jibqa’ b’dan l-istat ta’ fatt. Tant hu hekk li ga 
nhargu zewg sejhiet ghal offerti ghax-xiri ta’ vannijiet godda pero’ sa issa 
ghadhom ma nstabux dawk il-vannijiet li jaqdu l-bzonnijiet tad-Dipartiment.

h)
Il-probabilita’ hi li kien ikun aktar feasible li dawn il-vannijiet jinxtraw flok 
jinkrew imma minhabba l-bzonn urgenti bilfors li d-Dipartiment ried jiehu xi 
azzjoni alternattiva sakemm jinxtraw il-vannijiet.

GĦAWDEX - TRIQ IL-KBIRA

858.  L-ONOR.  CARMELO BORG staqsa lill-Ministru għal Għawdex:    Tista' l-Ministru tgħid:  1) jekk tafx li fuq Triq il-Kbira, Sannat, Għawdex tliet xhur ilu nbeda xogħol u sal-lum dan ix-xogħol għadu ma tlestiex; 2) x'inhi r-raġuni għaliex dan ix-xogħol jinsab wieqaf; 3) jekk tafx li l-istat li tinsab fih din it-triq qiegħed ikun ta' inkonvenjent kbir għar-residenti u anke għat-traffiku; u 4) meta hu mistenni li x-xogħol fuq l-imsemmija triq jitlesta?

  ONOR.  GIOVANNA DEBONO: Jiena nformata li x-xogħlijiet imsemmija huma weqfin temporanjament minħabba nuqqas ta' fittings li għandha l-Korporazzjoni għas-Servizzi ta' l-Ilma peress li x-xogħol fuq din it-triq inbeda qabel iż-żmien li kien programmat.

  Sadanittant, se jsir xogħol temporanju għall-kisi tat-trinka prinċipali ta' l-ilma.

GĦAWDEX - TRIQ BINĠEMMA

859.  L-ONOR.  CARMELO BORG staqsa lill-Ministru għal Għawdex:    Tista' l-Ministru tgħid:  1) jekk tafx li t-toroq ta' l-H.O.S., fin-Nadur, Għawdex speċjalment Triq Binġemma jinsabu fi stat ħażin; 2) x'inhuma l-possibilitajiet li x-xogħol tal-kisi bil-hot asphalt jinbeda bla dewmien fuq it-toroq imsemmija, speċjalment meta wieħed iqis li r-residenti kienu ordnati li jagħmlu l-electrodes u xogħol ieħor biex dan il-kisi jkun jista' jsir?

  ONOR.  GIOVANNA DEBONO: It-toroq imsemmija diġa' ġew imdaħħla fil-programm ta' xogħlijiet ta' kisi bit-tarmak u se jingħataw il-prijorita' li jixirqilhom.

MIA - CHAIRMAN
869.  L-ONOR.  JASON AZZOPARDI staqsa lill-Ministru għas-Servizzi Ekonomiċi:    Jista' l-Ministru jgħid jekk matul iż-żmien li l-persuna, li isimha qed jintbagħat separatament, kien jokkupa l-kariga ta' Chairman ta' l-MIA kien ukoll jeżerċita n-negozju ta' importatur ta' perfumes, fosthom dawk li jinbiegħu mid-duty free shop tal-mitjar ta' Ħal-Luqa?  Jista' l-Ministru jgħid jekk dan l-istat ta' fatt jagħtix lok għal konflitt ta' interess, b'mod speċjali tenut kont tal-kodiċi ta' Etika għal chairman ta' kumpanniji parastatali?  Jista' l-Ministru jagħti breakdown fi flus ta' perfumes mixtrija mill-Airport Supplies Limited biex jinbiegħu mid-duty free bejn l-1 ta' Jannar, 1997 u t-3 ta' Ottubru, 1998?  Minn min sar dan ix-xiri?

  ONOR.  JOSEF BONNICI: L-Onor. Interpellant jaf li skond il-kodiċi ta' l-Etika għal Diretturi ta' Bordijiet fis-Settur Pubbliku, id-Diretturi huma mistennija jiidikjaraw minn qabel l-interessi tagħhom. Għaldaqstant huma mitluba jagħtu kull informazzjoni relevanti dwar:

a)  kull direttorat, sħubija f'soċjetajiet jew kumpanniji kummerċjali,

    aġenziji jew kontroll ta' ishma;

b)  kull interess li jista jkollhom f'attivita jew negozju li fihom tkun imdaħħla jew ikollha x'taqsam l-organizzazzjoni;

c)  kull interess f'oġġetti jew f'servizzi rrakkomandati jew ipprovduti lill-organizzazzjoni.

Rigward il-perfumes mixtrija bejn l-1 ta' Jannar 1997 u 3 a' Ottubru 1998 risposta tingħata f'seduta oħra peress li l-informazzjoni mitluba għada qed tinġabar.

ARTIJIET - LAND SURVEY SHEETS
876.  L-ONOR. ANGELO FARRUGIA staqsa lill-Ministru ta' l-Intern:    Jista' l-Ministru jgħid għaliex il-Land Registry qiegħda tuża l-land survey sheets ta' l-1988 meta taf li hemm żbalji?  Kemm qed tħallas ta' dan is-servizz talli qiegħda tuża dawn il-pjanti żbaljati mgħoddija mill-Planning Authority?

  ONOR.  TONIO BORG: Ir-Reġistru ta' l-Artijiet, bħala kull organizazzjoni oħra f'Malta, ma jistax ma jagħmilx użu mill-base map ta' l-Awtorita' ta' l-Ippjanar.   F'Ġunju, 1994 ir-Reġistru ta' l-Artijiet laħaq ftehim mal-Mapping Unit ta' l-Awtorita' ta' l-Ippjanar sabiex għal ħlas ta' Lm1,000 fis-sena isir użu mill-base map.   Fl-1994 kien intlaħaq ftehim ukoll li wara tlett snin iż-żewġ partijiet jerġgħu jiddiskutu l-ħlas.  Fl-1997 skada l-ftehim u sa llum għadu ma ntlaħaqx ftehim ieħor.  Minħabba f'hekk,  il-Land Registry ma bbenefikax mill-aġġornamenti li saru sa llum mill-Awtorita' ta' l-Ippjanar.  S'issa għadhom  għaddejjin d-diskussjonijiet biex jiġi stabillit il-ħlas.  Fid-dawl tal-fatt li (i) dawn iż-żewġ entitajiet jaqgħu fid-dekasteru tal-istess Ministeru u (ii) l-insistenza ta' dan il-Ministeru għal integrazzjoni dejjem akbar fil-qasam tal-land use management, wieħed jittama li tinstab soluzzjoni fl-iqsar żmien possibli.

Tajjeb ukoll illi niġbed l-attenzjoni ta' l-Onorevoli Interpellant, illi minkejja li l-updating u/jew korrezzjoni tal-map base ma jistgħux isiru mir-Reġistru ta' l-Artijiet, meta u jekk tiġi innutata xi ħaġa fil-map base, dan ir-Reġistru normalment jgħaddi din l-informazzjoni lis-sezzjoni tal-GIS fi ħdan il-MITTS sabiex din tinforma lill-Mapping Unit ta' l-Awtorita' ta' l-Ippjanar.

Sadanittant, tajjeb ikun jaf l-Onor. Membru, anke kieku l-base map hija perfetta, li t-titolu għall-propjeta' ma joħrogx biss mill-istat ta' x'hemm fuq l-art fil-ġurnata ta' l-applikazzjoni imma wkoll mill-provenjenza u dokumenti oħra.  Il-periti u n-nutara huma notifikati permezz ta' ċirkolarijiet tad-Dipartiment tar-Reġistru tal-Artijiet, li fuqhom hemm qbil mal-kmamar rispettivi, sabiex jiġu megħluba problemi li jistgħu jinqalgħu fil-prattika.

MĠARR/ĊIRKEWWA - MOLLIJIET

879.  L-ONOR.  CARMELO BORG staqsa lill-Ministru għal Għawdex:    Tista' l-Ministru tgħid:  1) fiex wasal ix-xogħol fuq il-bini ta' mollijiet u terminals, kemm fl-Imġarr kif ukoll fiċ-Ċirkewwa; 2) jekk ix-xogħol imsemmi hux qiegħed isir skond ix-schedule jew inkella waqa' lura; u 3) jekk ix-xogħol waqa' lura, bil-kemm-il ġurnata u x'kienu r-raġunijiet għaliex ġara dan?

  ONOR.  GIOVANNA DEBONO: Nitlob lill-Onor. Interpellant jirriferi l-mistoqsija lill-Ministru konċernat.

MISTOQSIJIET GĦAL TWEĠIBIET BIL-MIKTUB

RAĦAL ĠDID: TRIQ IL-KARMNU

W3. L-ONOR. SILVIO PARNIS  staqsa lill-Ministru għas-Servizzi Ekonomiċi: Jista' l-Ministru jgħid meta beħsiebu jikkonsidra li ssir lampa fi Triq il-Karmnu, Paola?

  ONOR. JOSEF BONNICI:  Nitlob lill-Onor. Interpellant sabiex jirriferi għat-tweġiba li ngħatat għall-mistoqsija parlamentari numru 717.

DJAR - AKKOMODAZZJONI ALTERNATTIVA

W5. L-ONOR. SILVIO PARNIS  staqsa lill-Ministru tal-Politika Soċjali:  Jista' l-Ministru jgħid jekk is-sinjura, li d-dettalji tagħha qed jintbagħtu separatament, hijiex se terġa' tmur lura f'wieħed mill-postijiet li issa reġgħu telgħu fi Brittanika Street, Tarxien, peress li  twaqqagħlha l-post biex jitilgħu flats?

  ONOR. LAWRENCE GONZI:  Mhijiex il-policy tad-Dipartiment għall-Akkomodazzjoni Soċjali li persuni li jkunu ġew evakwati minħabba proġetti ta' slum clearance jerġgħu jiġu allokati fil-post li minnu jkunu nħarġu.  Barra minn hekk,  din il-persuna kienet qed tapplika snin qabel biex titlaq mill-post li kienet toqgħod fih peress li ma kienx tajjeb għall-abitazzjoni.


